
        
            
                
            
        

    
	НИКОЛАЙ ЧУКОВСКИЙ

	 

	ТЭНГИСИЙН ХАЙГУУЛЧ

	 

	“Улсын хэвлэлийн газар” Улаанбаатар хотноо 1956 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ШАРХТСАН УЛААН ФЛОТЧ

	 

	Катя гэдэг охин байлаа. 

	Гэвч юуны урьд түүний хамгийн дотно найз Лида охины тухай ярих хэрэгтэй юм. Лида, эх Марья Васильевна, бяцхан дүү Петягийн хамт амьдран, далайн эрэг дэх хотод суудаг байв. 

	Өмнө зүгийн зуны шөнө юу ч үзэгддэггүй бөгөөд шөнө байсан тул энэ хотыг тодорхойлон бичихэд тун бэрхээ. Гүн харанхуйд нэгэн жигд нүргээн сонстох нь далайн нүсэр давлагаа эргийн байц хадыг цохилж байгаа аж. Байлдаан болж, дайсан хэдийн хотын дэргэд тулж ирээд таван сар болж байгаа учир бүх цонхны самбар бат бөх хаагдаж, гэрэлтэй цонх ганц ч үзэгдэхгүй байв. Фронтын шугам байгаа баруун хойд зүгт их буу гэнэт дуугарахад тэнгэр хааяа туяаран гэрэлтэж, харанхуйн дотроос далайн зүг эгц хандсан хоосон гудамжнууд агшин  зуур тодорно. 

	Эдгээр гудамжны нэгээр хүн явж байлаа. 

	Тэр хүн байшингийн хана, цэцэрлэгийн чулуун хашааг тэмтрэн тулж их л удаан явна. Алхах бүр нь түүнд хэцүү зовлонтой, амьсгалах тоолон хоолой нь хүрчигнэн шуугина. Хэдийгээр тэр хүний цээж хүнд шархтсан боловч явах хэрэгтэй гэдгээ санаж, харанхуйд харагдахгүй байгаа далай руу шурган орсон онгоц зогсох далан тийш улам улам уруудаж их л мэрийн явна. 

	Тэр хүн өвдөхөө бараг мэдэхгүй зөвхөн юм олж уухыг л хүсэж байв. Туйлын их ундаасаж, хэрэв одоо юм олж уухгүй бол хэзээ ч, онгоц зогсох далан хүрч чадахгүй нь ээ гэж бодож явав. Гэтэл түүний гарт хашааны модон хаалга санамсаргүй дайралдлаа. Тэгэхэд нь энэ хаалгаар орж байшингийн үүдийг олоод цохиж, ус гуйя гэж бодов. 

	Тэр хүн, явган хаалгаар ормогц өөрийн эрхгүй гэдрэг харан ойчив. Түүний дээр, өмнө зүгийн шөнийн хурц гэрэлт том одод яралзана. Гэвч тэр хүн ухаан алдсан тул эдгээр оддыг харсангүй. 

	Одод аажимхан нүүдэллэж, дараа нь нарийхан хадуур мэт хавирган сар гарлаа. Тэгээд сарны гэрэл ч бүдгэрч, оддын гялалзах нь ч буурсаар, нарны туяа уулын оройд туслаа. Өглөөний гэрэлд, жижигхэн байшингийн гадаа шархтай хүн хэвтэж байгаа нь илхэн харагдах болов. 

	Энэ жижигхэн байшин дотор хамгийн түрүүн Петя сэржээ. Тасалгаанд харанхуй боловч цонхны самбарын нарийхан завсраар нарны улбар гэрэл нэвтлэн оржээ. Лида, Марья Васильевна хоёр унтаж л байв. Петя унтсан авдар дээрээ хөдөлж, хамгийн түрүүн, чавх маань-энд байна уу, үгүй юү гэж хажуудаа байгаа сандлыг тэмтрэв. Тэгээд чавхаа барьж суугаад эргэн тойрноо харав. 

	Петя, тасалгааныхаа шал дээр байгаа сагстай, боодолтой юм, чемодан зэргээ хараад, өнөөдөр нүүж хол явна гэдгээ гэнэт саналаа. Марья Васильевна хүүхдүүдтэйгээ, энэ буудлагын аман дээр байгаа хотод байхаасаа айж, мөн хүн танихгүй газар мэдэхгүй ондоо нутагт очих болсондоо зовж, нүүхээр шийдээд олон хоног уйлсан юм. 

	Петя нүүж явахыг тэсэж ядан хүлээнэ. Учир нь тэр, их бууны сумнаас айсандаа биш, харин станц хүртэл машинд сууж явах учраас тэгж яарчээ. 

	Өнөөдөр тэднийг аваачих машин ирэх ёстойг санаад Петя, авдар дээрээсээ бууж, өмдөө өмслөө. Машин ирчхээд хашаа дотор зогсож байж ч юу магад? Петя чавхаа бариад хаалгаа нээж гадагш гарав. 

	Гадаа нь машин байсангүй. Зөвхөн Петяд ой шугуй шиг өндөр санагддаг зараа уулын бут л тэнд байв. Петя хашааны хаалганы цаана машин байхгүй байгаа даа гэж бодоод үзэхээр зөрөг замаар явлаа. Гэтэл, зараа уулын бутны ишийг хуга даран, ар нуруугаараа ойчсон хүн байхыг харав. Тэр хүн, өөдөө харж хэвтэх бөгөөд өргөн хар өмдний нь түрий хачин жигтэйхэн ороолджээ. Энэ хүн-улаан флотч байв. Петя түүний гадагшаа шамарсан цамцны нь хөх цэнхэр захыг даруй ажиглав. Улаан флотч хөдлөхгүй хэвтэж байлаа. Петя зогсож, түүнийг удаан гэгч харлаа. Тэгээд улаан флотчид ойртож, нүүр лүү нь тонгойн харав. 

	Нүүрийг нь харвал, залуухан, чийрэг, боровтор, хөмсөг нь өтгөн бөгөөд хар, цайвар уруулаа жимийж, нүдээ аньжээ. Петя энэ хүнийг унтаж байна гэж боджээ. Сэрэх бол уу гэж баахан хүлээсэн боловч тэр хүн сэрсэнгүй. Тэгэхэд нь Петя явган сууж, тэр хүний хацрыг чавхаараа аяархан хатгав. 

	Улаан флотч хөдөлсөнгүй, нүд нь хуучин хэвээр аниастай байлаа. Петяд гэнэт аймшигтай санагдаж, учир зүггүй орилон байшиндаа гүйн оров. 

	Лида хэдийн босоод хувцаслажээ. Марья Васильевна орноосоо босон харайв. Анхандаа тэр хоёр, Петяг сүйд болов уу гэж бодсон боловч түүний бүрэн бүтэн орж ирэхийг хараад гадагш ухасхийн гарцгаав. 

	— Ёх! гэж Марья Васильевна дуу алдлаа. 

	Марья Васильевна бол ямар нэг юм хараад гайхахдаа үргэлж ёхолж байдаг ихээхэн аймтгай авгай билээ. Марья Васильевна, шархтай улаан флотчийн дэргэд очиж сөхрөн суугаад түүний гараас нь барьж:

	— Та яасан хүн бэ? Босооч та, босох гээд үз л дээ... гэж хэлэв. 

	Гэвч улаан флотч огт хөдөлсөнгүй. Тэгэхээр нь Марья Васильевна түүний мөрнөөс нь аяархан өргөж суулгахыг оролдтол гарт нь нялцгай юм дайралдсанд гараа татаж:

	— Ёх, цус байна! гэж сандарсан байдалтай хэлээд гэнэт Лидад уцаарлан:

	— Чи юунд зогсоод байгаа юм бэ? Үүнийг аваачих хэрэгтэй байна гэлээ. 

	Лида, улаан флотчийн хөлөөс нь өргөж, Марья Васильевна мөрнөөс нь өргөж гэртээ авчрахад, түүний толгой нь унжиж явав. Тэр хүнийг дамжилж явахад Лидад онц хүнд байсан учир Лидагийн хөл сөхөрчих шахаж байв. Тэр хүний саравчгүй малгай, зараа уулын бутанд хэвтэж байсныг Петя аваад болгоомжтой гэгч нь барьж явав. 

	Шархтныг Марья Васильевнагийн орон дээр тавихад тэр гэнэт ёолон ухаан орж нүдээ нээв. Уруул нь үл мэдэг хөдөлсөнд Марья Васильевна түүний нүүр лүү бөхийж сонсвол:

	— Ус... гэж байв. 

	Шархтан, удаан, аажим уув. Дараа нь гэнэт Марья Васильевна өөд анхааралтай ширтэж:

	— Корольковт хэлж өгөөч: гал ноцох үед, өнөөх чинь тохой дотор... 

	— Юу? Юу гэнэ ээ? гэтэл тэр хүн нүдээ анив. 

	— Ээжээ, энэ хүн юу ярив аа? гэж Лидагийн асуухад, 

	— Энэ хүн үү, за даа... дэмийрч байна даа... гэж Марья Васильевна хэлээд, аль вэ надад, шархны боолт аль, би энэ хүний шархыг боож өгье гэлээ.


ДРАКОНДИДИЙН ЦЭЦЭРЛЭГТ

	 

	Энэ хотод Катя гэдэг охин сууж байлаа. 

	Гайхамшигтай охин. Хүн бүхэн энэ охиныг жирийн нэг охин гэж боддог атал, түүний гайхамшигтайг ганцхан Лида л мэдсэн юм. 

	Дайн болохоос өмнө Катя, эцэг эхийнхээ хамт, одоо германчуудын эзлээд байгаа далайн нөгөө эрэгт сууж байжээ. Дайн эхлэхийн хамт эцэг нь фронтод явж, Катя эхтэйгээ хоёул энэ хотод ирсэн юм санжээ. Эх нь цэргийн юм угаах газарт улаан цэргийн дотуур хувцас угаах ажилд орж, өдөржин завгүй байдаг болов. Харин Катя, Лидагийн суралцдаг сургуульд суралцах болсон тул тэр хоёр үерхэн найзалжээ. 

	Сургуулийн хичээл төгссөнөөс хойш тэр хоёр ихээхэн цагийг хамт өнгөрүүлдэг байлаа. Хоосрон нурсан хотоор хоёул сэлгүүцэн, Катя нь элдвийг хүүрнэж, Лида нь сонсож явдаг байв. Катя юм бүхнээс илүү, усан онгоц, тэнгисийн тухай ярина. 

	Катя бол нууц далд утгатай өгүүллийг юунаас ч илүү ихэд талархдаг учир түүний ярианд ямар нэгэн нууц зүйл үргэлж байдаг. 

	Лида, Катяд их хайртай болж, Катяг хотод байгаа цагт холдож явахыг хүсэхгүй байлаа. Лида энэ тухай өчигдөр өөрийн эх Марья Васильевнад хэлсэнд Марья Васильевна уурлаж;

	— Чиний тэр Катягаас чинь болж бид бүхэн балрахаа больё, гэжээ. 

	Шархтай улаан флотчийг гаднаасаа олсон даруй Лида, Катятай уулзаж түүний тухай ярихыг хүссэн боловч үдийн хоол болтол түүнд гэрээс гарах бололцоо байсангүй. 

	Марья Васильевна Лидаг гадуур явуулахыг хүсдэггүй байлаа. 

	Хэрэв хүүхдүүд нь түүнтэй хамт эс байвал буудлагын дуу бүрийг сонсохдоо үнхэлцэг минь хагарч үхэх шахах юм гэж Марья Васильевна ярьдаг байв. Түүнээс гадна, Лида Петяг харж хамгаалж байх үүрэгтэй байлаа. 

	Завшаан болж үдийн хоолны дараа Петя авдар дээрээ унтаж, ашгүй буудлагын чимээ ч нам гүм байв. Лида «Би одоохон ирнэ» гэж хэлээд Марья Васильевнаг хориглож амжихаас өмнө хашааны хаалга тийш яаран харайлгав. Тэгээд тэр, туулайн бөөр, тоорой модны цаана гялалзан харагдах тэнгисийг ажиглан гудамжаар гүйн одов. 

	Энэ хотын бүх цонх, цэцэрлэг, тагт, шат, гүүр зэрэг газар бүхнээс нь харахад тэнгис ил байдаг юм. Энэ хот тэнгис тийш хандсан энгэр налуу газар байлаа. Тэнгисийн зөөлөн эхүүн бүлээн салхи бут модны сахлаг навчийг хөдөлгөж, наранд хатсан шар навчийг сэрчигнүүлнэ. Тахиралдсан гудамжаар цэргийн ачааг нааш цааш зөөж байгаа ачааны ногоон тэргүүд хар хурдаараа давхилдана. Байшингийн олонх нь их бууны суманд эвдэрч цоорхой цонх, дүүжлэгдэн санжганасан хаалгатай дээвэр туургагүй бөгөөд ийм эвдэрхий хэмхэрхий юмаар хучигдсан тэр хажуу, алсаас зөгийн сархинаг үүртэй адилавтар үзэгдэнэ. 

	Ялангуяа онгоц зогсох далан хавьдах хотын доод хэсэг ихэд эвдрэн сүйджээ. Тэнгист нэлээд лав шургаж орсон нарийхан зурвас-далан хаанаас ч гэсэн илхэн харагдана. Түүнийг тэнгисийн долгион мөргөлөн бут үсэрч, эргэн тойрон цагаан хөөс бургилж байв. Онгоц зогсох энэ далангаар хамгаалуулж, том жижиг олон онгоц зогсож байдаг сан. Харин одоо тэнд хов хоосон байна. 

	Бүх тэнгис нүдний хараа хүрэх газар хүртэл хоосон бөгөөд нөгөө талын эрэгт байгаа холын тэртээх цэнхэр хөх уул, үүл адил харагдана. 

	Одоо тэр эрэг дээр германчууд байна. 

	Лида, гуталчин Дракондидийн байшингийн цаадах том цэцэрлэгт Катятай хуучин заншлаараа уулзав. Гуталчин Дракондидийн бяцхан цагаан байшин нь хотын гол гудамжинд байхын дээр, хаалганыхаа дээр цагаан төмрөөр хийсэн том гутлыг, илэрхийллийнхээ оронд хадсан байдгийг хотынхон анддаггүй билээ. Харин одоо Дракондиди өөрөө фронтод, эхнэр нь хүүхэдтэйгээ хэдийн нүүн одож, байшин нь их бууны суманд хэмхэрсэн боловч гагцхүү өнөөх гутал, хэмхэрхий хаалган дээр хуучин хэвээр өлгөөтэй байлаа. Байшингийн цаадах мартагдан гээгдсэн цэцэрлэг, зэрлэг ургамлаар битүү хучигджээ. 

	Лида, төмөр гутлын дор зогсож ийш тийш болгоомжлон харлаа... Дракондидийн байшинд орохыг хэн ч үзэхгүй байвал зохино гэж Катя шаарддаг юм. Тэдний энд ирэхийг хэн ч саатуулдаггүй, тэр хоёрын хаашаа явах нь хэнд ч хамаагүй нь мэдээж хэрэг. Гэвч нууцгай байдал Катягийн сэтгэлд таалагдана. Ийм л охин байлаа. Катя хүрээлэн байгаа юмаа цөмийг нь нууцалдаг ажээ. Дракондидийн цэцэрлэг ч бас түүний нууцат зүйл агаад, хүн амьтан огт харахгүй үед л тэнд орж болох ажээ. 

	Хотын гол гудамжинд хүн амьтан байсангүй тул Лида хаалгаар шургаж оров. Байшингийн дээвэр хуу татагдсан учир тэртээ өндөрт огторгуй цэнхэртэн цэлийнэ. Лидагаас үргэсэн шувуу булталзан байж цоорхой дээвэр өөд нисэж, өндөрт хөөрөн алга болов. Лида, байшинг нэвт гарч цэцэрлэгт орвол, тал бүхнээс нь сүүдэрлэг өтгөн навч түүнийг бүслэн авав. Бүх замууд ургамлаар хучигджээ. Лида, өргөст мөчрүүдийг гараар зайлуулан болгоомжтойхон явав. Навчны хоорондох завсраар тэнгис харагдаж байлаа. 

	Хэмхэрсэн туурганаас нурж ойчсон том чулуун дээр Катяг зогсож байхад Лида очлоо. Чулуун дээрээс тэнгисийг харахад захаас зах хүртлээ илхэн байлаа. Туранхайвтар, хар биетэй Катя, чулуун дээр тэнгис тийш нүд цавчилгүй ширтэн, огт хөдлөхгүй зогсоно. 

	Лидаг ойртож очиход ч тэр эргэж харсангүй. 

	— Чи ирэв үү? Харин би чамайг яваад өгсөн гэж бодсон шүү, гэж тайван хэлэв. 

	Лида сэтгэл догдлон байж, тэд өнөө өглөө гаднаасаа шархтай улаан флотчийг олсон, тэр хүн агшин зуур ухаан ороод дахин ухаангүй болж, одоо Марья Васильевнагийн орон дээр хэвтэж байгаа тухай Катядаа амьсгаадан байж ярив. 

	— Тэр хүн муу, тун муу байна. Бас тэгээд доктор тэр хүнийг госпитальд аваачихыг зөвшөөрөхгүй байна. Чи мэдэж байна уу, тэр хүнийг хөдөлгөж болохгүй, түүнд хүрч ч болохгүй гэнэ. Биднийг станц хүргэж өхөөр машин ирсэн боловч яаж тэр хүнийг ганцаарыг хоосон байшинд үлдээх вэ? Тэгээд бид явахгүй гэж ээж хэлсэн. 

	Катя гайхсан ч үгүй. Сонирхсон ч үгүй, хуучин хэвээр тэнгис тийш харсаар л дуугүй зогсож байв. Катя, сонсоогүй ч байх шиг байв. Гэвч Катя бол ямар нэгэн юманд гайхахыг хүсдэггүйг Лида мэддэг билээ. Катя сэтгэл хөдлөн гайхсанаа хэзээ ч илчилж байгаагүй тийм горимтой охин билээ. Тэгээд Катя хайхрамжгүй янзтай асуусан нь:

	— Тэр хүн та нартай ярив уу?

	— Үгүй. Тэр хүн дэмийрч байна билээ. 

	— Дэмийрч байсан гэнээ?

	— Ямар ч холбоогүй юм хүнгэнэсэн. Би юу ч мэдэж чадаагүй. Харин хэдхэн үг тодорхой хэлсний нь би мэдсэн. 

	— Хэдэн үг ий? Юу гэж хэлэв?

	— «Корольковт хэлж өгөөрэй, гал ноцох үед өнөөх чинь тохой дотор» гэсэн. Энэ ч бас л дэмийрч хэлсэн байхаа. Мөн л ойлгогдохгүй юм. 

	— Уухай, гээд Катя дуугүй болж тэнгис тийш анхааралтай ширтэв. 


ТЭНГИСИЙН ХАЙГУУЛЧ

	 

	Өөр юм ярих хэрэгтэй боллоо гэдгийг Лида мэдэв. Тэгвэл Катя, шархтай улаан флотчийн тухай аяндаа асууж эхэлнэ биз гэж бодоод:

	— Чи юу харж байна? гэв. 

	— Хөнгөн онгоц. 

	— Катягийн харж байгаа тэнгисийн алс тийш Лида байдаг чадлаараа ажигласан боловч хурдан хөдөлгөөнтэй нарийхан цагаан зурвасаас өөр юу ч олж харсангүй. Энэ цагаан зурвас бол тэртээ хол, хар хурдаараа явж байгаа жижигхэн онгоцны хөөс татуулсан мөр болохыг Лида дөнгөж сая мэдлээ. 

	— Чиний нүд мөн сайнаа! гэж Лидагийн хэлэхэд, 

	— Жирийн л нүд дээ. Харин би нүдээ тэнгис дээрх юмыг сайн хардаг болгож дасгасан юм. Хэрэв нүдээ дасгаж чадвал, тэнгис дээрх юм бүхнийг сайн хардаг болно доо гэж Катя хариуллаа. 

	— Хэзээ чи, нүдээ тэгж дасгасан юм бэ?

	— «Ялагч» гэдэг крейсерийг1 командалж байхдаа. 

	— Чи «Ялагч» гэдэг крейсерийг командалж байсан гэж үү?

	— Тийм ээ, тэртээ тэр эрэгт сууж байхдаа командалж байсан юм, гээд Катя нөгөө эргийн агаарт дүүжлэгдсэн юм шиг байгаа холын уулыг заав. Лида-д Катягийн ярьсан ер бишийн юм бүхэн өөрийн нь үгээр бол нөгөө эрэгт байхад нь л тохиолдсон явдлууд байдаг ажээ. 

	— Тэр чинь тэгвэл ёстой крейсер биш биз дээ? гэж Лида зүрх алдан асуув. 

	— Тэгэлгүй яах вэ, ёстой крейсер биш ээ. Би л «Ялагч» крейсер гэж нэрлэдэг тийм нэг газар байсан юм. Тэр газрыг надаас өөр хэн ч мэдэхгүй юм, гэж Катя хэллээ. 

	— Тэр чинь тэгээд ямар газар юм бэ?

	— Агуй. 

	— Агуй ий?

	— Тиймээ, би, тэнгис рүү өнгийсөн ууланд авирч яваад, санамсаргүй нэг агуй олсон юм. Энэ агуйд орох амсар нь-тэнгис дээгүүр өнгийсөн чулуун талбай мэт хажуу билээ. Тэндээс доошоо харвал уснаас өөр юу ч харагдахгүй, тэнгисийн аварга том онгоцны дамжуур дээр зогсоод харж яваа юм шиг л байдаг юм... Энэ бол миний крейсер байсан юм. Энэ агуйд би онгоцны капитаны өрөө байгуулж, луужин, газрын зураг аваачсан маань одоо хүртэл тэнд лав байгаа байхаа. Тэгээд би тэр крейсер дээрээс тэнгис рүү хардаг байсан. Ингээд л нүдээ дасгачихсан юм... 

	— Одоо л би тэр хөнгөн онгоцыг сайн харж байна, тэр чинь наашаа ирж явна, гэж Лида хэлэв. 

	Үнэхээр хөнгөн онгоц томорсоор ойртож байлаа. Тэр онгоцны баруун зүүн хоёр талд усан сацраг наранд гялалзаж байв. 

	— Би хөнгөн онгоцны бүх төрлийг мэднэ. Энэ бол «Тэнгисийн хайгуулч» гэж Катя хэлэв. 

	— Энэ чинь юу хайж явдаг юм бэ?

	— Усанд шумбадаг онгоцыг хайж явдаг юм. 

	Хөнгөн онгоц, бүр тод харагдах боллоо. Цэнхэр хөх өнгөтэй хоёр нарийхан радио-шонтой, хитэг дээрээ тугтай юм. Тэр онгоц уснаас одоо л огло үсрээд гараад ирэх нь гэмээр тун хурдан явна. Хөнгөн онгоц, онгоц зогсох далангийн үзүүр тийш шууд чиглэн явж байлаа. 

	— Одоо германчууд буудаж эхэлнэ дээ. Онгоц зогсох далан тийш ямар нэг хөлөг онгоц ойртох үед л гал нээдэг юм гэж Катяг дөнгөж хэлтэл эхлээд алсад буудах дуу гарч дараа нь нисэж яваа сумнууд эвгүйхэн жингэнэн шунгинаж, нижигнэн дэлбэрэх нүргээн сонстов. Их бууны сум, хотын өмнөхөн тэнгист тусахад сацарсан цагаан хөөс, бараан хүрэн утаатай холилдон багана мэт бослоо. Хөнгөн онгоц ер дажгүй явж харагдав. Гэтэл дахиад л буудлага нижигнэж, сум жингэнэн шунгинаж дэлбэрэхэд, хөнгөн онгоцны бүр ойрхон усан багана босож, утаатай холилдов. Хөнгөн онгоц ганхах мэт болоод урагшаа ухасхийлээ. Тэр онгоц хамаг хурдаараа явж байв. Гурав дахь буудалт бүр ч ойрхон тусав. 

	Хөнгөн онгоц баруун тийш огцом эргэв. 

	Германчууд галаа арай баруухнаар нээв. Хөнгөн онгоц зүүн тийш эргэв. Ингэж тэр онгоц баруун зүүн тийш тахиралдан мурилзсаар, утаатай холилдсон усан багануудын хоорондуур явсаар байв. Энэ тоглолтыг харахад гайхалтай сонин бөгөөд аймшигтай ажээ. Хөнгөн онгоцны дэргэдхэн сум дэлбэрэхэд Лида, Катягийн гараас зуурч, арай холхон тусвал хоёул инээж байлаа. 

	Хөнгөн онгоц тал тал тийшээ займарсаар онгоц зогсох далан, эрэг тийш шуурхай ойртож байв. Их бууны сум ч нэг адил эрэг тийш ойртсоор, нэг сум, бүр эрэг дээр дэлбэрч чих дүлийрэм дуугаран, өндөрт тоосон багана босгоход Лида сая эхээ санаж:

	— Би явалгүй болохгүй нь гэв. 

	— Байз л даа. 

	— Үгүй, ээжийн сэтгэл зовж байгаа. 

	— Чиний ээж ч дандаа л сандарч байдаг л даа. Ээж чинь өөрөө өөрийгөө аймхай гэдэг шүү дээ гэж Катя шоолон хэлэв. 

	— Тийм ээ, харин нуудаггүй юм шүү. 

	— Чамайг голд шумбахад ээж тань, чамайг усанд живүүзэй гэж хөлөөс чинь олс уяж бариад, эрэг дээр сууж байсныг хүн бүхэн мэднэ дээ. 

	— Энэ ч аль хэдийн юм шүү дээ гэж Лида хэлэв. 

	— Ээж тань одоо ч гэсэн тэгнэ дээ. За жаахан хүлээе, онгоц зогсох даланд хөнгөн онгоцыг хүрэхтэй зэрэг германчууд харахгүй болж, буудахаа болино гэж Катя хэлэв. 

	Үнэхээр хөнгөн онгоцыг далангийн цаана орохын хамт, буудалт зогсов. Орчин тойронд дахин нам гүм болж, модны навчны сэрчигнэлт, ногоон дотор дэвхрэг цар цар хийх чимээ, давлагааны жигд нүргэх нь дэлбэрэлт, нижигнээн, исгэрэлтийн дараа сонсоход тун ч аятайхан санагдана. 

	— Ээждээ баталгаа гаргасан юм сан, юу ч гэсэн би явъя, гэж Лида дахин хэлэв. 

	— Байз л даа би чамаас юм асууя... гээд Катя-би юу асуух гэж байлаа даа? гэв. 

	Тэгээд тэр, асуух зүйлээ мартсан байдал гарган бодож байхад Лида дуугүй хүлээж байв. 

	— А тийм, тийм... шархтсан улаан флотч та нарт юу хэлсэн бэ? гэж Катя асуув. 

	 Яамай даа, Катя, шархтсан удаан флотчийн тухай юу ч гэсэн бодсоор байж. 


КОРОЛЬКОВТ ХЭЛЭХ ХЭРЭГТЭЙ

	 

	 «Корольковт хэлж өгөөрэй: гал ноцох үед өнөөх чинь тохой дотор» гэсэн, гэж Лида давтав. 

	— Маш сайн! Хамаг нууц нь үүнд байна. Лида элэглэж:

	— Чамайг манай сургуульд ирэхээс өмнө би ямар ч нууцыг мэддэггүй байлаа. Харин чамтай үерхсэнээс хойш юм бүхэн дандаа нууц, яагаад энэ вэ? гэв. 

	— Чи юмыг ажиглаж чаддаггүй байсан учир мэддэггүй байж, харин би шууд л нууц юмыг мэдчихнэ, гэж хэлээд Катя, — Корольков гэж хэн бэ? гэлээ. 

	— Мэдэхгүй. 

	— Тэгвэл, ямар гал ноцох вэ?

	— Мэдэхгүй. 

	— Тэгвэл «өнөөх чинь» гэж юу вэ?. 

	— Мэдэхгүй. 

	— Тэгвэл тохой гэж юу вэ?

	— Би хаанаас мэддэг юм бэ!

	— Хэчнээн их нууц байгааг мэдэж байна уу? гэж Катя хэлэв. 

	— Тэгвэл чи ганцыг нь ч гэсэн тааж чадах уу? гэж Лида асуув. 

	Энэ үгнүүдэд нууц утга байгаа нь Лидад үзэгдэх шиг санагдав. 

	— Одоохондоо таагаагүй байна. Гэвч юунаас эхлэхийг нь мэдэж байна, гэж үнэн зүрхнээсээ хэлэв. 

	— Юунаас эхэлнэ гэж?

	— Корольковоос эхлэх хэрэгтэй. Юуны өмнө Корольков гэж хэн болохыг мэдэх хэрэгтэй. Тэгээд Корольковыг олж хэлэх хэрэгтэй. Корольков цөмийг мэднэ. 

	— Корольковыг чи яаж олох юм бэ?

	— Үзнэ дээ гайгүй. 

	Катя өөр юу ч хэлсэнгүй, Лида ч гэртээ харилаа. 


БААВГАЙТАЙ ОХИН

	 

	Үнэнийг хэлэхэд Корольковыг хаа яаж эрэх тухай ямар ч бодол төлөвлөгөө Катяд байсангүй. Катя ийм нэртэй хүнийг урьд өмнө огт сонссонгүй. Шархтай улаан флотчийн хэлсэн битүү үг түүнийг ихэд догдлуулсан боловч тэр үл мэдэгдэх Корольковыг эрж олохоор шууд явсангүй. Учир нь түүнд өнөөдөр огт өөр нэг бодол байлаа. Өнөөдөр Катя баавгайтай охин гэж хэн болохыг мэдэж авах хэрэгтэй байлаа. 

	Хотоор явж байхдаа ажигласан, огт үл таних нэг охиныг «баавгайтай охин» гэж Катя дотроо нэрлэсэн байжээ. Энэ жигтэй охин, жижигхэн цэвэр байшиндаа нэг ч том хүнгүй гав ганцаараа сууж, үслэг даавуун баавгайтайгаа үргэлж чанга ярилцдаг аж. 

	Тэр охин, байшингийнхаа задгай саравчаар яаж явдаг, хүнтэй ярьж байгаа юм шиг баавгайтайгаа яаж ярилцаж, тэнгисийг хэрхэн хардгийг нь гудамжнаас хашааны завсраар Катя олон удаа ажиглажээ. Харахад тэр нь Катятай үе насны охин байв. Тэр охин арай ч ганцаараа аж төрөн чадамгүй бага, арай ч үслэг даавуун баавгайтай наадаж баймгүй том охин байлаа. 

	Ерөнхийдөө энэ охин нэлээд сайн охин, ялангуяа их цэвэрч: цагаан даашинз нь үргэлж цэвэр, толийтол индүүдсэн, туфлиэ гялалзтал арчсан байдаг. Байшин доторх юмаа өөрөө янзалж, хувцас, хунараа өөрөө цэвэрлэж, бэлтгэж байдаг юм бол уу? гэдгийг мэдэх гэж Катя их чармайна. Катя гудамжинд удаан зогсож, байшингаас энэ охины ээж нь ч юм уу, нагац нь ч юм уу гарч ирдэггүй байгаа гэж харна. Гэтэл эх ч үгүй, нагац ч үгүй юм, охин ганцаараа л баавгайтайгаа ярьж байдаг байлаа. 

	Катя гудамжинд зогсож байхдаа энэ охины ярьж байгаагаас ганц ч үг сонсож чаддаггүй байв. Энэ охин баавгайтайгаа юу ярьж байдаг, энэ охиныг хэн гэдэг, яагаад ингэж үргэлж ганцаараа байдаг юм бол мэдэх юм сан гэж Катя хэдийнээс хүсдэг болжээ. Катя түүнтэй танилцаж, бүр найзлах юм сан гэж санаашрах болов. Гэвч хаширлаж, танилцах явдлаа хойшлуулсаар байв. Үнэнийг хэлэхэд Катя бол өөрөө өөртөө ч үнэнээ хэлдэггүй хариг охин билээ. Гэсэн ч өнөөдөр Катя энэ охинтой заавал танилцахаар шийдвэрлэв. 

	Лидаг явмагц, Катя замдаа орлоо. Нүцгэн өсгийг нь халуун чулуу хайрахад Катя алхах бүрдээ үсэрч явна. Энэ хотод хөл нүцгэн явахад юм бүхэн өргөстэй, халуун тул тун ч хэцүү. Газрын хөрс, төмс булчихсан ч болгочихмоор халдаг ажээ. Бүх гудамж, зам, хадаас шиг хурц үйрмэг чулуугаар бүрхэгджээ. Хамаг ургамал, гоё сайхан цэцгүүдийн иш хүртэл өргөсөөр бүрхэгдсэн байлаа. Гэвч Катя бараг жил шахам хөл нүцгэн явжээ. Туфли өмсдөг Лида мэтийн охидыг тэр сэтгэлийнхээ гүнд баахан тоодоггүй билээ. Катягийн өсгийний арьс, заан буюу армааных шиг зузаан ширүүн байлаа. Хэдий тийм боловч улайссан чулуу хөлийг нь хайрна. Баавгайтай охины байшин, хотын захад байдаг. Хэрэв Катя гудамжаар явбал тэнд очиход хол байв. Их бууны сум, бөмбөгөнд олон хашаа байшин эвдэрч, хотод шинэ зам сүв гарсан агаад энэ бүх зам сүвийг Катя анддаггүй билээ. Тэгээд тэр, шууд чигээрээ, эвдэрхий сиймхий дотуур шургалан, няцарч бутарсан чулуу, шохой, хагархай шил дээгүүр дамжин тэртээ хажуу өөд өгсөж авирсаар явлаа. 

	Зараа уулын бутны хагарсан өргөст бөмбөлгүүд Катягийн даашинзны тал бүхнээс асна. Жаахан сувс нүдээрээ, Катяг ширтэн, чулуун дээр хэвтэж наранд ээж байгаа бяцхан гүрвэлээс өөр ямар ч амьтан энд алга. 

	Хоосон болсон газар төгсмөгц, Катя дахин гудамжинд гарч харвал хотын хамгийн дээд хэсэгт ирчихсэн байлаа. Дракондидийн цэцэрлэг тэртээ дор ногоорно. Гудамжинд Катягаас гадна ганцхан хүн явж байв. 

	Тэр хүн Катягийн өмнө яваа учир Катя түүний араас харж байлаа. Энэ хүн бол намхавтар, загзгар чийрэг биетэй усан цэрэг байв. Погон2 дээр нь алтан зурвас гялалзана. Зүүн гартаа алчуурт боосон нэг юм барьжээ. 

	Энэ бол Лида бид хоёрын харсан хөнгөн онгоцны усан цэрэг лавтай мөн гэж Катя бодов. Онгоц зогсох далангийн тэнд түүнээс өөр нэг ч хөлөг онгоц байсангүй. Харин энэ усан цэрэг онгоц зогсох далангаас ийм хол газар юу хийж яваа юм бэ? Энэ хүн хаа хүрэх нь вэ гэдгийг мэдвэл сайн сан. Гэвч Катя эргэж, нурж хэмхэрсэн эмнэлгийн газрын хаалгаар ороод, усан цэргийн барааг алдав. Ингэж явахад ойрхон байлаа. 

	Катя эмнэлгийн байшингийн дэргэдүүр өнгөрөхдөө ажиглавал урьд, дээврийг нь тулж байсан цагаан баганууд одоо огторгуй хатган горзойж байв. Катя цаашаа явж, цэцэрлэгийг өнгөрөн гудамжинд гарч харвал баавгайтай охины байшингийн яг дэргэд хүрчээ. 

	Энэ байшин, цэцэрлэг дунд байдаг бөгөөд цэцэрлэг нь намхан чулуун хашаатай байв. Багсран ургасан сарнай цэцгийн үлэмж сагсгар цэцэгтэй мөчрүүд хашаа дээгүүр нь давж гудамж руу унжжээ. Явган хаалганаас хорин алхам зайтай газар гудам нь тахирлах бөгөөд яг тэр тахираас Катя нөгөө хашаа дотор юу болж байгааг харж чадах байлаа. 

	Өнөөх охин, усан үзмийн бужгар мөчрөөр бүрхэгдсэн задгай саравчиндаа байгааг өргөн навчны завсраар Катя сайн харлаа. Хэрэв тоглоомон баавгайг нь эс тоолбол тэр охин ганцаараа байлаа. Энд тэндээ нэлээд элэгдсэн тоглоомон баавгай, дөрвөн тавхайгаа өргөөд, сүрэл сандал дээр сууж байв. Охин өөрөө ширээний дэргэд зогсож, гар нь хурдан хурдан хөдөлнө. Тэр охин, машинаар тамхи чихэж папирос хийнэ. Гурван том хайрцаг байгаагийн нэгнээс нь тамхи, нөгөөгөөс нь цаасан бортого авч, гурав дахид нь бэлтгэсэн папиросоо хийнэ. 

	Тэр охин ажиллангуутаа баавгайтайгаа ярина. Катя дууг нь сонссон боловч юу гэж хэлсний нь мэдсэнгүй. Катя цэцэрлэгийн хашаанд ойртож очив. Гэсэн ч тэндээс түүний үгийг сонсох нөхцөлгүй байлаа. Ийш тийшээ ажиглан хараад гудамжинд юу ч алга байгааг мэдэж, Катя хашаа дээр нь авиран гарлаа. Катя хашаа дээр гарсан хойноо хаалгаар нь орвол дээр байж гэж бодлоо. Гэвч нэгэнт хожимджээ. Түүний хашаа дээр байгааг тэр охин даруй харж чадах байлаа. Катя цэцэрлэгт үсрэн орж, сарнай цэцгийн бутанд сандран нуугдав. 

	— За, харж бай баавгай минь, миний аав ирнэ дээ! гэж баавгайдаа охин хэлэв. Одоо Катя үг нэг бүрийг сонсох болов: — Аав маань тэгээд энэ гүвээн дээр гарч ирмэгц: «Маня!» гэж явангуут хашхирна. Би тэгэхэд нь «аав минь ирлээ!» гээд л тосож гүйнэ дээ. 

	«Ай даа энэ охиныг Маня гэдэг юм байна» гэж Катя бодлоо. 

	Маня үргэлжлэн:

	— Тэгээд аав, задгай саравчиндаа ирээд китель цамцаа тайлж, халаад өмсөөд, энэ сандал дээр сууж, надад өөрийнхөө хөнгөн онгоцны тухай ярьж эхэлнэ дээ. Тэгэхэд нь би «аав аа, хараач, би танд хэчнээн их папирос бэлтгэв ээ» гэнэ дээ. Би аавдаа өдөр бүхэн гучин папирос хийж байна. Түүнийг эргэж ирэхэд одоотой адил ийм их папирос хэзээ ч би бэлтгэж байгаагүй. Энэ хайрцагт мянган ширхэг ордог юм, одоо бараг дүүрэх шахаж байна шүү дээ... Чи намайг яагаад л нэг их хараад байна, баавгай минь ээ гэв. 

	Тэгээд тэр охин баавгайнхаа, дугариг товчин нүд рүү анхааралтай харж:

	— Намайг ингэж харах чинь сайн биш дээ, баавгай минь, аавыг эргэж ирнэ гэдэгт чи итгэхгүй байна уу? За за, би чиний харцаар чинь мэдэж байна. Чи итгэхгүй байна. Чи аавыг минь тэртээ эрэг дээр буулгасан десантын үеэр үхсэн гэж бодож байна, гээд тэр охин, германчуудын эзэлсэн, эндээс арай чарай харагдах тэнгисийн эрэг рүү гараар заав. 

	— Битгий марга, баавгай минь, битгий марга, чи тэгж бодож байна! гэж тэр охин хорсолтой хэлээд, — Чи бидний ярихыг сонссон шүү дээ. Аавын хөнгөн онгоц, Германы цэргийн батарейг сөнөөхөөр тэр эрэг дээр шөнө десант буулгасан. Тэгээд батарейг устгаад, аав улаан флотч Казаченко хоёроос бусад нь цөм буцаж ирснийг чи сонссон. Аав яасан нь мэдэгдэхгүй байна. Яагаад гэвэл харанхуй шөнө байлдаан болсон, буцаж ирсэн хүмүүсийн хэн нь ч аавыг харсангүй. Аав ч эргэж ирсэнгүй, тэгээд чи аавыг хэзээ ч эргэж ирэхгүй гэж бодож байна... гэв. 

	Тэр охин баавгай руугаа тун хорсолтой харан:

	— Чи юу гэж бодсон ч надад хамаа алга. Чи бол ердөө л модны үртэстэй хүүдий шүү дээ. Би үргэлж ганцаараа байдаг болохоороо л чамтай ярих юм. Ямар нэг хүнтэй ярих хэрэгтэй шүү дээ. Үгүй, аав минь эргэж ирнэ! гэж хашхираад, — Би ч аавыгаа хүлээнэ. Өдөр бүхэн аавдаа папирос хийнэ. Зуун хайрцаг дүүрсэн ч би хийнэ!... гэлээ. 

	Тэгээд тэр охин буруу харж, хурууд нь хурдан ажиллана. Тэгэхэд нь Катя гэнэт тэр охин дээр очиж, ямар нэг юм ярьж сэтгэлийг нь тайтгаруулмаар санагдав. Гэвч ингэж сэмхэн чагнаж байгаад шууд л бутан дотроос босоод очих нь эвгүй байлаа. Гэсэн ч өөр яах ч аргагүй байлаа. Катя бутыг ярахаар гараа сунгатал, ямар нэг хүн хашааны хаалгыг аяархан цохих нь сонстов. 

	Катя ч шууд нам гүм боллоо. 


ААВ ЧИНЬ ЭРГЭЖ ИРНЭ

	 

	Саяхан гудамжинд Катягийн харсан усан цэрэг хүүдийтэй юмаа сугандаа хавчуулаад, хаалганы цаана зогсож байв. Энэ хүн, эмнэлгийн байшингийн түүгээр явах богино замыг магад мэдэхгүй байсан тул дөнгөж сая энд ирсэн байх. 

	Одоо Катя, тэр хүний царайг харж чадлаа. Энэ хүн бол далайн морь мэт бууралтсан сахалтай, наранд шарагдсан нүүр нь модоор сийлж хийсэн юм шиг, нүүрэн дэх атираа нь модны долон адил, настайвтар хүн байлаа. 

	— Макар Макарыч ирлээ! гэж Маня хашхиран, хаалга руугаа гүйж очоод, — Таны бие сайн биз, Макар Макарыч аа? гэлээ. 

	Тэнгисчин дотогш орж, хүүдийтэй юмаа том гартаа эв дүйгүй барьж, бачимдсан байдалтай хоёр хөлөө сэлгэн зогсоод:

	— Миний бие ч дажгүй, би бол хөгшин наймалж шүү дээ, тэнгис намайг нэвт шувт давсалж гүйцсэн юм, үхээд зуун жил болсон ч гэмтэхгүйгээр тийм шорвог болсон юм шүү дээ би, гэлээ. 

	— Яагаад та ингэж удтал ирсэнгүй вэ?

	— Германы усанд шумбадаг онгоцыг бид харуулдаж Элсэн Хошуунд таван шөнө жижүүрлэлээ. 

	Катя хот даяарыг мэддэг шигээ, Элсэн Хошуу гэж нэрлэдэг урт нарийхан хошууг мөн сайн мэддэг байлаа. Хотоос таван километр газраас энэ хошуу эхэлж тэнгист нэлээд хол гудран орно. 

	— Тэгээд усанд шумбадаг онгоцыг мөрдөв үү? гэж Маня асуув. 

	— Одоохондоо харсан юмгүй, өнөөдөр дахиад тийшээ очиж харуулдана, гэж Макар Макарыч хэлэв. 

	— Аавын минь тухай сураг чимээ байна уу?

	— Сураг чимээ алга. Манечка минь, гэж Макар Макарыч их л уйтгартай хэлэв. 

	Үзтэл тэр түгдэрснээ, сэргэлэн дуугаар яаралтай:

	— Иймд бид дахиад л хүлээх хэрэгтэй байна. Ахмад-дэслэгч эргэж ирнэ. 

	— За тэр дээ, би үргэлж л баавгайдаа хүлээх л хэрэгтэй, аав заавал ирнэ гэж хэлж байсан, гэж Маня хашхираад, — Орооч, Макар Макарыч ор л доо! гэлээ. 

	Тэр охин задгай саравчиндаа гүйн ороход Макар Макарыч эвгүй гишгэлэн хойноос нь дагалаа. 

	— Суу л даа та, гэж тэр охин, сүрэл сандлаа түүнд ойртуулаад, — Наад хүүдийтэй юмаа ширээн дээр тавьчих л даа, гэв. 

	Тэр хүн, хүүдийтэй юмаа ширээн дээр тавьж суугаад, нэг хэсэг дуугүй байснаа:

	— Манечка чи яасан том болчихоо вэ! Би танайд үргэлж шахам ирж байгаа мөртөө чиний ингэж өсөж байгааг мэдсэнгүй шүү. 

	— Та намайг иймхэн байхаас мэднэ шүү, дээ, Макар Макарыч, гээд Маня гараа сунгаж ширээнээс жаахан өндөр заалаа. 

	— Ийм бишээ, иймхэн байсан, гэж Макар Макарыч гараа сунгаж бүр ширээн доогуур заагаад -ахмад-дэслэгчид айлчилж, бидний хөнгөн онгоц дээр анх чамайг эх чинь аваачсаныг би санаж байна. Тэгэхэд бид цөмөөрөө чамайг яасан хөөрхөн амьтан бэ гэж хайрлаж байсан. Чи энэ баавгайгаа барьж очсон, энэ баавгай чамаас хавьгүй том байсан, гэлээ. 

	— Тэр өдрийг би ч санаж байна. Тэгэхэд би мөн жаргалтай байж билээ. Тэр өдөр надад энэ баавгайг авч өгөөд хөнгөн онгоц дээр очсон, тэгэхэд ээж маань амьд, аав минь алттай цагаан саравчит малгай өмсөөд салхинд зогсож, хүмүүс цөм түүнийг дагаж байсан, харин намайг хараад аав минь инээмсэглэж байсан... Макар Макарыч папирос ав л даа, энэ аавын папирос, хэчнээн их папирос байна үз л дээ, гэж Маня ярилаа. 

	Макар Макарыч папирос авч татаад:

	— Аав чинь бас надад үргэлж «Макар папирос тат л даа» гэж хэлдэг сэн, тэгээд тамхиныхаа хайрцгийг гаргаж, «энэ папиросыг надад охин минь хийж өгсөн юм» гэдэг сэн, би хэчнээн жил ч аавтай чинь хөнгөн онгоц дээр ажиллав даа, хэчнээн жил ч тэр миний дарга байв даа, хөөрхий! Хэрэв тэр ирвэл... 

	Гэтэл Маня гэнэт уурлан, түүний үгийг тасалж:

	— Та яагаад «хэрэв тэр ирвэл» гэж ярьж байна? «Түүний хүрч ирэхэд» гэж ярих хэрэгтэй! Аав заавал ирнэ! Эсвэл та түүний заавал ирнэ гэдгийг итгэхээ болив уу? - гэлээ. 

	Макар Макарыч айж сандарлаа. 

	— Итгэнэ, итгэнэ! гэж тэр тэвдэн өгүүлж, Манечка, минь бүү уурла, хэрэв би буруу хэлсэн бол би санамсаргүй мунгинаад л... 

	— Зүгээр, зүгээр, Макар Макарыч, би уурлахгүй... гэв. Гэвч тэр охин дуугай болж, уруулаа жимийж байгааг харахад сэтгэл ихэд зовсон байдал илэрхий. Дахиад л папиросоо хичээнгүйлэн хийж эхлэв. 

	Макар Макарыч мөн дуугай болж, түүний зүг уйтгартай, сандарсан байдалтай ширтэнэ. Тэгснээ дуугүйхэн босож цагаа хараад:

	— Явах цаг болжээ, баяртай Манечка, гэж хэлэв. 

	— Жаахан суу л даа Макар Макарыч. 

	— Болохгүй, яг арван есөн цагт хөнгөн онгоц дээр бай гэж тушаасан юм гэж хэлээд довжоо руу явав. 

	— Хүүе байгаарай! Та дахиад л хүүдийтэй юмаа орхичихлоо, гэж Маня хашхирав. 

	Үнэхээр түүний авчирсан хүүдийтэй юм ширээн дээр хэвтэж байв. Макар Макарыч ч зогслоо. 

	— Юун хүүдийтэй юм бэ? гэж тэр хүн асуугаад тэр хүүдийтэй юмыг сая л үзэж байгаа юм шиг харснаа:

	— Аа, энэ үү... энэ бол миний юм биш, таны юм... Хөнгөн онгоцны команд чамд өгөөрэй гэсэн юм... будаа, чихэр... зэрэг ялихгүй юм - гэлээ. 

	— Макар Макарыч би өлсөөгүй байна! Түрүүчийн авчирч өгсөн юмыг чинь бараагүй байна. 

	— Зүгээр, зүгээр... аав чинь бага зэрэг саатаж мэднэ. Бид шийдвэрлэсэн юм... баяртай!

	Тэгээд тэр хүн бушуухан явж цэцэрлэгт ороод, эргэж харалгүй хаалга тийш алхлав. 

	— Хайчих нь вэ? Зогс л доо! гэж Маня хашхираад хойноос нь гүйв. 

	Гэвч Макар Макарыч зогссонгүй. 

	— Хүүе зогс л доо! Би юм асууя... Хүүдийтэй юмны тухай биш ээ... 

	Хүүдийтэй юмны тухай биш гэдгийг сонсоод Макар Макарыч эргэж түүнийг хүлээв. 

	— Би танаас асуухыг хэдийн хүссэн юм... гэж Маня тээнэгэлзэх байдалтай хэлээд, — Корольков итгэж байна уу? гэв. 

	— Дэслэгч Корольков уу? гэж Макар Макарыч эргүүлж асуув. 

	Корольковын тухай тэдний ярихыг сонсоод Катя бутан дундаас арай л суга үсрэн гарсангүй. Ийм байдаг байж! Эд Корольковыг мэддэг байх нь ээ! Бас тэгээд Корольков-дэслэгч байх нь!

	— Тиймээ, би танаас асуухыг хэдийнээс хүссэн юм: Аавыг минь буцаж ирнэ гэж Корольков итгэж байна уу? гэж Маня хэлэв. 

	— Итгэлгүй яах вэ, гэж Макар Макарыч хэлсэн боловч ярианы нь өнгө, хатуу итгэсэн шинжгүй байлаа. 

	— Итгэж байгаа байж, гэвч танаас арай бага итгэж байгаа юм биз дээ гэж Маня асуулаа. 

	— Надаас ч бага аа! гэж Макар Макарыч хэлэв. Тэр хоёр дуугүй удаан зогслоо. 

	— Явах цаг боллоо, гэж Макар Макарыч дуугаран-дэслэгч Корольков намайг онгоц зогсох даланд яг арван есөн цагт бэлэн байх хэрэгтэй гэж тушаасан. Аавыг чинь байхгүй хооронд... манай хөнгөн онгоцыг Корольков түр командалж байгаа... гэлээ. 

	Маня, тэр хүний өөдөөс инээмсэглээд хаалгаа хаав. 

	Тэгээд тэр хүний өргөн мөр, хашааны цаад руу ормогц Маня нүүрээ гараар дарлаа. Тэр охин буруу харан зогсож, чимээгүй эхэр татан уйлав. 

	Катя ухасхийн босож, цэцэгтэй хамар дээгүүр харайлган түүн тийш очлоо. 

	— Охин оо, сонсооч охион! гэж Катя дуудсан боловч Маня эргэж харсангүй. 

	Катя болгоомжтойгоор түүнийг тойрч, нүүрийг нь харахыг оролдов. Маня уйлахдаа нүүрээ гараараа халхалжээ. Хурууны нь завсраар нулимс урсаж байлаа. 

	— Юунд чи уйлаа вэ? гэж Катя асуугаад, түүний нүүрээс гарыг нь салгах гэж оролдон, — Үгүй, чи надад хэл! Юунд чи уйлаа вэ? Хэрэв надад хэлэхгүй бол би... би... би... бас уйллаа шүү! гэлээ. 

	— Аавыг минь эргэж ирнэ гэж тэд итгэхгүй байна. Тэд ганц намайг тайвшруулаад, харин өөрсдөө итгэхгүй байна... гэж Маня хэлэв. 

	— Би, би, би итгэж байна! гэж Катя хашхираад, — Аав чинь эргэж ирнэ! За, битгий уйл, за наашаа хар! гээд дахин түүний гарыг нүүрээс нь салгах гэж оролдон, — Чи намайг мэдэхгүй биз, гэвч энэ онц биш, намайг Катя гэдэг, би чамд хэлж байна шүү: Аав чинь ирнэ гэж!... Яасан юм бэ чи? гэлээ. 

	Гэтэл Маня уйлсаар, түүнээс буруулан, задгай саравч руугаа гүйж очоод, тасалгаандаа орж хаалгаа хаав. 

	— Би чиний аавыг олно! гэж түүний хойноос Катя хашхираад, —Яаж олохыгоо хэлж мэдэхгүй боловч би түүнийг олно! гэлээ. 


ДЭСЛЭГЧ УНТАЖ БАЙНА

	 

	«Тэнгисийн хайгуулч» гэдэг хөнгөн онгоцны хөгшин боцман (бага дарга) Макар Макарыч Макаровыг онгоц зогсох даланд хүрч ирэхэд, асар том улаан бөмбөлөг наран шингэх шахан тэнгис дээрээс өнгийж байлаа. Салхи намдаж, жин үд адил халуун байв. Далан хавийн ус шил мэт тунгалаг, намуухан агаад тэртээ ёроолд нь байгаа чулуу, түүний дэргэдүүр байгаа шулуун бүдүүн загас хүртэл ил харагдаж байв. Гагцхүү шингэж байгаа нарны туяа час улаан байсан учир-салхитай шөнө болох нь гэж Макар Макарыч мэдэж байв. 

	Даланд бүдүүн аргамжаар бэхлэгдсэн хөнгөн онгоц нойрмог чимээгүй ганхах нь асар том өлгий мэт ажээ. Онгоцыг бэхэлж уясан модон шон дээр, дуу чимээ хураагч Иванов сууж байв. Иванов бол туранхай, өндөр биетэй, зууван цагаан царайтай, бөгтөр хүн байлаа. Макар Макарычид анхандаа Иванов зүүрмэглэж байгаа юм шиг үзэгдэв. Гэтэл түүний ойртож очиход Иванов гэнэт босож, нойргүйгээс болж улайсан нүдээр түүнийг ширтэн:

	— Чшш! гэлээ. 

	— Арван ес нойл, гэж Макар Макарыч цагаа харж хэлээд, — Дэслэгч хаа байна? гэлээ. 

	— Чшш! Дэслэгч унтаж байна!

	— Унтаж байна ий? гээд Макар Макарыч дуугаа нам болгож, — Сайн байна. Тэр чинь таван шөнө огт унтаагүй шүү! гэлээ. 

	Тэд цөм таван шөнө унтсангүй, таван хоног Элсэн Хошуунд жижүүрлэж, Германы усанд шумбадаг онгоцыг хүлээсэн боловч, огт дэмий хоосон өнгөрчээ. 

	— Манечкагийнд очив уу? гэж Иванов асуулаа. 

	— Очсон, гэж Макар Макарыч хариулав. 

	— Юмаа өгөв үү?

	— Өгсөн. 

	— За, тэр охин ямар байна?

	— Хуучин хэвээрээ л байна. 

	— Эцгээ хүлээгээд л байна уу?

	— Хүлээгээд л байна. 

	— Бакуд нагац эгч дээрээ очвол дээр байх аа гэж та түүнд хэлэв үү? гэж Иванов асуув. 

	— Үгүй, хэлээгүй. 

	— Яагаад?

	— Зүрх хүрсэнгүй, хэрэв намайг тэгж хэлбэл тэр охин биднийг цааш нь түүнийг хүлээхээ больж гэж бодно шүү дээ, гэж Макар Макарыч хэлэв. 

	— Биднийг, түүнийг хүлээж байна уу, үгүй юү гэж тэр охин асууж байна уу?

	— Асуусан, ялангуяа дэслэгчийг асуусан. 

	— Корольковыг уу?

	— Дэслэгч Корольков хүлээж байна уу, үгүй юу гэж. 

	— Та тэгээд юу гэж хэлэв?

	— Хүлээлгүй яах вэ гэсэн. 

	— Гэвч түүнд аажим дасгаж хэлэх л хэрэгтэй дээ, гэж Иванов тээнэгэлзэн хэлэв. 

	— Хэрэв манай ахмад-дэслэгч амьд байвал яах вэ? гэж Макар Макарыч хэлэв. 

	— Ай даа, хэрэв тэр маань ирвэл дээ! гээд Иванов дуу алдан, — Бидэнд ямар их хэрэгтэй байна даа! Ялангуяа одоо юм юм мэдэх хэрэгтэй болоод байхад... гэлээ. 

	— Корольков мэдэхийг хичээсээр л байна уу? гэж Макар Макарыч асуув. 

	— Хичээсээр л байна. 

	— Зовсоор л байна уу?

	— Дандаа л сэтгэл зовж байна, гэж Иванов хэлэв. 

	Дэслэгч Корольков юунд зовж байгааг тэр хоёул онц сайн мэдэж байлаа. Германы усанд шумбадаг онгоц бараг өдөр бүхэн хотын дэргэд үзэгддэг. Үзэгдээд л алга болно, үзэгдээд л алга болно. Энэ онгоц ганцхан Элсэн Хошууны хавиас л гарч ирээд буцаж орж болох байлаа. Тэгээд тэд Элсэн Хошуунд таван хоног жижүүрлэсэн боловч, усанд шумбадаг онгоц ганцыг ч олж харж чадсангүй. Энэ бол хөнгөн онгоцны жинхэнэ дарга ахмад-дэслэгч Снигирев сураг чимээгүй алга болсны дараа хөнгөн онгоцыг командлах үүргийг өөртөө дөнгөж сая авч байгаа Корольковын үед болж байгаа хэрэг!

	Дуу чимээ хураагч Иванов ч энэ хэдэн хоног, Корольковоос багагүй зовжээ. Иванов онгоцон дахь дуу чимээ хураадаг жижигхэн тасалгаанд нойр хоолгүй сууж, дуу хураагч чихэвчийг зүүгээд, тэнгисийн гүн дэх чимээг сонсож байв. Дуу хураагч бол гайхамшигт багаж: түүний тусламжаар усан доорх өчүүхэн ч чимээг сонсож болно. 

	— Тэнд загас ч мэдэгдэхгүй өнгөрөмгүй юм даа, гэж Макар Макарыч хэлэв. 

	— Загас ч яах вэ дээ, харин би тэнгисийн гахай өнгөрөхийг л сонссон, гэж Иванов бат итгэлтэй хэлэв. 

	— Тэр чинь тэгээд яаж явдаг юм бэ? уул дээгүүр явдаг юм уу?

	— Үгүй, гагцхүү уул дээгүүр биш. 

	— Тэгээд Корольков юу бодож байна?

	— Хэрэв бидэнтэй хамт манай ахмад-дэслэгч байсан сан бол бид аль хэдийн энэ усанд шумбадаг онгоцыг барих сан гэж л Корольков бодож байна. 

	Ингэж хэлээд Иванов дуугай! болж Макар Макарыч руу хараад, гэнэт шивгэнэсэн нь;

	— Казаченко хотод байгаа шүү. 

	— Ямар Казаченко? гэж Макар Макарыч цочин хашхираад, — Манай Казаченко уу? гэлээ. 

	— Манай хөнгөн онгоцны улаан флотч Казаченко. 

	— Манай улаан флотч Казаченко уу? Тэртээ эрэг дээр ахмад-дэслэгчтэй хамт алга болсон Володя Казаченко уу?

	— Тийм ээ. 

	— Казаченко хотод ирээд, яагаад хөнгөн онгоцондоо ирэхгүй байна?

	Тэр хүнд шархтжээ. 

	— Фронт нэвтэрч ирлээ гэж үү?

	— Тийм л байхаа. 

	— Корольков түүнийг хараа юу?

	— Үгүй, доктор хориглосон, уулзсан уулзаагүй ялгаа алга, тэр юу ч мэдэхгүй, юу ч ойлгохгүй болжээ. 

	— Эдгэрч чадах нь уу?

	— Одоохондоо мэдэгдэхгүй байна. 

	— Тэр тэгээд эмнэлгийн газарт байна уу?

	— Үгүй, түүнийг байшингийнхаа дэргэдээс олж авсан эндхийн нэг айлд байгаа. Одоохондоо тэндээ байсан нь дээр гэж доктор хэлсэн. 

	— Тэгээд Корольков яасан бэ?

	— Ахмад-дэслэгчийн тухай Казаченко ямар нэг юм яриагүй биз гэж Корольков доктороос асуусан, Казаченко зөвхөн л дэмийрч байсан, удалгүй дэмийрэхээ больсон байна. Корольков, их л сэтгэл догдолсон байдалтай докторынхоос эргэж ирээд тасалгаандаа орж, буйдан дээрээ гэнэт санамсаргүй унтсан. 

	— Та ч гэсэн адилхан унтвал сайн юм сан, юунд унтахгүй байгаа юм бэ, гэж Макар Макарыч хэлэв. 

	— Чадахгүй нь ээ. Нойр надад амралт биш болоод байна шүү. Дөнгөж нүдээ анимагц л шууд миний чихэвчинд тэнгисийн гүнд сэрчигнэх чимээ авиа сонстох шиг болоод болдоггүй. Бас тэгээд одоо тэнгист гарах гэж байхад яаж унтах вэ дээ. Явж аппаратаа шалгая даа. Дэслэгчийг бүү сэрээчхээрэй. 

	— Битгий зов л доо. 

	Иванов яаралгүй босож, хөнгөн онгоц руу явлаа. Макар Макарыч далан дээр ганцаараа үлдэв. Сүүлийн үед Макар Макарыч ч мөн бага унтсан, ер нь үүний үе насны хүмүүс нойр дутуудаа сайн байдаг учир унтахыг төдий л хүсдэггүй байлаа. Тэр суугаад тамхи татаж, юм бодно. 

	Тэгээд гэнэт онгоц зогсох далан руу, шууд хөнгөн онгоцыг чиглэн хоёр охин ирж явахыг харлаа. 


ҮҮНД ЯМАР Ч УТГА АЛГА

	 

	Лидаг хөтлөөд Катяг онгоц зогсох далан дээр гарч ирэх үед нарны доод тал тэнгист хэдийн шигдэн орсон байв. Катя, баавгайтай охины тухай түүнд яриад, одоо тэр хоёр, дэслэгч Корольковтой уулзахаар яваа байжээ. Шархтай улаан флотчийн дамжуулахыг хүссэн үгийг тэр хоёр одоо Корольковт хэлнэ. 

	Харин Лида, тэр үгний далд утгатай гэдгийг хуучин хэвээр итгэхгүй тээнэгэлзэж, дурамжхан явна. 

	— Нар шингэснийг харж байна уу? гэж Лида далан дээр гарч ирэхдээ хэлээд: — Ээж намайг эрж бүх хотоор гүйнэ дээ. Ээж намайг нар шингэснээс хойш гэрээсээ гаргадаггүй юм, гэлээ. 

	— Нар шингэснээс хойш хамгийн нууц, аюултай зүйл бүхэн гарч ирдгийг чиний ээж чинь одоо хүртэл мэддэггүй юм уу? гэж Катя асуув. 

	— Үүний чинь ч ээж онц сайн мэднэ л дээ. Тэгээд ч тэр, намайг нар шингэсний хойно гэртээ суулгаж байх гэдэг юм, гэж Лида хариулав. 

	Ингэж явсаар тэд хөнгөн онгоцонд ойртож очоод Макар Макарычийг харав. Тэр хүн нүдээ онийлгон тэднийг ажиглана. 

	— Сайн байна уу? гэж Катя хэлэв. 

	— Сайн, сайн уу? гээд, — Битгий ингэж чанга хашхираарай, энд чинь хашхирч болдоггүй юм шүү, гэж Макар Макарыч хэлэв. 

	— Уучлаарай, гэж Катя чимээгүй хэлээд, аль болох эелдгээр ярихыг хичээн: — Бид дэслэгч Корольковтой уулзах хэрэгтэй юм сан, гэв. 

	— Дэслэгч Корольковтой уулзаж болохгүй. 

	— Болохгүй ээ? гэж Катя гайхан асуув. 

	— Болохгүй. 

	— Яагаад болохгүй гэж?

	— Яагаад гэвэл тэр унтаж байгаа, гэж Макар Макарыч хэлэв. 

	Лида, буцах хэрэгтэй болж гэж бодоод, Катягийн гараас угзарлаа. Гэвч Катя явахыг шийдсэнгүй. 

	— Бид түүнтэй уулзах маш чухал хэрэгтэй ирсэн юм сан, түүнийг сэрээх болж дээ, гэж Катя хэлэв. 

	— Сэрээх ий? гээд Макар Макарыч инээмсэглэн: — Яаж та нар түүнийг сэрээх юм бэ? гэв. 

	— Бид таныг гуйя л даа, гэж Катя хэлэв. Макар Макарыч гайхаж:

	— Уухай, үгүй дээ, намайг битгий гуй гэж зөвлөе. Би бол хөгшин наймалж, тэнгисийн ус намайг нэвт шувт давсалж гүйцсэн юм. Амсангуут л шууд нулимчихмаар тийм гашуун шорвог болчихсон юм даа би. Бас надад гэр ч байхгүй, төрөл садан ч үгүй, эхнэр хүүхэд ч байхгүй. Миний гэр бол «Тэнгисийн хайгуулч» гэдэг хөнгөн онгоц, миний садан гэдэг бол түүн дээр явдаг хүмүүс юм шүү. Тэгээд ч «Тэнгисийн хайгуулч» гэдэг хөнгөн онгоцны дэслэгч Корольков, таван шөнө нойргүй байгаад унтахад нь би сэрээж чадахгүй дээ гэв. 

	— Явъя, Катя явъя! Юу ч бүтэхгүй нь байна! гэж Лида шивгэнэв. 

	— Дуугай бай! гэж Катя түүнд хэлээд, эргэж Макар Макарычид: — Тэгвэл түүний сэрэхийг нь бид хүлээе л дээ, удахгүй сэрэх бол уу? гэж тайван асуув. 

	— Хурдан сэрж ч магадгүй. Гэсэндээ та нар түүнтэй уулзаж чадахгүй байх гэж Макар Макарыч хариулав. 

	— Яагаад?

	— Яагаад гэвэл түүнийг сэрэхтэй зэрэг бид шууд тэнгист гарна. 

	— Тэгвэл та нар хэдийд эргэж ирэх вэ?

	— Бид, дахиад энд бүр ирэхгүй ч байж магад, бид өөр буудал руу явчих ч магад, гэж хэлэв. 

	Ингээд түүнийг яах ч аргагүй байв. Макар Макарыч тэр хоёроор тоглосон ч үгүй юм шиг, доромжилж шоолсон ч үгүй юм шиг байлаа. Лида дахиад л:

	— Харж байна уу Катя, би чамд хэлсэн шүү..., гэв. 

	— Дуугай бай! гэж Катя түүний үгийг таслан, — Энэ сайн санаат тэнгисчин түүнийг одоо сэрээхээр явна даа гэлээ. 

	Макар Макарыч «сайн санаат тэнгисчин» гэж өөрийгөө хэлж байхыг сонсоод гайхаж:

	— Сайн санаат гэнэ үү, уухай! Юугаар нь намайг сайн санаат гэж та нар мэдэв? гэж асуув. 

	— Та их сайн санаат хүн шүү, тээр тэнд ууланд байгаа тэр нэг охинтой таны ярьж байхыг би сонссон юм гэж Катя итгэлтэй хэлэв. 

	Макар Макарыч бүр их гайхаж:

	— Ямар охинтой? Манятай юу? гэж асуув. 

	— Тийм ээ, яагаа вэ өнөөх эцэг нь алга болсон охин, түүнийг Маня гэдэг юм. 

	— Чи түүнийг мэдэх үү? Түүнд чинь тэгээд ямар нэг юм тохиолдоогүй биз? гэж Макар Макарыч сандарсан байдалтай асуув. 

	— Үгүй, тэр охин яагаа ч үгүй зүгээр, харин түүний эцгийг олоход л би туслах гэсэн юм гэж Катя хэлэв. 

	Макар Макарыч гайхсандаа, бүр модон шон дээрээ дайвалзан:

	— Уухай! Чи манай ахмад-дэслэгчийг олоход туслах юм уу? гэж асуув. 

	— Тусалж чадах, эсэхээ одоохондоо би өөрөө ч мэдэхгүй л байна. Гэвч юуны өмнө шархтсан улаан флотчийн дамжуулж хэлэхийг хүссэн үгийг дэслэгч Корольковт хэлэх хэрэгтэй байна, гэж Катя хариулав. 

	— Шархтсан ямар улаан флотч вэ?

	— Лидагийн ээж Марья Васильевнагийн хашаанд ухаан алдаж унасан хүн. 

	— Манай Казаченко уу? гээд Макар Макарыч шон дээрээс үсрэн босов. 

	— Тийм тийм, түүний нэр нь Казаченко! Түүний халааснаас ээжийн олсон үнэмлэх дээр; «Владимир Семенович Казаченко» гэж байсан гэж Лида дуу алдан хэлэв. 

	— Дэслэгч Корольковт хэлж өгөөрэй гэж Казаченко гуйсан хэрэг үү?

	— Тийм ээ, гуйсан юм гэж Катя хэлэв. 

	— Магад манай ахмад-дэслэгчийн тухай ямар нэг юм хэлсэн байх! Тэгээд тэр, юу гэж хэлээрэй гэсэн бэ? гэж Макар Макарыч ихэд сэтгэл хөдөлсөн байдалтай дуу алдан асуув. 

	— Үгүй, үүнийг би танд хэлэхгүй. Энэ бол нууц. Тэр хүн: «Корольковт хэлж өгөөрэй» гэсэн юм. Би ганцхан Корольковт хэлнэ гэж Катя түүний нүд рүү эгц харж хариулав. 

	Макар Макарыч үнэхээр сандарчээ. Тэр, эхлээд Катяд уурлахыг завдсан боловч даруй больж:

	— Сэрээх билүү дээ гээд нэг үсрээд хөнгөн онгоцны талбай дээр гарчхав. 

	Тэр, онгоцны нээлхийгээр шурган орж: «Нөхөр дэслэгчид болох уу... » гэж байгаа нь онгоцны нээлхийг нэвтлэн охидод дуулдав. 

	Нар шингэсэн боловч тэнгэрийн хаяа, том дүгрэг гал ноцсон мэт ягаарав. Эргэн тойрон уул, эрэг, тэнгис, огторгуй цөм хүрэн улаан болов. Хөнгөн онгоцны дугариг цонхны шил хүртэл улалзах цог мэт гялалзана. Лида, Катягийн нүүрийг харвал нүд нь жаргах нарны туяанд баяртайгаар гялалзана. 

	— Одоо би Корольковт хэлнэ. Тэр хүн шууд цөмийг нь ойлгоно. Миний ам ангайхтай зэрэг л тэр хүнд хамаг юм тодорхой болно. Байлдаантай үед дандаа ийм байдаг юм. Нууц мэдээ, чамд бол утгагүй үг, тэр хүнд бол тодорхой заавар байгаа даа гэж Катя шивнэв. 

	Хөнгөн онгоцны талбай дээр дэслэгч Корольков гарч ирсэн учир Катя дуугай болов. 

	Энэ хүн бол тийм ч өндөр бус, тийм ч намхан биш, дунд зэргийн нуруутай, туранхайвтар залуу хүн байлаа. Тэр хүн сахал тавьсан нь бусдаасаа ахмад болохоо үзүүлэх гэсэн ч байх магадгүй, гэсэн ч цайвар шарга сахал нь түүнийг төдий л хөгшин болгосонгүй. Наранд борлосон, хүүхэд царайтай, хурц дэнхэр нүдтэй хүн байлаа. 

	— Тэр охид чинь хаана байна? гэж тэр хүн хойноосоо яаруу яваа Макар Макарычаас асууна. 

	Гэвч Катя Лида хоёрыг харахтайгаа зэрэг тэдэн тийш үсэрч далан дээр гараад:

	— Казаченко над юу гэж хэлүүлэв? гэж тэдэн тийш толгой дохин асуув. 

	Тэр хүний сэтгэл ихэд хөдөлжээ. Мөн сэтгэл нь хөдөлсөн Макар Макарыч, Иванов хоёр ч тэр хүний дэргэд зогсож байв. 

	— «Гал ноцох үед, өнөөх чинь тохойд» гэсэн гэж Катя хэлэв. 

	— Яалаа яалаа гэнэ ээ?

	— «Гал ноцох үед, өнөөх чинь тохойд»

	— Тэгээд өөр юмгүй юу?

	Катя гайхаж:

	— Өөр юмгүй. 

	Тэр хүнд өөр юу хэрэгтэйг Катя мэдсэнгүй. 

	— Ямар гал гарах юм бэ? «Өнөөх чинь» гэж хэн бэ? Ямар тохойд вэ? Макаров та ямар нэг юм ойлгож байна уу? гэж Корольков асуув. 

	— Одоохондоо үгүй байна, гэж Макар Макарыч хариулав. 

	— «Гал ноцох үед... » гэж Корольков давтаад, — Ойлгохгүй... байна... «Өнөөх чинь тохойд... » гэнэ ээ, гэв. 

	— Ядаж энэ үгэнд чинь ямар ч утга алга, нөхөр дэслэгч ээ, гэж Иванов хэлэв. 

	Катя юунд намайг дагуулан энд авчирч томоотой, том хүмүүсийн өмнө нүүр улайлгаж байна даа гэж Лида уурлалаа!

	— Харж байна уу, Катя, би чамд хэлээгүй юу! Тэр хүн дэмийрч байхдаа хэлсэн юм. Хүн дэмийрч дуугарахыг аль тэр гэхэв гэж Лида хэлэв. 

	— Казаченко дэмийрсэн гэж доктор хэлсэн шүү, гэж Иванов хэлэв. 

	— Дэмийрэх ч дэмийрч л дээ! гэж Макар Макарыч дуу алдан, — Харин би бодсон юм сан... нөхөр дэслэгч, таныг сэрээсэн явдалд уучлахыг гуйя, гэлээ. 

	— Зүгээр, Макаров, ялгаагүй би босох байсан, гэж Корольков хэлэв. 

	Тэр хүн эргэж зогсоод, тэнгис рүү харж, тэднийг огт мартах шиг боллоо. 

	— Явъя Катя, явъя! Энэ дээ, чи үргэлж л нууц, нууц гээд байдаг чинь юу ч биш байна шүү, гээд Лида хөнгөн онгоцноос зайдах гэж Катягийн гараас татав. 

	Катя түүний хойноос тун урамгүй дагаж явлаа. Катя бүтэмжгүй уруу царай гарган дуугарахаа ч болив. 

	Лидагийн суудаг байшин хүртэл замын турш Катя огт дуугарсангүй. Гагцхүү бүрэнхий болсон хойно хашааны хаалгаар орох үедээ дуу алдан:

	— Үнэхээр энэ үгэнд ямар ч утга байхгүй гэж үү дээ? Ердөө ч итгэхгүй байна! гэлээ.


«ГАЛ НОЦОХ ҮЕД... »

	 

	Охид явчихлаа, Корольков ч эргэцүүлэн бодсоор л байв. Зөөлөн дулаан оройн бүрэнхий, эргээс даланг бүрхэн, жаргах нарны туяа аажимхан замхарч байв Корольков бүрэнхий болох, нар жаргахын алиныг ч анзаарсангүй. 

	Корольков огт санаандгүй байтлаа гэнэт хөнгөн онгоцны дарга болжээ. Хэдэн сарын турш Корольков, хөнгөн онгоцыг командлагч ахмад-дэслэгч Снигиревийн туслагч байсан учир түүний тушаалыг биелүүлэх бусад хүмүүсээс тушаалыг хэрхэн биелүүлж байгааг шалгаж байснаас биш, ямар ч онц чухал хэргийг өөрөө шийдвэрлэж байсангүй. Хамаг чухал бүхнийг ахмад-дэслэгч шийдвэрлэж байв. Гэтэл гэнэт ахмад-дэслэгч алга болж, десантын ажиллагаанаас буцаж ирсэнгүй. Ингээд байлдааны ажиллагаа ид явагдаж байх үед хөнгөн онгоц командлагчийн үүргийг Корольков өөртөө авах болжээ. 

	Корольков хорин хоёр настай, ийм залуу байгаадаа тэр их зовдог байлаа. Түүний захиргаанд байгаа хүмүүсийн бараг ихэнх нь түүнээс ах, мөн ч түүнээс илүү удаан хугацаагаар флотын албыг хаажээ. Эд бол алдартай тэнгисчид байсан бөгөөд түүний тушаалыг дагаж биелүүлэн, түүнийг хүндэтгэн харилцдаг, түүнд туслахыг үнэхээр хичээдэг хүмүүс байв. Гэвч Корольковоос, эд түүнийг хараад: «Ай даа залуу минь, усанд шумбадаг онгоцыг агнах нь чамд арай л эрт байна!» гэж бодож байгаа болов уу гэдэг сэтгэгдэл огт салахгүй байлаа. 

	Үнэхээр ч эрт байж болно биз дээ! Ахмад-дэслэгчийг байхгүй болсон үеэс эхлэн хөнгөн онгоцны хайгуул бүтэмж муутай байгааг өөр юугаар тайлбарлах вэ? Германы усанд шумбадаг онгоц бараг шөнө бүхэн, харагдахгүй өнгөрч боломгүй Элсэн Хошууны хавьд давхилдах ажээ. Ингэхэд л тэр мэдэж чадсангүй. 

	— Иванов аа!

	— Нөхөр дэслэгч ээ, би байна! гээд Иванов, Корольковын өмнө түүнийг хүндэтгэн номхон зогсов. Тэр, Корольковоос тохой хэртэй өндөр, долоон нас ах байлаа. 

	— Ер нь та усанд шумбадаг онгоцыг унтаж байгаад өнгөрөөчихсөн юм биш биз дээ. Иванов аа? Янз бүрийн юм болж болдог шүү дээ... Сүүлийн долоо хоногт та бараг унтаагүй... Бид цөм л бага унтахад хүрсэн... Ийм үед нүд нь хараастай сууж, унтаагүй гэж бодож байсан ч үнэн хэрэг дээрээ унтаж байдаг юм... Та тийм болчихсон юм биш биз, Иванов аа?

	— Үгүй дээ, нөхөр дэслэгч ээ, би түүнийг унтаж байгаад өнгөрөөгөөгүй, гэж Иванов баттай хэлэв. 

	Энэ долоо хоногт бүр турж эцсэн Ивановын цонхигор царай руу Корольков харлаа. Үгүй, Иванов бол туршлагатай дуу хураагч хүн, яасан ч унтаж өнгөрөөхгүй. Тэгэхээр хэн буруутай вэ? Бүх хэрэг, хөнгөн онгоцыг ахмад-дэслэгч биш, харин Корольков командалж байгаагаас болж байна гэж үү? Хэрэв ахмад-дэслэгч байсан бол яах байсан бэ, яаж мэдье дээ?

	— Макаров аа!

	— Нөхөр дэслэгч ээ, би байна!

	— Сул зогс, Макар Макарыч, сул зогс... Та ер нь ахмад-дэслэгчтэй хамт удаан жил алба хаасан биз?

	— Тэр хүн, таван жил миний дарга байсан. 

	— Таван жилий! Энэ их хугацаа. Таван жил болоход хүнийг сайн таньж мэдэж болно. 

	— Түүнийг бараг өөрөөсөө илүү мэднэ. Түүнийг ууртай байна уу, тайван байна уу гэдгийг би харангуут л мэднэ. Би түүний зөвхөн ханиахтай нь зэрэг л, тэр одоо онгоцны талбай муу цэвэрлэгдсэн байна гэж хэлэх нь дээ гэж мэддэг. 

	— Тэгвэл та түүний юу хийх гэж байгааг үргэлж таадаг байжээ?

	— Тийм ээ үргэлж, үүгээр ч барахгүй түүний командалж амжаагүй байхад нь би хэдийн гүйж... 

	— Макар Макарыч та хэлж өгөөч, таны санаж байгаагаар бол тэр, усанд шумбадаг онгоцыг Элсэн Хошуунд яаж харуулдах байсан бол?

	Макар Макарыч, Корольковыг ихийг мэдэгч байдлаар харахад Корольков жаахан зовов. 

	— Бидний хайж байгаа энэ газар харуулдах байсан, яагаад гэвэл энэ бол хамгийн нарийн газар, үүнээс өөр хаагуур ч явах нөхцөлгүй юм, гэж Макар Макарыч хэлэв. 

	— Тэгээд хэрэв усанд шумбадаг онгоц энд дайралдахгүй бол яах сан бол?

	Макар Макарыч баахан түдгэлзэж байснаа:

	— Тэгвэл тэр бодох л байсан, өдөр ч бодоод л, шөнө ч бодоод л, тэнгист явахдаа ч бодоод л, эрэг дээр байхдаа ч бодоод л, яг л тан шиг байх байсан гэж эцэст нь хэлэв. 

	— Над шиг үү? гэж Корольков гайхан. — Тэгээд бодож олох байсан биз? гэв. 

	— Та яаж бодож олох вэ, түүнтэй л адил бодож олох байсан. 

	Түдэлгүй харанхуй болж, үдшийн гэгээ замхраад тэнгис дээгүүр шөнийн амьсгал орж, далангийн тал бүрээс харанхуйлж байв. Харанхуйн дотор хот ч үзэгдэхээ больж, нэг ч гал гэрэл харагдахгүй, зөвхөн тэнгэрийн гүн дэх оддын гэрэл улам улам хурц туяарна. 

	Иванов, эргэн зогсож, тэнгисийн цаад талын, одоо бүр харагдахаа больсон, германчуудад эзлэгдсэн эргийг ширтэнэ. 

	— Та тэнд юу хараа вэ? гэж түүнээс Корольков асуув. 

	— Нөхөр дэслэгч ээ хараач, дахиад л өнөөх гал чинь асаж байна, гэж Иванов хэлэв. 

	— Үнэхээр, тэнгисийн цаад талд, хамгийн бүдэг одноос ч том биш, үзэгдэхийн төдий гал сүүмэлзэнэ. Үүнийг од гэж андуурч болох боловч од биш байлаа. Од бол хөдөлж нүүнэ, харин энэ гал гурав дөрвөн шөнийн турш ганцхан газар л бүдэг гялалзана. 

	— Манайхан ч гэсэн, Германыхан ч гэсэн цөм галаа унтрааж харанхуй болсон байхад гэнэт энэ гал гардаг... Германчууд юунд энэ галыг ноцоож байна? Сонирхолтой юм, эргийнхээ хавьд байгаа ямар нэг юмыг гэрэлтүүлж байна уу? гэж Корольков хэлэв. 

	— Үгүй, энэ гал их өндөр ууланд ноцож байна, тэр талын эргээс энэ гал харагдахгүй. Би тэр талыг мэднэ. Тэнд чинь эрэг дээгүүр цүлхийж өнгийсөн уул байдаг юм. Энэ гал бол зөвхөн тэнгисээс харагдана гэж Макар Макарыч хэлэв. 

	— «Гал ноцох үед... » гэж Иванов гэнэт хэлэв. 

	Тэхэд хар, цагаан үстэй хоёр охин, Корольковын санаанд орсонд:

	— Танд юу бодогдож байна. Иванов аа? гэж асуулаа. 

	— Таны бодож байгаатай л адил юм бодогдож байна, нөхөр дэслэгч ээ. 

	— Надтай адил ий? гэж Корольков гайхан, — Миний бодож байгаагаар бол... Бид энэ галын учрыг яагаад ч олж чадахгүй нь ээ... гэхэд, 

	— Яагаад ч олж чадахгүй нь, гэж Иванов бас хэлэв. 

	— Бүгд л түрүүчийн адил ойлгогдохгүй байна. 

	— Түрүүчийн адил ойлгогдохгүй байна. 

	Корольков, цагаа бараг нүдэндээ тулгах шахам ойртуулж харан:

	— Эндээс явах цаг маань болжээ, гээд захирангуй дуугаар: — Байр байрандаа! гэж нэмж хэлэв. 

	Макар Макарыч хамгийн түрүүн далангаас хөнгөн онгоцон дээрээ үсрэн гарав. Түүний хойноос Иванов үсэрлээ. 

	Корольков, далан дээр бас жаахан байзнаж зогсов. 

	— «Гал ноцох үед... » гэж тэр аяархан давтаад, энэ үгэнд ямар нэг утга бий гэж үү? Ямар утга? гэлээ. 


ПЕТЯГИЙН ОЛСОН ЮМ

	 

	Германтай энэ хотынхон цөм тулалдаж байв. Лидагийн бяцхан дүү Петя хүртэл хожимдсонгүй. 

	Энэ тухай хүмүүс мэдэх нь бага байлгүй яах вэ. Лида, Марья Васильевна хоёроос бусад хүн мэддэггүй байх. Гэхдээ тэр хоёр ч түүний ажлыг цөмийг нь мэдээгүй аж. 

	Автоматчин хүн, автоматаас ер салдаггүй адил Петя чавхнаасаа огт салдаггүй байв. Үнэнийг хэлэхэд тэр хүү чавхаа автомат гэж нэрлэнэ. Германы тагнуулын нисэх онгоц хот дээр нарийхан цагаан мөр гарган өндөрт ирээд огторгуйн гүнд эргэлдэж эхлэхэд Петя чавхаа бариад хаалганы цаана үсрэн гардаг аж. Агаарын бууны батарей нисэх онгоц өөд гал нээж, дээр сум дэлбэрэн цагаан үүл тогтоход Петя ч чавхаараа тэр нисэх онгоц руу чавхаддаг байлаа. Нэг удаа Германы нисэх онгоц битүү галд автан тэнгист шурган унахад, түүнийг Петя өөрөө унагасан гэж бүрэн итгэлтэй тооцов. 

	Тэр хүү, хот дээр болсон агаарын тулалдаан бүхэнд ингэж оролцдог байлаа. Түүгээр барахгүй хотыг буудаж байгаа их бууны галын эсрэг чавхныхаа галаар хариулт өгөх юм. Ингэхлээр тэрхүү бас газар дээрх тулалдаанд оролцдог байжээ. 

	Чавхнаас гадна, түүнд байлдааны эд хогшил зөндөө байлаа. Тэр хүү байлдаантай холбогдолтой юм бүхэн: их бууны сумны хэлтэрхий, хоосон хонгио, улаан цэргийн шинелийн товч зэрэг байлдаанд холбогдох юм бүхнийг цугларуулна. Петя, энэ цэргийнхээ агуулахыг их үнэлдэг агаад, түүний хармаанаас энэ бүх хүнд төмрийн хогийг сэгсэрч гаргахыг үргэлж хичээдэг Марья Васильевнатай байнга тэмцдэг байв. 

	Петя, өнөөдөр, нэг ер бусын үнэтэй цэргийн эд олов. Тэдний байшинд хэвтэж байгаа улаан флотчийн өмдийг Марья Васильевна гадаа цэвэрлэж байгаад нэг жижигхэн дугариг юм унагасан нь Петягийн яг хөл дор өнхрөн ойчив. Петя бөхийж шүүрэн авав. 

	Энэ жижигхэн эд нь цагтай тун адилхан байж, шилэн нүүртэй, зүүтэй, захаараа тойрсон тоотой байлаа. Гэвч цаг биш гэдгийг Петя дороо мэдэв. Ямар ч цохилт чимээ сонстохгүй юм. Харин зүү нь тал тал тийш хачин чичирхийлнэ. Хүрээлсэн тоо нь хэтэрхий олон байлаа. 

	Энэ гайхамшигт эдийн ар талд ямар нэг бичиг сийлсэн байна Үүнээс ганцхан том үсгийг Петя танив. Энэ үсэг хаалгатай адил дөрвөлжин учир Петя «П» үсэг байна гэж мэдэв. Харин бусад үсгийг нь тэр мэдэхгүй байлаа. 

	Петя олзоо минут ч атугай үл орхино. Хармаандаа хийгээд, түүнийг улам сайн сонирхож үзэхээр байшингийн цаадах бут руу гүйв. Петя юмаа, түүнээс булааж авах вий гэж Марья Васильевна Лида хоёрт үзүүлэхгүйг бодно. Марья Васильевна, шөнө түүний хармааг сэгсчин нэгждэг заншилтайг Петя мэдэх учир үдэш үнэт олзоо гутал дотроо хийв. 

	Орой тэднийд Катя байлаа. Катя, оройдоо тэднийд байдаг, ээж нь ажлаасаа их орой ирдэг болохоор Катя заримдаа тэднийд хонодог ч байжээ. Одоо Лида Катя хоёр ширээнд зэрэгцэж суугаад, том хувингаас чанасан төмс халбагадан идэж байлаа. Цонхны самбарыг сайн хаасан байв. Хот аль хэдийнээс цахилгаан гэрэлгүй болж, эмийн шилээр хийсэн дэнгийн голын үзүүрт алтан тусал мэт бяцхан гал дүрэлзэн ноцож тасалгааг гэрэлтүүлнэ. 

	Катя дуугарахгүй байв. Корольковтой ярилцсаны дараа, өвчтөний хэлсэн утгагүй үгийг нууц мэдээ гээд Лидагийн өмнө нүүр улайн ичсэндээ Катя ярих ч тэнхэлгүй байжээ. Лида ч мөн дуугарсангүй. Катя руу хялайн харна Катяд ямар бодол төрснийг Лида мэдэж, түүнийг өрөвдөх аж. Тасалгаа дотор зөвхөн хувин халбага хоёрын харших чимээ, бас шүүгээн цаанаас сонстох хачин жигтэй нэг чимээ сонсогдоно. 

	Энэ нь ямар нэг пул пал хийх чимээ дагалдуулсан жигд биш, удаавтар, төвөгтэй хурхиралт байв. Энэ хурхиралтын чимээ бол тасалгааны, шүүгээгээр тусгаарласан нөгөө талд хэвтэж байгаа шархтсан улаан флотч Казаченкийн амьсгал юм. Тэр хүн огт хөдлөхгүй хэвтэх бөгөөд нүд нь аниастай, юу ч ойлгохгүй, юу ч сонсохгүй, гагцхүү хүнд байдалтай чанга амьсгална. 

	Мөн тэнд Марья Васильевна сандал дээр сууна. Марья Васильевна докторын зөвлөгөө ёсоор арван минут болоод л тэр хүний толгой дээрх нойтон алчуурыг солино. Марья Васильевна, шархтныг ялаа үймүүлэх вий гэж зориуд шүүгээний ард гэрэл асаалгүй харанхуй суужээ. Харин түүний цаадах цонхыг цэлийтэл нээсэн учир түүгээр шөнийн сэрүүн салхи тасалгаанд нэвтрэн орж байв. 

	Марья Васильевна цонхоор харж:

	— Яасан ч харанхуй юм бэ! Яасан ч аймшигтай юм бэ! Сайхан л үдэш болсон юмсан, харин одоо муухай үүл тэнгэр бүрхэж одод ч үзэгдэхгүй болж байна. Өдөр гэгээтэй байхад ч ингэж тэгээд л тэсвэрлэж болдог сон, харин харанхуйд хэт аймшигтай шүү, гэж хэллээ. 

	— Марья Васильевна, би танаас асуухыг хэдийн хүссэн юм: Та яагаад ийм их сүржигнэдэг юм бэ? гэж Катя гэнэт өгүүлэв. 

	— Юу? гэж Марья Васильевна шүүгээний араас гайхаж цочсон байдалтай асуув. 

	— Тийм ээ, та үргэлж л сүржигнэж байх юм. Би анхандаа үүнд чинь ямар нэгэн нууц зүйл байдаг юм уу гэж боддог байлаа... гэж Катя зоригтой давтан хэлэв. 

	— Би юу? би сүржигнэж байна гэж үү? гэж Марья Васильевна дуу алдав. 

	— Тийм ээ, та сүржигнэж байна. Та ер нь аймтгай байх аа. 

	— Тийм, бурхан минь би юм бүхнээс айдаг, дайсан босгонд минь тулж, гудамжаар энд тэндгүй их бууны сум нисэж байгаа энэ аюултай хотод айлгүй яах вэ... гэж Марья Васильевна хэлэв. 

	Гэтэл Катя өнөөдөр маргалдан зөрөх хүсэлтэй байв. 

	— Сүржигнэж л байна, Марья Васильевна сүржигнэж л байна та! Та аймхай гэж өөрийгөө бусдад итгүүлэх гэх юм. Харин үнэн хэрэг дээрээ та гайхмаар зоригтой шүү, гэлээ. 

	— Би юу? Би зоригтой гэж үү? гээд Марья Васильевна шүүгээний ард санаа алдаж байв. 

	— Та гайхам зоригтой эмэгтэй, би бүр нүдээрээ үзсэн. Рибацкийн гудамж дахь хүүхдийн цэцэрлэгийн байшингийн эргэн тойрон их бууны сум дэлбэрч, орчин тойрон цөм шатаж байхад та хүүхдийг зооринд зөөж дуустал тэр гал дундуур олон дахин гүйсэн шүү дээ, гэж Катя ярилаа. 

	— Би тэр хүүхдийн байшин руу ганцаараа явсан биш дээ! Тэгэхэд олон эмэгтэйчүүд тийшээ гүйж байсан. Өөр яах байсан юм бэ? Хэрэв бид очоогүй бол хамаг хүүхдээ алдах байсан шүү дээ. Би ингэж бодоод л айж байсан. Хэчнээн ч айв даа. 

	Энэ явдлаас хойш би, Лида Петя хоёрыгоо аваад энэ хотоос гарч, толгой хандсан зүг явахаар хатуу шийдсэн юм гэж Марья Васильевнагийн хэлэхэд, 

	— За тэгээд яваагүй л байна шүү дээ гэж Катя хэлэв. 

	— Яагаад миний яваагүйг чи мэдэж байгаа биз дээ. Энэ шархтай залуу хүнээс болоод яваагүй юм. Би энэ хүнийг хаяад явж чадахгүй шүү дээ! Харин энэ хүний биеийг жаахан сайжрахаар эмнэлгийн газар өгөөд л явна даа, гэж Марья Васильевна хариулав. 

	— Дахиад явж чадахгүй дээ, дахиад ямар нэг юм таныг саатуулна даа. 

	— Үгүй дээ, одоо бүр яасан ч үлдэхгүй, гээд Марья Васильевна, — Ийм зовлонтой сууж байх ямар үйлтэй юм бэ? гэлээ. 

	Ингээд яриа тасарч Катя дуугай боллоо. Катя чимээгүй газар, ганцаараа байж юм бодохыг хүсжээ. 

	— Марья Васильевна төмс ид дээ, тэр хүний дэргэд би сууж байя, гэж Катя гэнэт хэлэв. 

	Марья Васильевна, шархтай хүнийг орон дээрээс ойчуузай гэж байнга айж, ганц ч минут ганцаар байлгахгүйг хичээнэ. Тэгээд Катяг шүүгээний цаадах сандал дээр суулгаад өөрөө хоол идэхээр явлаа. 

	Шархтны толгой дэрэн дээр бүдэг харагдана. Амьсгалах тоолон тэр хүн цочиж, бүх бие нь таталдана. Түүний том гар орноос унжжээ. Катя гарыг нь бүтээлгэ дээр тавилаа. Түүний гар нойтон бөгөөд их халуун байсан нь Катяд аймшигтай санагдав. 

	Катя цонхоор харлаа. Агаарын байдал цаг хэртэй болох зуур шал хувирчээ. Тэнгисийн зүгээс сэрчигнүүр салхи үлээн модны навчийг шуугиулах сонстоно. Бүх одыг үүл халхлан гадаа зоорь мэт харанхуй байлаа. Гагцхүү үл харагдах тэнгисийн цаана, тэртээ хол, хатгадаг зүүний толгойноос томгүй хэмжээний жижигхэн гал жирвэлзэн сүүмэлзэнэ. 

	«Би ч золгүй охин байна даа» бүх юм миний гарт байх шиг санагдаад л, тэр үгийг Корольковт хэлчихвэл нууц нь цөм мэдэгдэнэ гэж санасан маань гэнэт өөр болж, цөм дахиад л тэртээ тэр улалзах гал мэт хол, тодорхой биш болдог байна» гэж Катя бодно. 

	Энэ үед түүнд тэнгисийн тэртээ гялалзаж байгаа холын жижиг гал туйлын дотно санагдана. Гал улалзаж байгаа тэртээ эрэгт саяхан болтол өөрөө сууж байснаа санав. Магадгүй, тэр гал түүний төрсөн байшин дээр ч улалзаж байж мэднэ. Түүний суудаг байшингаас дээш сүндэрлэсэн өндөр ууланд, түүнээс өөр хэн ч мэддэггүй нэг агуй байдаг юм. Тэнд Катя «Ялагч» крейсер гэж тоглож байсан, тэнд одоо болтол түүний хүүхэлдэй, газрын зураг, луужин байгаа ажээ. Гэтэл тэр агуйд нь гал асаж байгаа биш бол уу? Германчууд түүнийг оллоо гэж үү?

	Агуйд минь германчууд байгаа байх гэж бодоход улам ч уйтгартай боллоо. Үгүй, үгүй, агуйд ороход огцом, орох замд нь үхэр бөлжиргөнө шигж ургасан... Магад энэ гал, агуйтай ойролцоо өөр газар ноцож байгаа байх. 

	«Гал ноцох үед... » гэж гэнэт санаад зүрх нь догдлон хөдлөв. Гэнэт энэ чинь нөгөө гал бол яана? Үгүй тийм байж болохгүй! Яагаад тийм байж болдоггүй юм бэ? Гэтэл шүүгээний цаана байгаа Марья Васильевна:

	— Би, түүнийг шаахайндаа нэг юм нууж байна гэж бодсон юм. Шаахайнаас нь миний юу олсныг хар л даа! Зүү нь үсчиж, ганхаад л байх юм, гэлээ. 

	— Энэ чинь луужин байна! гэх Лидагийн гайхсан дуу сонсогдлоо. 

	— Луужин гэнээ, сонин юмаа. Петя маань хаанаас луужин олдог билээ. 

	— Энэ л хавиас олоо биз. Манай шархтсан далайчин түүнийг унагасан хэрэг байх, гэж Лида хэлэв. 

	— Тэгэлгүй яах вэ, энэ хүний л луужин даа, гэж Марья Васильевна зөвшөөрөөд, — Ар талд нь Ялагч гэж сийлсэн байна. Энэ ч магад цэргийн онгоцны нэр байх аа... гэхэд, 

	— «Ялагч» гэнээ! гэж Катя дуу алдаад сандал дээрээ үсрэн гарав. 

	— Чи энэ онгоцыг мэдэх үү? гэж Марья Васильевна асуув. 

	— Энэ онгоцыг ч мэднэ. Энэ луужинг ч мэднэ, гэж Катя хэлэв. 

	— Ямар тэнэг юм ярина вэ! Энэ луужинг чи хаанаас мэддэг юм бэ, гэж Марья Васильевна хэллээ. 

	— Мэднэ. Тэр луужин дээр, “Ялагч” гэсэн үгийн дор бас үсэг байгаа: Е цэг, С цэг гэж байгаа. 

	— Зөв дөө! гээд Марья Васильевна гайхаж, Катя шүүгээний цаанаас луужинг арай харамгүй юм даа гэж бодоод түүнийг шагайж харан, — Энэ бол онгоцны даргын овог нэр байх гэж би бодож байна, гэлээ. 

	— Тийм «Ялагч» онгоцны даргыг Екатерина Смирнова гэдэг юм аа, гэж Катягийн хэлэхэд, 

	— Яана гэнэ ээ? гэж Марья Васильевна асуув. 

	— Екатерина Смирнова, яг л над шиг... Лида, хайрт минь энд ирж суу. Одоо надад суух цаг алга, явалгүй болохгүй нь! гэв. Катя шүүгээний араас гарч ирлээ. Түүний царай цайж, нүд нь гялалзан, Марья Васильевна ямар нэг юм асуух гэж байгааг Катя мэдээд, түүн тийш ухасхийн гэнэт түүнийг тэврэн агшин зуур түүний хантаазанд нүүрээ наалаа. 

	— Та надаас юу ч бүү асуу. Бүтэн жил болоход би танд юу ч тайлбарлаж чадсангүй. Харин туйлын их яарч байна. Миний агуйд гал ноцож байна. Казаченко ч энэ луужинг миний агуйгаас авсан байна. Бас баавгайтай охины аав миний агуйд байна. Одоо би Корольковт цөмийг нь хэлж өгөх хэрэгтэй байна, гэж Катя хэлэв. 

	Катя, Марья Васильевнагийн хацрыг хурдан гэгч үнсээд хаалгаар үсрэн гарав. 

	Марья Васильевна луужинг барьсан хэвээр, тасалгааныхаа дунд сандарсан байдалтай зогсож байв. Тэгээд эцэст нь:

	— Галзуу юм, гэж өгүүлэв. 


САЛХИН ДУНДУУР

	 

	Катя гүн харанхуй дунд хотын гудамжаар уруудан далан тийш гүйлээ. Цагийн өмнө байгаагүй салхи түүний өөдөөс үлээнэ. Үсийг нь задлаад, даашинзыг нь урах гэж хичээсэн мэт ширүүн хурдан салхи гуйвуулан хашаа тийш шахна. 

	Шөнө бүгдийн адил фронтын шугам байгаа баруун хойд талд нөгөө бүүдгэр бараан туяа бас л харагдах боловч үргэлж л ямар нэгэн аварга их зүйлийг тачигнуулан дуугаргах адил сонсогддог фронтын хэвшил болсон нүргээн огт дуулдахгүй тийм хүчит салхи гарчээ. Гэвч холоос гэнэт гялсхийх их бууны буудалтын гэрэл нь харанхуйн дунд салхинд бөхөлзөх тоорой модны орой, хурдан нүүдэллэх бараан үүлсийг үе үе гэрэлтүүлнэ. Ингэж нэг гялсхийх үеэр Катя, хар усаар хүрээлэгдсэн урт цагаан далан өмнө нь байхыг харлаа. Катя хөнгөн онгоцыг олж харах гэж оролдсон боловч дорхноо харанхуйлаад завдсангүй. 

	Катя далан дээр гүйж гарав. Энд салхи бүр хүчтэй салхилж, түүнийг ус руу авч хаяхыг хичээнэ. Нойтон бөгөөд хүйтэн чулуу түүний нүцгэн хөлд дайралдана. Пад харанхуй түүнийг битүү бүрхэнэ. Харанхуйн дунд усны долгио цалгилж, даланг цохилон ус үсэргэхэд усны сацрал нүүрийг нь шүршинэ. Үсэргэлэх ус салхитай тэмцэлдэн явсаар Катя, хөнгөн онгоц зогсож байсан далангийн хөвөөг даган явав. Онгоцны дэргэдүүр харалгүй өнгөрчих вий гэж айгаад тэр их л удаан явжээ. Гэвч хөнгөн онгоц, хоёр модон шонгийн дэргэд байсныг санаж, энэ шон заавал дайралдах ёстой гэж санатал яг өнөөх шонг өвдгөөрөө мөргөв. 

	Катя хөнгөн онгоцыг олж харах гэж хичээн зогсов. Гэвч энэ пад харанхуйд яавч харах аргагүй байлаа. Катя ийш тийш харж чагнасаар бүр далангийн ирмэгт хүрлээ. Катя ямар нэгэн шаахитнах дуу чимээгээр хөнгөн онгоцны ойр хол байгааг олж мэдэх гэжээ. Гэтэл ус цалгилах, салхи исгэрэхээс өөр чимээ үл сонстоно. 

	Тэгтэл алсад их бууны буудалт гялсхийж усны давлагаа ба огторгуйг гэрэлтүүлэв. Тэгэхэд Катя, Цагаан хөөсөөр хүрээлэгдсэн бүх даланг дахин харж амжив. 

	Далангийн дэргэд хөнгөн онгоц байсангүй. 


ЭЛСЭН ХОШУУ

	 

	Катя, анхан үед, хамаг хэрэг өнгөрлөө гэж боджээ. 

	Хөнгөн онгоц яваад Макар Макарычийн хэлснээр дахиад эргэж ирэхгүй болсон биз. Тэгэхлээр ямар нэгэн нууц аргаар түүний агуйд орж, германчуудад хүрээлэгдэн тусламж хүлээж байгаа хөнгөн онгоцны даргад хэн ч хэзээ ч туслахгүй болсон биз. 

	Катя тэнгис дээрх тунарсан харанхуй руу уйтгартай харав. Тэртээ тэнд өнөө жижигхэн гал гялалзсаар л байлаа... Үгүй ингээд орхиж болохгүй. Ямар нэг юм хийх хэрэгтэй. Хөнгөн онгоцыг гүйцэж очих хэрэгтэй. 

	 Хөнгөн онгоц хаашаа явсныг Катя мэдэж байв. Тэр онгоц Элсэн Хошууны тэнд, тэнгист жижүүрлэж байгаа. Одоохон гал ноцож байгаа дээр нь тэр онгоцыг их холдоогүй байхад нь гүйцэж очих хэрэгтэй. 

	Катя, Элсэн Хошуунд нэг биш удаа очиж байсан, тэгэхдээ өдөр очиж байснаас биш, шөнө очиж байсангүй. Энэ бол тэнгис рүү нэлээд лав шурган орсон урт намхан газар юм. Дайн болохоос өмнө Элсэн Хошууны хөвөөг, хот хавийн хамгийн сайн газар гэж, ойр орчмын эмчлэн сувилах газар амрагчид усанд орох гэж автобусаар явж тэнд очдог байв. Гэтэл одоо тэнд хов хоосон ажээ. Ийм харанхуйд яаж тэнд хүрдэг билээ?

	Гэнэт санавал удахгүй сар гарах ёстой байлаа. Арван тавны сар гарч өнгөрөөд хэд хоносон боловч хавирган сар шөнө бүр гарч байв. Тэр сар, шөнө оройхон шиг гардаг юм даа. Сар гарахад үүлтэй ч гэсэн арай гэгээтэй болно. 

	Катя, Элсэн Хошууг чиглээд эрэг дагаж явав. Энэ тахиралдсан урт зам бол цаг агаарын сайханд бол тун аятай газар билээ. 

	Зүүн талдаа шувууны үүр шавж наалдсан бараан хавчиг хадтай, баруун талдаа цалгилж давлагаалах тэнгистэй тул тэнгис хад хоёрын хоорондох, эмгэн хумс хорхойтой нойтон хайргаар явах хэрэгтэй байлаа. Харин одоо давлагаа, цохио хадыг дэлсэж байгаа ийм салхитай цагт эрэг дагаж явж болохгүй билээ. Тэгэхээр хотоор дамжин орох ганц зам байсан нь усан үзмийн цэцэрлэгээр дамжих маш урт зам юм. Тэгээд хэдийгээр усан үзмийн цэцэрлэг дундуур явах замыг сайн мэдэхгүй боловч Катя гүүгээр явах гэж шийдэв. 

	Катя, пад харанхуйд ганц ч хүнтэй дайралдалгүй хот дундуур явлаа. Катя хотын хашаа, чулуу нэг бүрийг сайн мэддэг боловч модон шон суваг шуудуунд хэд хэдэн удаа бүдрэн унажээ. Салхи түүнийг гуйвуулна. Тэр салхи түүнийг гудамж, цэцэрлэг, хоосон газраар өнхрүүлэн хийсгэж уул өөд аваачих гэж байгаа мэт ажээ. Катя алхам бүрдээ салхитай амьсгаадан тэмцэнэ. Харанхуйн дунд түүнийг мод бургасны навч мөчир шавхуурдавч Катя толгойгоо бөхийн, шүд зуун цааш явж байв. 

	Дөнгөж сар гарах үед Катя хотын зах хүрлээ. Сар гарлаа гэдгийг Катя тэнгисийн тэртээ тэнгэрийн хаяа улайрч үзэгдэхэд сая мэдэв. Үүлний цоорхойд сар байхыг Катя агшин зуур үзэв. Том улаан тал сар тэнгис дээр дүүжлэгдээд, үүлс хурдан нүүх нь тодорхой харагдав. 

	Сар тэр даруй үүлний цаана орж, улаан толбо болон үзэгдэх боловч, түрүүчийнхийг бодвол гэгээтэй байлаа. Катя сарны энэ бүдэг гэгээнд толгодын хажуугаас тэнгис тийш үл мэдэг бөхийсөн буржгар усан үзэмт бутыг олж үзлээ. 

	Катя усан үзмийн модон дундуур их замаар уруудан явахад байн байн зам салаалаад байх учир чухам явах замаа таамаглан олж байлаа. Катя гэнэт автомат зүүсэн харуултай дайралдлаа. Харуулын цэрэг холоос нэг юм хашхирахад Катя юу хэлсний нь мэдээгүй боловч үүгээр явж болохгүй гэдгийг мэдээд зогсов. Энэ усан үзмийн цэцэрлэгт цэргийн их бууны анги юм уу, эсвэл хянах байр, эсвэл командлах байр нууцлагдсан бололтой. Катя цааш яахыгаа мэдэхгүй зогсож байтал, өнөөх харуулын цэцэг арай зүүхнээр яв гэж түүнд гараараа занган дохио өглөө. Тэгэхээр Катя арай зүүхнээр яг усан үзмийн цэцэрлэг дундуур, замгүй газраар явлаа. Хөвсгөр зөөлөн шороонд шигдэн ядан явахад нь усан үзмийн иш мөчрүүд тал бүхнээс нь шавхуурдана. Усан үзмийн моддын өргөн далбагар навчинд халхлуулаад Катя тэнгисийг ч үзэхгүй таамгаар явах боллоо. Их л хол явж, элсэн хошууны хажуугаар аль хэдийн өнгөрсөн юм шиг Катяд бодогдоно. Гэтэл гэнэт хөвсгөр газар хөл дороос нь зайлах мэт болж, Катя улам доош уруудан гүйсээр ширэлдсэн навчнаас зууралдавч, ер тус болсонгүй хар эрчээрээ элсэнд шургачин ойчлоо. 

	Газар тэнгэр нийлсэн мэт элсэн шуурга ширүүн шуурав. Хийссэн элс түүний нүүрийг цохилоход Катя босож салхины уруу харан нэлээд удаан зогсоод, нүдээ нээв. Тэгээд Катя болгоомжлон харвал элсэн хошуунд ирчихсэн байлаа. 

	Нарийхан энэ хошуу нь тэнгисийн асар том давлагаануудын дундуур тавьсан гэрэлт зам мэт ажээ. Тэнгисийн давлагаа түүнийг тойрсон уул мэт агаад оволзон долгилж эгнээ эгнээгээрээ түүн тийш тасралтгүй цалгилна. Тэр давлагаанууд хошууны яг өмнө ирэнгүүтээ гэнэт нижигнэн бут үсэрч, гялтганасан хөөс болон цацарна. 

	Катя гүн элсэн дундуур улам улам цаашлан явахдаа хөнгөн онгоцыг олж харах гэж хичээн тэнгис тийш хүчлэн харах ажээ. Гэвч асар том нуруугаа гүдийлгэн боссон давлагааг л олж харлаа. Үүлсийг нэвтэлсэн сарны гэрэл хуурамчхан юм даа. Заримдаа түүнд онгоцтой адилхан юм харагдах мэт боловч, энэ бол онгоц биш бусдаасаа арай дээш гарсан давлагаа юм гэдгийг Катя тэр дороо мэдэж байлаа. 

	Гэнэт салхи үүлийг ярахад сар үүлсийн завсраар цухалзав. Давлагааны хөөс гялалзан, тэнгисийн тэртээ гүнд хүртэл гэрэлтээд, Катя хөнгөн онгоцыг тодхон харлаа. 

	Онгоц хүртэл хагас километр илүү байлаа. Тэр онгоц заримдаа давлагаан дээгүүр дайвалзан явж, заримдаа долгионы хооронд ороход бүр ёроолгүй нүхэнд орсон мэт түүний радио шон л цухалзахаас өөр юм үл харагдана. Тэр онгоц дахиад гарч ирэхгүй бол уу? гэж Катя, урамгүй зогсов. Агшин зуур болоод гэнэт тэр онгоц тэнгисийн мандалд дахин үзэгдэж, сарны гэрэл түүний дугариг цонхнуудад туяаран тусахыг үзлээ. 

	Цаг агаар сайхан бол ердөө л хашхирахад дуулдмаар тийм ойрхон газар тэр онгоц байлаа. Гэтэл одоо хашхираад, өөрөө ч өөрийнхөө дууг сонсохгүй аж. Хөнгөн онгоц ойрхон боловч, энэ үед тэр онгоц тэнгисийн нөгөө талд очсонтой адил түүнд хүршгүй зүйл ажээ. 

	Катяд, онгоц эрэг хоёрын хоорондох зай улам ихсэх шиг санагдана. Тэр онгоц бүр яваад өгвөл яана?. Цөхрөнгөө барсан Катя хөнгөн онгоцыг даллалаа. Катя элсэн дээгүүр гүйж даллахад, түүний өндөр сүүдэр мөн л даллан, хойноос нь гүйнэ. 

	Тэхдээ онгоцон дээрээс охиныг олж харахгүй гэдгийг Катя мэдэж байв. Олж харлаа ч гэсэн түүнийг анзаарах байсан уу даа? Огт анзаарахгүй шүү дээ. Гэвч Катя, яг өмнөө байсан жижигхэн цагаан завийг олж хартлаа даллаж гүйсээр л байлаа. 

	Тэр цэвэр цагаахан жижиг завь элсэн дээр байх агаад долгио бүр урт усан хэлээрээ түүний хитгийг долоон авирна. Катя завинд хүрч шагайж үзэв. Хоёр сандал, хоёр сэлүүр, хоёр бэхлээтэй юм. Катя бодож санасан зүйлгүй зүгээр л түүнийг хөдөлгөж чадах нь уу гэж туршин сонирхож үзэв. Катя завийг мөрөөрөө түлхсэнд хөдөлж байлаа. Гүйн ирсэн долгио тэр завины хитэгт асаж байв. Дахиад түлхсэнд тэр завь налуу тийшээ бүр хялбар хөдөлнө. Долгион цалгин ирж, Катягийн хөлийг цохиход завь хөвлөө. 

	Катя завины хошуунаас шүүрэн барьж, эрэг тийш татлаа. Гэтэл долгион тэр завийг хойноосоо угзран тэнгис тийш чирлээ. Катя хөлөө жийж татавч хөл доорх элсийг нь долгион урсган зайлуулж, завь түүнийг чирч аваачлаа. Давлагаа Катягийн даашинзны хормойд хүрэхэд Катя завинд үсрэн орлоо. 

	Завин дээр гарангуут харвал эрэг түүнээс хурдан холдох шиг харагдав. Катяг бүр тэнгист аваачиж тэнгисийн долгион завийг хаялж шидлэхэд Катя сандал дээр ойчлоо. 

	Харин тэгтэл холдож байгаа эрэг дээр хүн байхыг Катя мэдлээ. 

	Тэр хүн түүн тийш эрэг дээгүүр байдаг чадлаараа гүйж явлаа. Энэ хүн бол тэнгисчин бөгөөд түүний саравчгүй малгайн бүч салхинд хийсэж байв. Усанд тулж ирээд тэр хүн зогслоо. Тэр хүн Катя хоёрын хоорондох зай улам улам холдож байв. 

	Тэгтэл нэг шинэ давлагаа завь тийш хүрч ирээд, түүнийг өөрийнхөө өндөр нуруун дээгүүр өргөн аваачив. Эрэг Катя тийш ойртох нь түрүүн хэрхэн холдсонтойгоо адил тийм хурдан байв. Катягийн суусан завийг авч яваа энэ давлагаа шууд эрэг тийш, тэнд зогсож байгаа тэнгисчин тийш аваачив. 

	Энэ давлагаан завийг эрэг дээр гаргаж хаях байх гэж тэнгисчин үнэхээр итгэсэн бололтой. Гэтэл эргээс хэдхэн метрийн зайтай байхад давлагаан гэнэт намхарч завийг эхлээд удаан дараа нь улам түргэн хойноосоо дагуулан тэнгис тийш аваачив. 

	Тэхэд тэнгисчин ус руу харайн орлоо. Үсэрхийлсэн ус хөөсөнд орсон тэр хүн завины хойноос элдээд, ус тэр хүний дал мөрөөр татахад сая завийг гүйцлээ. Тэр хүн завины хошуунаас шүүрэн барьж татаад, завин дээр гарлаа. 

	Тэр хүн яг Катягийн өмнөх сандал дээр суугаад сэлүүрийг бэхэлгээнд хийлээ. Тэгэхэд нь Катя, түүнийг Макар Макарыч мөн гэж танилаа. 


ЗАВИНД

	 

	Корольков, Макар Макарычид завиар явж, эрэг дээр байгаа их бууны ангийн даргад, Элсэн Хошуунд хөнгөн онгоц ирснийг мэдэгд гэж тушаажээ. Үүнийг радиогоор мэдэгдэж болох боловч болгоомжилж; радио мэдээг германчууд замаас нь барьж сонсох магадгүй гэж тэр санажээ. Усанд шумбадаг онгоц баригдахгүй байгааг өөр юугаар тайлбарлах вэ дээ?

	Корольков Макар Макарычийг хурдан буцаж ир гэж тушаажээ. Ийм салхитай байхад эрэгт ойролцоо газар хөнгөн онгоцоо удаан зогсоох нь аюултай байв. Макар Макарыч тушаалыг биелүүлчхээд буцаж эрэг дээр ирэхдээ завийг нь долгион авч явахыг үзлээ. Катя сандал дээр хэвтчихсэн учир түүнийг огтхон ч мэдсэнгүй. Макар Макарыч завийг уснаас хол элсэн дээр гаргаснаа санаж, ингэж завийг долгион урсган аваачсанд тун их гайхаж байв. Гагцхүү ус руу үсрэн орохдоо л завинд нь ямар нэг хүн сууж явааг мэджээ. 

	Завин дээрээ гараад, өнөөдөр далан дээр байхад ирсэн охин байхыг мэдэж ихэд гайхав. 

	— Чи яах нь вэ? Хайчих нь вэ? гэж салхин дунд хашхиран асуув. 

	Гэтэл завь давлагаанаар дээш хөөрч, хошуугаараа давлагааны хажуу руу цүл хийн оров. 

	— Би Корольковтой уулзана гэж Катя хашхирав. 

	— Бариарай! гэж Макар Макарыч хашхирав. Завины хошуу давлагаан өөд авирч байхад Катя хоёр гараар сандлаас зууран барьсан тул арай л унасангүй. 

	«Энэ охин үнэхээр айхгүй байна уу даа?» гэж боджээ. Макар Макарыч эрэг дээр очиж энэ охиныг буулгах хэрэгтэй гэж санасан боловч ийнхүү гайхаж, асууж, дайвалзсаар байтал хэдийн Элсэн Хошууны намхан эрэг үзэгдэхгүй шахам болтол хол явжээ. Тэгээд эрэг хүрснээс онгоц хүрэх нь ойр болжээ. 

	— Корольков чамд ямар хэрэгтэй вэ? гэж Макар Макарыч нойтон нүүрээ Катягийн бүр чихэнд ойртуулан бөхийж асуув. 

	— Манягийн аавын байгаа газрыг би мэднэ. Тэр хүн, тэртээ эрэг дээр... гал ноцож байгаа... агуйд байна!

	Макар Макарыч тээнэгэлзэв. Дараа нь гэнэт толгойгоо шийдвэртэй дохив. 

	— Сайн бариарай! гэж Катяд хашхиран хэлээд, сэлүүрээр хүчтэй сэлэв. 

	Завь, нэг дээшээ хөөрч, нэг доошоо орсоор хөнгөн онгоцны зүг шууд явлаа. 


ХАМАГ ХУРДААР

	 

	Чимээ анир хураадаг, хурц цахилгаан гэрэлтэй жижигхэн өрөөнд дуу чимээ хураагч Иванов сууна. Гонзгой нарийн нүүрийг нь чихэвч хавчжээ. Элсэн Хошууны хавиар усанд шумбадаг онгоц өнгөрөхгүй байгаа даа? гэж тэр тэнгисийн гүнээс гарч байгаа дуу чимээг чагнаж сууна. 

	Гэнэт түүний нүд нь гялалзав. 

	Өрөөний үүдэнд зогсож байсан Корольков, түүний нүд гялалзахыг шууд мэдээд:

	— Та юу сонсоов? гэж асуулаа. 

	Иванов, чихэвчний цаанаас Корольковын хэлснийг сонсоогүй боловч юу асуусныг таан мэдэж байв. 

	— Сэлүүрийн чимээ гарч байна. Макар Макарыч эргэж ирлээ гэж Иванов хариулав. 

	— Аа... гэж Корольков урамгүйхэн хэлэв. 

	Гэхдээ Корольков шумбадаг онгоцыг олж барих урам нь хэдийн хугарчээ. Тэр зургаан шөнө нойр хоолгүй, Ивановын царайг харж, Иванов зургаан шөнийн турш чагнасан боловч юу ч олсонгүй. 

	— Огт дэмий, гэж Корольков хэлэв. 

	Иванов түүний үгийг сонссонгүй, чихэвчээ авав. 

	— Үүнээс хойш чагнуураа зүүхгүй байж болно, ялгаагүй юу ч сонсохгүй гэж Корольков хэлэв. 

	— Яаж болох вэ, нөхөр дэслэгч ээ? Тэгтэл гэнэт... 

	— Хэзээ ч «гэнэт» юм болохгүй. 

	— Яагаад тэр вэ, нөхөр дэслэгч ээ?

	— Яагаад гэвэл тэр онгоц Элсэн Хошууны хавиар хэзээ ч явахгүй. 

	— Тэгээд тэр чинь яаж тэнгист нэвтэрч ордог билээ?

	— Тэр онгоц тэнгист хэзээ ч нэвтрэн орохгүй, тэр онгоц хотын дэргэдэх нэг газар л нуугдаж байна. 

	Тэр хоёр, өөд өөдөөсөө удаан гэгч дуугай ширтлээ. Хөнгөн онгоц хүчтэй дайвалзан ганхахад тэд үсэрч, бууж байлаа. 

	— Тийм байж болохгүй. Түүнд хоргодох газар байхгүй дээ, гэж Иванов хэлэв. 

	— Тэгээд тэр онгоц Элсэн Хошууны хавиар өнгөрч байхад, бид түүнийг сонсохгүй байж болно гэж үү?

	— Үгүй, энэ чинь бас л тийм байж болохгүй. 

	Тэр хоёр дахиад дуугай боллоо. Нэлээд удаан чимээгүй байгаад:

	— Харин, гал ноцож л байна уу? гэж гэнэт Иванов асуув. Юун гал асууж байгааг Корольков сайн мэдэж байгаа тул:

	— Асаж л байна, гэжээ. 

	— «Гал ноцох үед... » гэж Иванов хэлэв. 

	— «... Өнөөх чинь тохойд» гэж Корольков хэлэв. Хөнгөн онгоцыг давлагаа дайвалзуулна. Тэд үсэрч бууна, үсэрч бууна. 

	— Юу бодоо вэ, Иванов?

	— Таны бодож байгааг л бодож байна. нөхөр дэслэгч ээ. 

	— Би, энэ үгийг бидэнд ирж хэлсэн өнөөх охинтой дахин уулзвал сайн юм сан гэж бодож байна шүү. 

	Ингээд Корольков ардаа дуугарсан Макар Макарычийн чанга дууг сонслоо. 

	— Нөхөр дэслэгчид болох уу... 

	Корольковыг эргэж харахад түүний өмнө Макар Макарыч өнөөх охины гараас хөтлөөд зогсож байв. 

	Тэр охины даашинз усанд нэвтэрч, гялтганасан хар нүд нь Корольковын нүүр өөд эгц харна. 

	— Ай даа, гэж Корольков дуу алдав. 

	Корольков үүнээс өөр юу ч хэлж чадсангүй гайхсандаа болоод, Макар Макарычийн хэлж байгаа үгийг ч анхандаа ойлгосонгүй. 

	—... Би үнэхээр буруутай, гэвч энэ охин манай ахмад-дэслэгчийн байгаа газрыг яг мэднэ гэж хэлэхээр нь авч ирсэн юм. Тэгээд ч би яаж үүнийг тэнгист хаях вэ дээ, нэгэнт л завинд суусан хойно!

	— Сайн сайн Макаров. 

	Корольков Катяг хөтлөөд тасалгаандаа орлоо. 

	Хувцасны шүүгээнээс томгүй энэ тасалгаанд Катя, түүнд мэдсэн бүхнээ хэлж  өглөө. 

	Корольков, Макар Макарычийг дуудаж, Катяг нийтийн өрөөнд аваачиж, халуун цай уулгаад, буйдан дээр дулаахан хучиж унтуул гэж тушаав. 

	Харин өөрөө, ярьдаг зэс хоолой тийшээ очиж хамгийн дор байгаа машин тасаг руугаа:

	— Хамаг хурдаар! гэж хашхирав. 


ЁСТОЙ ХӨЛӨГ ОНГОЦ

	 

	Катя хэвтэнгүүт унтжээ. Хэчнээн их унтсаныг бүү мэд. Нойрон дундаа: «ийм шөнө унтаж болохгүй» гэж бодоод тэр чигтээ сэрчхэв. Нүдээ нээж, босож суув. 

	Нийтийн өрөө, бүр жижигхэн, дөрвөөс илүү хүн ер багтамгүй ажээ. Бараг бүх өрөөний зайг цагаан бүтээлэгтэй дөрвөлжин ширээ эзэлсэн байв. Ширээний хөлийг шаланд барьж хадсаныг Катя мэдэв. Тэгээгүй сэн бол тэр ширээ аль хэдийн өөр тийш гулсах билээ. Энэ ширээг өргөж буулгаж, хажуулдуулдаг бололтой. Хана, хаалга, адар, буйдан, юм бүхэн ойж бууж хазайна Катя ч өөрөө ойж бууна. Эргэн тойрон ус шаагина. Мотор хүнгэнэж моторын чимээнээс онгоц үл мэдэг доргино. Хөнгөн онгоц нисэх мэт довтолно. 

	«Корольков намайг унтуулж амраахыг хүсэж байна аа даа, бас тэгээд ийм шөнө би унтах гэж үү! гэж Катя бодно». 

	Катя буйдан дээрээс гулган бууж, хаалга тийш явлаа. Явахад тун хэцүү шиг санагдана. Хөл дор шал доргиж, түүнийг хана тийш савна. Арай гэж хаалганы хажууд очтол гэнэт түүнийг буйдан тийш ухрааж шидлээ. Катя ахиад хоёр гараар ширээнээс зууран хаалга өөд явлаа. Дараа нь хаалганы тотгоноос шүүрэн, нийтийн өрөөнөөс гарлаа. 

	Дээр нь дөв дөрвөлжин нүх харагдана. Катя түүгээр бараан огторгуйн оддыг харлаа. Шөнө хэвээр байгаа хойно тийм ч их унтсангүй дээ. Энэ нүхийг тэнгисчид нээлхий гэж нэрлэдгийг Катя мэддэг байв. Нээлхийд одод жирвэлзэнэ. Нээлхийгээр төмөр шат унжсан нь дээвэр дээр гардаг шаттай адил: олон хөндөлтэй, хоёр хашлагатай ажээ. Энэ шатыг тэнгисчид дамжуурга гэж нэрлэдгийг Катя бас мэднэ. Катя, энэ дамжуургын хөндлөөс бариад дээшээ авирлаа. 

	Онгоцны нээлхийгээр дөнгөж гармагц, онгоцны талбай эгц хазайсан тул Катяг өөрийн эрхгүй онгоцны хашлаганд аваачив. Катя онгоцны хашлагаас шүүрэн барьж түүн тийш оргилон ойртож, оволзон хөөсөрч байгаа усан дээр өлгөгдлөө. Дараа нь ус татарч тэртээ дор болоход, Катя онгоцны талбайн нөгөө хажууд хаягдахгүйн тул хашлагаас барьсаар дээшээ авирлаа. 

	Катя салхинд багтарч амьсгал давхцав. Түүний унтаж байх хооронд үүл арилж, нарийхан хавирган сар өндөрт хөөрчээ. Мөнгөн сарны туяа тэнгис дээгүүр мэлтгэнэн гүйнэ. Гэнэт харанхуйгаас гарч ирсэн энэ туяа, сар, одод, долгионы цагаан нуруунаас өөр огт юу ч үзэгдсэнгүй. 

	Онгоцны талбай дээр гүйж явсан улаан флотч, Катягийн зэргэлдээ ирээд бяцхан хүүгийн нүүр мэт дугариг нүүрээ түүн тийш эргүүлэн бүр чихэнд нь шоолон хашхирсан нь:

	— Ай авхай хараач, чамайг яаж энэ салхи үлээчихсэнгүй вэ! гэлээ. 

	Катя «таныг өөрийг чинь харин яагаад үлээчихсэнгүй вэ» гэж түүнд хэлэхийг бодсон боловч тэр хүн, салхи, давлагаан болоогүй, онгоцны талбай тайван аятай байгаа шиг хэдийн гүйн оджээ. Тэр хүн, онгоцны хитэг хүртэл гүйгээд, нээлхийгээр шурган орох нь Катягийн гарч ирсэн тэр нээлхий биш. харин өөр нээлхий байлаа. 

	Онгоцны хурдлалт, эргэлт, салхинд Катя бага зэрэг дасаж, онгоцны талбайг сайтар ажиглав. Энэ нь үнэхээр жижигхэн боловч ёстой онгоц байлаа. Тэгэхдээ бүр жинхэнэ байлдааны онгоц байлаа. Агуй дотор Катягийн хийсэн «Ялагч» гэдэг крейсер хэдий том боловч ёстой онгоц биш юм. Харин энд Катягаас гурван алхмын зайтай газар байгаа ёстой их бууны гол төмөр сарны гэрэлд гялалзаж байлаа. 

	Их бууны дэргэд том биетэй улаан флотч зогсож байгаа нь Катяд лут том хүн шиг санагдав. Тэр хүн, хачин жигтэй жижигхэн зэрлэг амьтныг харсан мэт Катяг сонирхон харж инээмсэглэнэ. Катя их буу тийш ойртож очоод, түүнийг их л хүндэтгэсэн байдалтай эргэн тойрч:

	— Ёстой буу байна! гэж хэлэв. 

	Том биетэй улаан флотч түүний хэлэхийг сонсоод учиргүй хөхөрч, Катя руу бөхийж хашхирсан нь:

	— Германчуудыг живүүлсэн манай их буунууд ёстой буу юу, үгүй юу, германчуудаас асуу л даа гэлээ. 

	— Ийм буугаар би нэг буудаж үзэх юм сан, гэж Катя атаархсан байдалтай хэллээ. 

	Катя, гартаа дайралдсан юм бүхнээс барьсаар болгоомжтой алхаж хитэг тийш очлоо. Дугариг царайтай улаан флотчийн шургаж орсон нээлхийгээр шагайж үзэх хүсэл Катяд төрөв. Катя түүн тийш тонгойж хараад, тэнд гал тогооны газар байхыг гайхан харав. Дэнгийн бүдэг гэрэл, хананд өлгөөтэй байгаа зүйлс, зуух савыг гэрэлтүүлнэ. Энэ гал тогооны газар яасан жижигхэн юм бэ! Түүнд ганцхан хүн л байрлаж арай гэж ажил хийх зайтай ажээ. Энд «Катяг салхи хийсгэнэ» гэдэг өнөөх бяцхан хүүгийн нүүр мэт дугариг царайтай улаан флотч байлаа. Тэр хүн цагаан хормогч зүүгээд, зуухны дэргэд сууж, нэг савны зэс бөөрийг арчиж байв. 

	Дээрээс өнгийн нээлхийгээр харж байгаа Катяг үзээд тэр хүн, наашаа бууж ир гэж дохилоо. Катя тэр дор яаж багтахаа мэдэхгүй, тээнэгэлзсээр дамжуургаар доош буув. 

	— Та кок уу? гэж Катя тэнгисчид тогоочоо кок гэж нэрлэдгийг санаж асуув. 

	— Тийм ээ, би кок, гэж дугариг царайт улаан флотч хэлэв. 

	— Энэ танай гал зуух уу?

	— Гал зуух биш, камбуз, гэж тэр засаж хэлэв. 

	Катя бага зэрэг зовлоо. Хэн ч гэсэн алдааг нь илрүүлэхэд ичилгүй яах вэ дээ. 

	— Мэднэ, мэднэ. Тэнгисчид камбуз гэдэг юм. Гэсэн ч үнэндээ гал зуух шүү дээ, яасан жаахан гал зуух вэ, тоглоомын юм шиг! Би л энд чинь хоол унд хийгүүштэй юм байна, гэж Катя хэлээд зуух руу харж:

	— Ганхах явдал их саадтай байхаа гэж Катя үгээ үргэлжлүүлэн,  — Халуун шөл савнаасаа цалгиж нүүр лүү чинь ойно шүү дээ. Ганхаж байх үед хоол зөөх яасан хэцүү бол! Заавал ч тавгаас хальж гарна даа, гэлээ. 

	— Циркчин шиг л аваачна даа, гэж тогооч сэтгэл хангалуун бололтой өгүүлэв. 

	— Байлдааны үеэр юу ч үзэхгүй нь л муу юм байна. Нөхөд чинь тулалдаж байхад, харин та энд сав цэвэрлээд сууж байдаг, гэж Катя хэлэв. 

	— Хэн танд ингэж хэлэв? гээд тогооч эвгүйцэж, — Байлдаанд ороход би хамгийн гол хүн юм, гэлээ. 

	—Хамгийн гол гэнээ? Та чинь тогооч шүү дээ. 

	— Би ер тогооч гэхэд арай тогооч биш бас тогооч биш ч гэж болохгүй, гэхдээ би өөр ажил хавсарч хийдэг, манай онгоцны хамгийн чухал зэвсгийг би эрхэлж мэддэг. Байлдааны хувиар ёсоор би гүнзгийд тэсэрдэг бөмбөгийг тавьдаг. 

	— Гүнзгийд тэсэрдэг бөмбөг ий?

	— Гүнзгийд тэсэрдэг бөмбөгийг усанд хаядаг. Тийм бөмбөг гүнзгийд дэлбэрч, усанд шумбадаг онгоцыг живүүлдэг юм. 

	— Гүнзгийд тэсэрдэг бөмбөгийг би нэг хаяж үзэх юм сан! гэж Катя хэлэв. 

	Тэгтэл гэнэт нээлхий дээр Макар Макарычийн нүүр харагдлаа. Макар Макарыч камбуз руу шагайж хараад эргэж:

	— Өнөөх охин чинь камбузад байна, нөхөр дэслэгч ээ! гэж хашхирав. Тэгээд Катя руу эргэж:

	— Гараад ир, гараад ир! Би чамайг онгоцон дээрээс хальж ойчсон байх гэж бодсон юм, гэлээ. 

	Катя онгоцны талбай дээр гарлаа. Тогооч ч бас хормогчоо тайлж, арчиж байсан саваа цааш тавиад, түүний хойноос гарч ирлээ. 

	Катя онгоцны талбайд гараад, ихээхэн өөрчлөлт гарсныг мэдлээ. Нэгд, сар харагдахгүй болжээ. Хоёрт, салхи нэлээд намдсан байлаа. Гэхдээ сар шингээгүй, онгоцноос нэлээд зайтай газар тэнгисийн ус сарны гэрэлд туяарч үзэгдэнэ. Тэгээд Катя, тэнгисийн эргийн өндөр хад хавцлын дагуу яваа, хад хавцал салхинаас тэднийг нөмөрлөж, сүүдрээ хөнгөн онгоцонд тусгасныг сая ухаарчээ. 

	Энэ хад хавцлын дүрс, одот огторгуйд тод үзэгдэнэ. Энэ бүхэн Катяд гайхалтай танил мэт харагдав. Энэ бол түүний төрөлх нутаг шүү дээ! Германчуудыг энд хүрч иртэл Катя энэ газар өсөж, энэ эрэг дээр амьдарч байжээ. 

	Корольков, их бууны дэргэд зогсоод, эрэг өөд харах нь харанхуйн дотор бүдэг бадаг үзэгдэнэ. Аварга том биетэй улаан флотч түүний хажууд зогсож байв. Макар Макарыч, Катяг түүн тийш аваачив. Тогооч мөн очиж, баахан зайдуу зогсов. 


ХЭЦҮҮ ДААЛГАВАР

	 

	Катяг унтаж байхад дэслэгч Корольков их юм боджээ. Корольков урьдынхаа санаж байсан балар оньсогыг Катягийн хэлсэн зүйлтэй холбосонд, буулгадаг зургийг хуруугаараа арчихад тодордгийн адил ахмад-дэслэгчид учирсан явдал түүний ой тойнд улам тодорхой болжээ. 

	Ахмад-дэслэгч, десант буулгасны дараа онгоцон дээрээ эргэж ирсэнгүй, харин тэр агуйд очжээ. Яаж агуйд орсон явдал одоохондоо үл мэдэгдэнэ. Ахмад-дэслэгч, улаан флотч Казаченкотой хоёул агуйд очжээ. Түүн дээрээсээ тэнгисийг тольдон харж, Элсэн Хошууны дэргэд хөнгөн онгоцоо хий дэмий жижүүрлэж байгааг мэдээд зүрх нь шимширсэн байжээ. Тохойд германы усанд шумбадаг онгоц нуугдаж байж. 

	Энэ тохойг Корольков мэддэг байв. Энэ бол эргэн тойрон өндөр хад хавцлаар хүрээлэгдсэн, гүнзгий, багахан тохой юм. Түүнд орох газар нь нарийхан, их чулуугаар хаагдсан учир тэнд усанд шумбадаг онгоц нуугдана гэж хэний ч санаанд орсонгүй. Гэвч тэр онгоц түүнд нуугдаж, тэндээс гарч, орж, тэдний хөнгөн онгоцыг дамшиглан доромжилж байгааг ахмад-дэслэгч үзээд уурлан, зүрх нь догдолжээ. Тэгээд агуйдаа гал түлж, гал ноцох үеэр өнөөх чинь тохой дотор байна гэдэг мэдээг Корольковт хүргэхээр Казаченког явуулжээ. 

	Казаченко агуй дотроос олсон луужинг авч замд гарчээ. 

	Казаченко фронт нэвтрэн гарахдаа хүнд шархтсан бололтой. 

	Тэгсэн байж болох юм. Арай ч үгүй байж болох юм. Юу ч гэсэн Корольков үүнийг удаашруулах аргагүй болжээ. Элсэн Хошууг орхиод германчуудын эзэлсэн эргийн зүг онгоцоо эргүүлэв. 

	Катяг Макар Макарычтай хамт хүрч очиход Корольков дуу ч гарсангүй. Түүний юу хэлэхийг хүлээн цөм дуугүй байв. Корольков нэлээд удаан дуугүй байснаа гэнэт өөрөө өөртэйгөө ярьж байгаа юм шиг аяархан хүндэтгэлийн байдалтай:

	— Тэнд, энэ хадан хавцлын цаана, дайсны булаан эзэлсэн эрэг дээр, өндөр уулын агуйд манай дарга, манай ахмад-дэслэгч байна. Түүний тухай бид юу ч мэдэхгүй байна. Дарга маань шархтсан юм уу, өвдсөн ч байж болно. Гэсэн ч тэнд л байна. Бид түүний хойноос хүн явуулж, олж авчрах ёстой гэж хэллээ. 

	— Намайг явуулаач, гэж тогооч хашхирав. 

	— Намайг! гэж том биетэй улаан флотч хэлэв. 

	— Намайг! гэж Макар Макарыч хэлэв. 

	— Энэ бол хэцүү даалгавар, гэж Корольков үгээ үргэлжлүүлэн, — Жижигхэн завин дээр сууж, хад өөд авирах хөөсөрхөг долгионыг нэвтлэн гарч, эрэг хүрэх хэрэгтэй. Эрэг дээр байгаа Германы харуулыг нэвтрэн гарах хэрэгтэй. Тэгээд агуй руу очдог балархай зөрөг замыг эрж олоод, түүгээр явж ахмад-дэслэгчийг олж уулзаад, түүнтэй хамт мөн тэр замаараа буцаж үүр цайхаас өмнө ирэх хэрэгтэй. Өчүүхэн төдий осолдож алгуурлавал ахмад-дэслэгчийг алах нь тэр. Иймд бид бүрэн найдаж болох хүнийг явуулах ёстой  гэв. 

	— Намайг явуулаач! гэж тогооч хашхирав. 

	— Намайг! гэж том биетэй улаан флотч хэлэв. 

	— Намайг! гэж Макар Макарыч ч хэлэв. 

	— Макаров та явах болно. Та бол бүгдээс ах, туршлага болгоомжтой хүн. Та бусдыгаа бодвол урт удаан хугацаагаар ахмад-дэслэгчтэй хамт ажилласан тул хамгийн түрүүн та түүнд туслах ёстой гэж Корольков хэлэв. 

	— Баярлалаа танд, нөхөр дэслэгч ээ гэж Макар Макарыч өгүүлэв. 

	Тэр өөрөө, мөн нөхөд нь ч гэсэн, түүнд өндөр найдлагыг хүлээлгэлээ гэдгийг ойлгож байв. 

	— Та хөөсөрхөг долгионыг завиар нэвтлэн гарч чадна биз? гэж Корольков асуув. 

	— Чадалгүй яах вэ, гэж Макар Макарыч хариулав. 

	— Та, германы харуулыг нэвтрэн гарч чадна биз?

	— Сэтгэл бүү зов: Би бол хөгшин наймалж, анх удаагаа авирах гэж байгаа биш шүү дээ. 

	— Тэгвэл агуйд очдог балархай жимийг та олох уу?

	Макар Макарыч юу ч хариулсангүй. 

	— Та яагаад дуугүй байна, Макаров?

	— Хичээе, нөхөр дэслэгч ээ. 

	— Хичээнэ ий?

	— Тэгвэл ийм харанхуйд тэр балархай зөргийг яаж олохыг хэн мэдэх вэ? Агуйд ноцож байгаа гал, эргийн зүгээс үл харагдана. Өдөр ч гэсэн тэр зөрөг зам амархан олдохгүй... 

	— Макаров гуай олноо, гэж Катя хэлэв. 

	Корольков түүн тийш эгц эргэж хараад;

	— Олно гэнээ? гэж гайхаж асуув. 

	— Олно, яагаад гэвэл би түүнд зааж өгнө  гэж Катя хэлэв. 

	— Би чамайг эрэг рүү явуулна гэж чи санаж байгаа юм биш биз дээ?

	— Намайг явуулна гэж би бүр итгэж байна  гэж Катя хоолойгоо чичрүүлэн уйлагнаж, — Та хэрэв шударга хүн биш бол ч намайг явуулахгүй л дээ. Намайг явахгүй бол агуйд хүрдэг замыг хэзээ ч олохгүй. Би одоохон завин дотор орж суугаад, түүнээс чинь гарахгүй дээ... гэлээ. 

	Тэгээд тэр охин онгоцны хажуугаас уяж, давлагаан дээр дүүжилсэн завь дотор ороод суучхав. 

	— Гайхамшигтай охин! Ийм охиныг би хэзээ ч үзээгүй, гэж Корольков хэлэв. 

	— Корольков, түүнийг эрэг рүү явуулахыг хүсэхгүй байсан боловч, тэр охин явахгүй бол агуйд очих замыг олоход Макар Макарычид хэцүү болно гэдгийг мэдээд түүнийг завинаас хөөж гаргасангүй. 

	Корольков, Макар Макарычид ойртон очиж, түүний царайг анхааралтай ширтээд, дараа нь түүний уруулыг үнсэв. 

	— За яв даа, Макаров. Би таныг хоёр цагийн дараа Том Чулууны дэргэд хүлээнэ. 

	Катягийн хамт завиа усанд тавилаа. Макар Макарыч завинд үсрэн ороод сэлүүрийг бэхэлгээнд нь хийлээ. 

	— Макар Макарыч, наад охиноо хамгаалж яваарай, гэж онгоцны захад зогсож байсан Корольков хэлэв. 

	Тэгээд завь харанхуйд алга боллоо. 


ТОХОЙД

	 

	— Одоо бүх хэрэг түргэндээ орлоо гэж Корольков хэлэв. 

	Хөнгөн онгоц ч үе үе уснаас хөндийрөн нисэх мэт хурдан явлаа. Одот тэнгэрийн дунд харагдахтай үгүйтэй байгаа эрэг дээрх хавцал хадны шүд мэт арзайсан оргил, нүд ирмэх зуур хэв байдлаа өөрчилнө. Хөнгөн онгоц түүний сүүдэрт нуугдан явсаар тун ойрхон очив. 

	Германы усанд шумбадаг онгоц нуугдаж байгаа тохой руу очиж байгааг бүх команд мэдэж байлаа. 

	— Энэ чинь бид шууд л тохой дотор орж очих хэрэг үү? гэж тогооч, лут том биетэй улаан флотчоос асуув. 

	Энэ тогооч бол бараг хүүхдээрээ хүн, флотын албанд анхныхаа жил ажиллаж байгаа ажээ. Харин Катяд лут том харагдсан улаан флотч бол хоёрдугаар зэргийн ахлагч цолтой, тэнгисийн их бууны буудагч мэргэжилтэй, туршлагатай тэнгисчин юм. Их бууны буудагч бол усан онгоцны зэвсгийн галыг удирддаг хүн билээ. 

	— Хаанаас даа. Үгүй ер орох газар нь лонхны хоолой шиг нарийхан, бас утааны яндан шиг мурилзсан, тэгээд германчуудыг шуудайтай алт шиг хамгаалж байгаа юм. Бид тийшээ орохгүй. Бид энэ ордог газар жижүүрлээд, усанд шумбадаг онгоц гарч ирэхийг хүлээнэ, гэж тэнгисийн их бууны буудагч хэлэв. 

	«Дахиад л жижүүрлэх нь!» гэж тогооч бодов. Тогооч бол залуу, хүлцэнгүй биш байлаа. Элсэн хошууны дэргэд жижүүрлэсэн явдлаас үнэхээр уйджээ. 

	Корольков гэнэт залуур тийш очиж, жолоочийг зайлуулаад, өөрөө залуурдав. Хөнгөн онгоц огцом эргэж бүх хурдаар эрэг тийш явлаа. 

	Эрэг дээрх нүсэр том хар байц хад шовойн, яах ийхийн завгүй дээрээс нь унаж, няц дарах гэж байгаа шиг санагдав. 

	Гэтэл эрэг дээрх хад агшин зуур зай тавьж өгөх мэт болж онгоцны өмнө нарийхан хар завсар зай харагдав. Хөнгөн онгон хар хурдаараа тэр завсраар орлоо. 

	Харанхуйд дөнгөж ялгагдах төдий боловч ойр байгаа хад хавцал баруун зүүн талд нь байхыг үзээд тогоочийн зүрх цохихоо зогсох шиг болжээ. Тогооч, онгоцны хитэг дээр, өөрийнхөө үүрэгт газар зогсож, гүнзгийд хаядаг бөмбөгийг усанд тавихад бэлэн явав. «Үгүй юу ч гэсэн бид тохойд орох нь!» гэж бодоод айсан бахадсан хоёр нь зэрэгцэж, «үгүй ер, дэслэгч маань гайхалтай хүү байж шүү» гэж бодлоо. 

	«Хэрэг явдал түргэндээ орлоо» гэж залуурын дэргэд зогсож байгаа Корольков бодов. Уруулаа чанга жимийж, харцаа харанхуйд урагшаа чиглүүлжээ. «Гагцхүү тэдний мэдэхээс нь өмнө амжих сан!» гэж бодно. Хамаг анхаарал нь үүнд чиглэсэн учир чамархайны нь судас хүчтэй цохилов. 

	Хадан хавцал онгоцны хошууны өмнөөс байн байн тулж ирэхэд Корольков онгоцоо хар хурдаар нь баруун зүүн тийш мушгиж байлаа. Хад тал бүхнээс нь сүүдэрлэж, орой дээр нь нарийхан зайгаар тэнгэр, одон чимэгт гол мэт жирэлзэн байв. 

	Тэгтэл гэнэт хадан цохионууд зай тавих мэт болоод хөнгөн онгоц тохойд орж очив. Өндөр байц хадаар бүслэгдсэн тохой, харанхуй дотор бараг дугариг харагдав. «Бид чинь том тогоон дотор орчихсон юм шиг боллоо» гэж тогооч бодов. 

	Энэ бол харанхуй тогоо байлаа. Учир нь сарны гэрэл ууланд халхлагдаж, түүн дотор тусч чадахгүй байлаа. Германчууд одоо болтол хөнгөн онгоцыг мэдсэнгүй байх нь ээ? гэж Корольков гайхлаа. Ийнхүү дөнгөж гайхан санатал прожекторын хөх гэрэл, эргийн хэвгийгээс мултран гарч усан дээр тусав. 

	Прожекторын гэрэл хөнгөн онгоцноос хол тусч байлаа. Германчууд хөнгөн онгоцыг, тохойд орох газрын тэнд эрж байхад хөнгөн онгоц аль хэдийн тохойн дунд хүрчихсэн байв. Энэ үеэр Иванов, Корольковд илтгэсэн нь:

	— Усанд шумбадаг онгоцыг сонсож байна. 

	Тэр онгоц усан дээр байна. Иванов, хөнгөн онгоц, усанд шумбадаг онгоцны хоорондох булан, зайг яг зааж хэлэв. 

	— Галлаад! гэж Корольков командлав. 

	— Гал нээж, хөнгөн онгоц өөрийгөө илрүүлэв. Дөрвөн прожекторын гэрэл түүнийг чиглэлээ. Германы эргийн батарей тохойг тал бүрээс буудаж эхэллээ. Усанд шумбадаг онгоц ч мөн адил тасралтгүй гал нээж, тэд үнэхээр их айсан бололтой, онох царайгүй байв. Их бууны сум туссан газраас тэнгэр өөд хүрэн улаан усан багана босож, өндөр эргийн нүцгэн хад цохио агшин зуурын гэрэлд гэрэлтэн харагдана. Тохойн ус оволзон буцлав. Энэ оволзон буцалж байгаа усан дээгүүр прожекторын гэрэл, их бууны сумнаас зайлж тахиралдан мурийж яваа хөнгөн онгоц үргэлж баруун зүүн тийш холбирон урагшилсаар байв. 

	«Хурдан, гагцхүү хурдан!» гэдгийг л Корольков бодож явлаа. Хэдхэн секундийн өмнө хөнгөн онгоц байсан газарт их бууны сумнууд дэлбэрч байлаа. Их бууны сум түүний өнгөрсөн мөр дээр тусна. Түүнчлэн прожекторын гэрэл ч түүнийг гүйцэхгүй агшин зуур олж тусаад л тэр даруйдаа алдаж байлаа. Аравхан метр ч шулуун явж болохгүй гогцоо маягаар, наймын тоо ороох маягаар... мурилзан явна. Ингэж эргэлдэж тахирлаж явах бүрдээ усанд шумбадаг онгоц руу үргэлж галласаар, түүн тийш улам улам ойртож байв. 

	— Торпедын чимээ сонстож байна! Усанд шумбадаг онгоц хоёр торпед тавилаа, гэж Иванов илтгэв. 

	Харанхуй дотор хар эрчээрээ явж байгаа хөнгөн онгоцыг тропедоор бараг онож чадахгүй биз гэдгийг Корольков мэдэж байв. Энэ бүхнийг мэдэхэд аймшигтай байлаа. Хоёр үл мэдэгдэм гайтай юм чам дээр ирэхэд, түүнийг чи үзэхгүй болохоор түүнээс мултарч гарах ч аргагүй болно. 

	Гэвч минут өнгөрч, хоёр торпед бүх тохойгоор давхисаар нэг нь нөгөөгөөсөө хол газар эргийн байц хадны дэргэд дэлбэрэв. 

	— Онгоц усан доогуур орлоо! гэж Иванов илтгэв. 

	«Ай даа чамайг бид усан доогуур оруулж авлаа даа! Одоо бидний гараас гарахгүй!» гэж Корольков бодов. Хайгуулчин бүхний мэддэг аз жаргалын шуналд автаад, дэлбэрч байгаа сумнуудын дундуур онгоцоо явуулж, саяхан усанд шумбадаг онгоц зогсож байсан буланд очоод, дээгүүр нь өнгөрөхдөө:

	— Бөмбөгдөөд! гэж Корольков хашхирав. 

	Дугариг царайт тогооч, халуун шөлөнд төмс хийх адил гүнзгийд хаядаг бөмбөгийг усанд тавилаа. Хэрэв хөнгөн онгоц хар хурдаараа явж байгаагүй бол өөрийнхөө бөмбөгөнд сүйдэж болохоор тийм хүчтэй дэлбэрэлт боллоо. Бөмбөг дэлбэрэх үед хөнгөн онгоц урагшаа хол гэгч явчихсан байлаа. Гагцхүү түүний модон бие чичирсхийн хөдөлжээ. Гэвч дуу хураагч Ивановт дэлбэрэлт бүр тэсвэрлэшгүй зовлон учруулна. Хүчтэй дуу хураагч, ийм их нижигнэлтийг чагнуураар дамжуулахад чих дөжрөн өвдөж байв. Гэсэн ч Иванов чагнуураа авсангүй энэ нижигнэлт дэлбэрэлтийн цаана усанд шумбадаг онгоцны моторын чимээг чагнаж байлаа. 

	Усанд шумбадаг онгоц усны ёроолоор явж байв. Тэр онгоц агшин  зуур болоод байраа сольж, хөнгөн онгоцны баруун талд ч гарна, зүүн талд ч гарна, урьд талд ч гарна, хойд талд ч гарна. Гэвч Иванов түүний хаа явааг ямагт мэдэж, хөнгөн онгоц түүний хөдөлгөөн бүхнийг даган давтаж, гүнзгийд хаядаг бөмбөгийг усанд тавьсаар байв. Гэнэт усанд шумбадаг онгоц нам гүм болчхов. 

	— Би түүнийг сонсохоо болилоо, гэж Иванов хэлэв. «Юу болох нь тэр вэ? Устгачхав уу? Аль эсвэл нуугдчихав уу?» гэж Корольков бодлоо. 

	— Хувин аваад онгоцны хажуугаас ус утгаад ир! гэж тогоочид хэлэв. 

	Тогооч хувин авч дэргэд нь очоод:

	— Энэ тохойд байгаа чинь үс биш байна! гэж гайхаж хэлэв. 

	— Ус биш ий?

	— Тос байна, нөхөр дэслэгч ээ. 

	Хувинд байгаа усны дээгүүр унжралдсан хар шингэн зүйл байлаа. 

	— Тос байна! Нэгэнт түүнээс тос урсаж гарсан хойно усанд шумбадаг онгоц эргэлзээгүй живжээ. 

	Их бууны сум хөнгөн онгоцны дэргэд бүр ойрхон дэлбэрсэнд онгоц хүчтэй хөдөлж ганхан, Корольков арай л унасангүй. Гэвч Корольков инээж байлаа. Нэгэнт усанд шумбадаг онгоцыг живүүлснээс хойш түүнд үхэл ч аймшигтай биш санагджээ. 

	«Бүх хэрэг түргэндээ орлоо» гэж Корольков бас дахин бодлоо. Тэгээд хөнгөн онгоц их бууны суманд гүйцэгдэлгүй хурдан явахад, түүний ард сум дэлбэрч байлаа. Хадан байц дотуур нарийнхан завсар зайг нэвтрэн тохойгоос гарч тэнгисийн уудамд орлоо. 


ТӨРӨЛХ ЭРЭГ ДЭЭРЭЭ

	 

	Усанд шумбадаг онгоцтой хөнгөн онгоцны хийж байгаа байлдааны чимээг, харанхуйд эгц нарийхан зөргөөр өгсөж яваа Макар Макарыч, Катя хоёр сонсож байв. Уул хадны хүнгэнэсэн цуурай, дуу бүхнийг давтаж, бүх эрэг даяар тарааж байлаа. Дэлбэрэлт бүрийн үеэр гялсхийх гэрэл уул хадны оройг хүртэл гэрэлтүүлж, Макар Макарыч, Катя хоёрын дээрх огторгуйг зогсолтгүй гэрэлтүүлнэ. Прожекторын хүчит гэрэл эргэлдэх нь лут том хүн бүжиглэх адил үзэгдэв. 

	Хөнгөн онгоц тохойд нэвтрэн орж, нүд цавчих зуур бүхэн үхлээр далайлгаж байна гэдгийг Макар Макарыч мэдэж байлаа. Макар Макарыч буудалтын чимээ гэнэт тасрах вий, тэгвэл хөнгөн онгоц сөнөсний тэмдэг гэж юунаас ч илүү айж байв. Гэтэл буудалт зогсох нь байтугай улам хүчтэй аль болохуйц олон буудах болж, германчуудын шинэ шинэ батарей дуугаа гаргаж, түүгээр ч барахгүй буудалтын байдал тохойгоос бүр хол болж байх шиг байлаа. Прожекторын гэрэл тохойг орхиж өргөн тэнгист туслаа. Тэгэхэд Макар Макарыч хөгжилтэй болж, хөнгөн онгоц тохойгоос зайлан гарч, германчууд хойноос нь таамаглан буудаж байгааг мэдэв. 

	Харин энэ үеэр Катя түүнийг улам улам дээш хөтлөн аваачив. Сар, уулын цаана байсан тул гүн харанхуй тэднийг бүрхэж байлаа. Катягийн хар даашинз, хар үс нь бараг үзэгдэхгүй зөвхөн түүний нүцгэн хөл нь харанхуйд бүдэг цайрна. Энэ хөл хурдан бөгөөд итгэлтэй гишгэлэхэд Макар Макарыч түүний хойноос арай л хожимдохгүй явна. 

	Заримдаа Катя гэнэт зогсоно. Макар Макарыч мөн адил зогсож энэ охин замаа алдаж төөрч байна уу даа гэж бодож байв. Гэвч тэр охин замаа онц сайн мэдэж байна, ямар нэг онцлог, өөрийн хайртай танил газраа олж харахыг оролдож байна гэдгийг Макар Макарыч ойлгож мэдлээ. 

	Удаан хугацаагаар үзээгүй төрөлх эрэг дээрээ дахин ирсэндээ тэр охины сэтгэл ихэд хөдөлсөн байв. 

	Хэрэв харанхуй биш сэн бол би танд эндээс байшингийнхаа дээврийг зааж өгөх юм сан. Байшингийн маань өмнө хус мод байдаг! Тэр ч бас эндээс харагдана. Энэ бол энд байдаг ганц хус юм. Миний аав Ярославск мужаас өмнө зүг энд иртэл, энд хус байсангүй нь түүнд их л эвгүй санагджээ. Тэгээд аав маань байшингийнхаа өмнө нэг хус тарьсан нь ургасан юм даа, гэж Катя шивгэнэж хэлэв. 

	— Одоо аав чинь хаа байгаа юм бэ?

	— Фронтод, 

	Зөрөг зам улам огцом нарийн болно. Зөрөг зам эгц хажуугаар өгссөн тул тэд үргэлж баруун мөрөөрөө чулуу шүргэж, зүүн тал руугаа ёроолгүй гүнд өргөгдөж явлаа. Макар Макарыч хий гишгэчихгүйн тулд Катягийн яг гишгэсэн газар хөлөө тавихыг хичээж явлаа. Заримдаа дээрх одод гэнэт алга болох нь тэдний толгой дээгүүр өнгийсөн хаданд халхлагдаж байгаа ажээ. Энэ зөрөг замаар удтал хүн яваагүй нь илэрхий. Тэр замын олон газарт үхэр бөлжиргөнийн бут бараг битүү ургаж, урт налархай, өргөст найлзуур тэдний нүүрийг халхлахад арга буюу гараараа зайлуулж байв. 

	Эхлээд Катя голдуу гэрийнхээ тухай ярьж байв. Гэвч тэд хэдий чинээ дээшээ авирах тутам Катя агуйныхаа тухай төдий чинээ дурсан санаж байв!

	— Би энэ агуйг аль хэдийн, найман настай байхдаа нээж олсон юм. Эхлээд би гэр болгон тоглодог байв. Агуйн нэг буланд миний гал зуух, нөгөө буланд хоолны газар байлаа. Би хүүхэлдэйдээ хоол хийж, тэднийг хооллодог байлаа. Миний тэнд сонины цаасаар хийсэн шүд шиг хөвөөтэй ширээний бүтээлэг, алчуур, шүүр, хувин, ээжид байдаг юм бүхэн байсан. Дараа нь энэ тоглоом надад сонин биш боллоо. Тэндээс тэнгис, түүн дээгүүр яваа онгоц харагддаг байлаа. Би энэ онгоцыг харуулддаг боллоо. Дараа нь агуйгаа хувиргаж крейсер онгоц болголоо... гэж Катя, Макар Макарычид ярилаа. 

	Катя хурдхан агуйдаа очъё доо гэхээс тэсэж ядан байх шиг яаравчилна. Тэнд агуй дотор Катягийн хэзээ ч үзээгүй ахмад-дэслэгч хэзээний танил юм шиг уулзана даа гэж бодоод тэр ахмад-дэслэгчийг дүрсэлж бодохыг хүслээ. 

	— Тэр ямар хүн бэ? Өндөр үү? гэж Катя Макар Макарычаас асуулаа. 

	— Өндөр өө. 

	— Их өндөр үү?

	— Үгүй тийм ч их биш, гэж Макар Макарыч хариулав. 

	— Тэр хүн Манядаа хайртай юу?

	— Тэгэлгүй яах вэ. Түүний эхнэр нь үхээд, Маня л гэрийн эзэгтэй болж үлдсэн юм. Түүний зөвхөн гэр бүл нь, Маня болоод бид юм. 

	— Та нар уу? Бид гэдэг чинь хэн бэ?

	— Хөнгөн онгоцныхон

	Германы эргийн батарейн замбараагүй буудлага хэдийн зогсож, дахиад чимээ аниргүй болоход сулхан чимээ сонстоно. Энэ бол яриагүй буудлагын чимээ боловч их л хол байгаа ажээ. 

	Макар Макарыч байн байн зогсож чагнан:

	— Дуулж байна уу? гэж асуулаа. 

	Энэ тэнд, манай хотын наана дуугарч байна, гэж Катя хэлэв. 

	фронтын цаг үргэлж нижигнэж байдаг чимээнд Катя дасаж, түүнийг тоохгүй болжээ. 

	— Биш ээ, хотын цаана биш, хотын цаадах буудлага бол сонстохгүй. Энэ бол энд, уулын цаана бололтой гэж Макар Макарыч бодосхийж хэлээд дуугай болсноо, — Яасан жигтэй юм бэ? Энд уулын цаана ингэх ёсгүй л юм сан гэж нэмж хэлэв. 

	Агуй хүрэхэд бүр ч ойрхон болжээ. Катя түүнийг яаруулж, тэр өөрөө ч яарч, энэ буудлагын тухай бодох ч завгүй байлаа. 

	Агуйн амсарт байгаа нэлээд том хэмжээний тэгшхэн талбай нь тэнгис дээгүүр цүлхийж гарсан байв. Энэ бол уулын хажууд байгаа хад чулуун дэвсэг учраас агуйд ноцож байгаа гал тэнгисийн зүгээс сайн харагдах бөгөөд харин доошоо эрэг талыг нь халхалсан тул гал харагдахгүй байлаа. 

	Агуйд ордог газар нь нарийхан, намхан боловч Макар Макарыч талбай дээр гарахтайгаа зэрэг тэр талбай дээр мяралзан туяарч байгаа хүрэн ягаан гэрлийн хүчээр орох газрыг дорхноо мэдэв. 

	Катя түрүүлж агуй дотор орчих вий гэж Макар Макарыч их яарсан учир тэд бараг нэг зэрэг агуйд гүйж оров. 

	Тэд агуйн бүр амсарт улалзан унтарч байгаа овоо нүүрстэй дайралдав. Саяхан энд том түүдэг гал дүрэлзэж байсан боловч шатаж дууссанаар барахгүй нүүрс нь хэдийн захаасаа харлан унтарч байв. 

	Улалзаж байгаа нүүрсний улаан гэрэл түүнийг бүхэлд нь гэрэлтүүлж чадахгүй тийм уудам агуй ажээ. Түүдгийн дээр байгаа намхан чулуун тааз, ойрхон байгаа хоёр хажууг Макар Макарыч харсан авч энэ агуй хэр зэрэг урт болох, түүний тэр харанхуй буланд юу байгааг мэдэхгүй байлаа. Гэвч Макар Макарыч энэ тухай мэдэхийг ч хүссэнгүй. Харин агуй дотор унтарч байгаа түүдэг галын дэргэд ахмад-дэслэгч байсангүйд гайхаш тасрав. 


УС НЬ ХӨРЖ АМЖААГҮЙ БАЙНА

	 

	Агуй дотор ахмад-дэслэгч алга байхад Макар Макарыч мэгдэн сандрав. Энд ирэхдээ тэр, даргатайгаа баттай уулзана гэж итгэж, тэр ч байтугай яаж учрахыг таамаглан байсан нь талаар болж, хоосон агуйг харахдаа, хайрт даргаа дахин алдсан мэт болж, урам зориг хугаран, өөр юу ч сонирхохгүй болжээ. Макар Макарыч түүдгийн дэргэд очоод явган сууж, хавчаахайн савар мэт том гараа сарвайн, толгойгоо унжуулав. 

	Катягийн сэтгэл бүр их догдолж байв. Манягийн аав энд байх ёстой гэдэгт тэр бүр их итгэж байв. Байхгүйд нь өөрийнхөө нүдэнд итгэсэнгүй. Катя энэ шөнийн бүх болсон явдал: шархтсан улаан флотчийн нууц утгатай үг, Элсэн Хошуунд гүйж очсон, цагаан завь, хөнгөн онгоцны явалт, германы эзэлсэн эргээр харанхуй дотор тэнүүчилсэн, энэ бүхэн дэмий болж, энэ бүхэн алдаа болсон гэдэгт итгэж чадахгүй байлаа. 

	— Үгүй дээ, Макар Макарыч, тэр хүн одоохон энд ирнэ. Тэр хүн түр зуур л гарсан бололтой..., гэлээ. 

	Макар Макарыч түүнийг эндээс шууд буцааж аваачих вий гэж Катя, ганцхан үүнээс л айж байлаа. Аргагүй шүү дээ, энэ бол тэр охины агуй, тэгээд ийм удтал үзээгүй хойно. Түүний тэнгисийн зураг болох сургуулийн атласаас урж авсан Номхон далайн зураг тэртээ хана дээр одоо болтол өлгөөтэй байна. 

	Катяд тэр зураг нь их л сайхан санагддаг бөгөөд түүн дээр нэг ч хуурай газар байхгүй, цөм хөх цэнхэр ус байлаа. Нэг арлаас нөгөө арал тийш харандаагаар зурж сараачсан нь Катягийн «Ялагч» гэдэг онгоцны тэнгисийн аяллын зам ажээ. Харин тэр ханын дор байдаг юу вэ? Энэ бол түүний даавуугаар хийсэн, негр усан цэрэг хүүхэлдэй байлаа. Хайран юм, юу ч үгүй урагдаж, танихын аргагүй болжээ! Даавуу нь ханзран урагдаж: гэдсэнд нь чихсэн хөвөн гоожиж гарсан байлаа... 

	— Хараач, Макар Макарыч жижиг тогоон хувин байна!

	Дүүрэн ус хийсэн, улаан цэргийн матмал хажуутай тогоон хувин ханын дэргэд байлаа. Макар Макарыч босож тогоон хувин тийш очоод түүнийг бөхийн харав. 

	— Энэ чинь Володя Казаченкогийн тогоон хувин байна гэж тэр баттай хэлээд, — Манай хөнгөн онгоц дээр ганц Казаченко л тогоон хувингаас салдаггүй юм гэлээ. Катя усанд нь хуруугаа дүрж:

	— Ус нь бүр халуунаараа байна. Манягийн аав энэ усыг тун сая халааж дээ. Тэр хүн эндээс холдоогүй гэж би танд хэлээгүй юу? Тэр хүн одоохон ирнэ. Хараач малгай нь энэ байна!

	Үнэхээр саравч дээрээ гялалзсан хурц алтан тэмдэгтэй, флотын офицерын малгай газар хэвтэж байв. Макар Макарыч түүнийг шүүрэн авч, баярласандаа магнай нь тэнийх шиг боллоо. 

	Макар Макарыч малгайг сайн үзэхийн тул галын дэргэд авчраад, хайрлаж энхрийлэх мэт арчсанаа, гэнэт царай нь хувиран галаас гэдрэг үсрэн зайлав. 

	— Юу болов, Макар Макарыч аа?

	— Тэр дахиад энд ирэхгүй болжээ. Хажуу талын энэ нүхийг харж байна уу? Энэ бол сумны нүх, дотор нь байгаа энэ бор толбыг харж байна уу? Энэ бол түүний цус. Биднийг энд ирэхээс өмнөхөн түүнийг алжээ. Тогоон хувинд байгаа ус хөрөөгүйг бодвол, бид хэдхэн минутаар хожимджээ, гэж Макар Макарыч хэлэв. 


ГҮЙГЭЭРЭЙ

	 

	Макар Макарыч бүхнийг мартжээ. Тэр ганцхан, эргэн тойрон дайснаар хүрээлэгдэж, ямар ч тусламж дэмжлэггүй байтлаа хөнгөн онгоцоо командалсаар байсан хайрт дарга ахмад-дэслэгчээ алагдсан гэж бодов. Унтарч байгаа галын дэргэдээс алгуурхнаар босоход нь хар модоор зорж хийсэн мэт атираатай үрчгэр нүүр дээр нь тунгалаг дуслууд урслаа. 

	Гэнэт сэрчигнэх хөлийн чимээг сонсоод Макар Макарыч толгойгоо өргөтөл Катягийн дуу алдах нь бас сонсогдлоо. Тэгтэл агуйгаас түүдэг галын зүг сэмхэн гэтэж яваа дөрвөн германыг олж харлаа. 

	Макар Макарыч бүснээсээ гранатаа суга татан авч шидлээ. Дэлбэрэх чимээ агуй дотуур битүү цуурайтав. Дөрвөн герман цөм уналаа. 

	Макар Макарыч мөн хэвтэж, Катягийн гараас шүүрэн татаж дэргэдээ хэвтүүлэв. Германчууд ба тэдний хооронд гагцхүү түүдэг галаас үлдсэн нүүрс л байлаа. 

	Макар Макарыч хэвлийгээрээ агуйн гарц руу ухран мөлхөж, Катяг чирч явлаа. Макар Макарыч аль болох түргэнээр явж харанхуйд орохыг хичээж байлаа. Харин мөлхөж явахдаа германчуудаас нүдээ огт салгасангүй. 

	Германчуудын гурав нь хөдөлж байв. Тэд аль болохоор газарт наалдаж, унтарч байгаа түүдэг гал дээгүүр харах бөгөөд нэг нь бүр винтовоо өргөж байгаа харагдав. Гэвч Макар Макарыч Катя хоёр хэдийн агуйгаас гарах газар очиж харанхуйд орсон тул германчууд нүүрсний гялалзах цогт гялбан тэр хоёрыг харж чадсангүй. 

	— Том Чулуун тийш гүйгээрэй, би эднийг тогтоож байя. Надад дахиад нэг гранат байна гэж Макар Макарыч шивнэв. 

	— Макар Макарыч аа!.. 

	— Гүй гэж байна шүү чамайг! гэж Макар Макарыч догшин ширүүнээр дахин шивнэв. 

	Катя дахиж маргасангүй. Макар Макарыч ар талдаа холдож байгаа Катягийн хөлийн чимээг сонсож байв. 

	Винтовоо өргөж барьсан герман, таамгаар буудав. Сум нь Макар Макарычийн хажууд байгаа чулууг онов. 

	Макар Макарыч ухасхийж, хамгийн сүүлчийн гранатаа шидлээ. Гранат дэлбэрэн нижигнэхэд Макар Макарыч хэдийн агуйн өмнөх талбай дээр гарсан байлаа. Макар Макарыч харанхуй руу нэлээд харж, Катя ойр хавь байхгүй байна гэж лавтай итгэв. 

	Сүүлчийн дэлбэрэлтээр германчууд яасныг тэр мэдсэнгүй. Тэд ямар ч гэмтэлгүй байж, түүний хойноос одоохон нэхэж мөрдөж ч болох юм. Ингэхлээр Макар Макарыч доошоо бууж, зөрөг замаар зугтсангүй. Катяг аль болохоор цааш хол явуулахын тул үхэр бөлжиргөнө ургасан эгц хажуу өөд шууд авирлаа. 


ТОМ ЧУЛУУ

	 

	Тэнгэр, зүүн талаасаа аажим хаяарав. Одод бас л гялалзсаар, хавирган сар ч саруулхан гэрэлтсээр байлаа. Тэнгисийн ус, тэнгисийн Том Чулуу гэж нэрлэдэг хадан цохионд хүрэн ягаан туяа тусахад салхинд элэгдсэн нүцгэн хадан хавцгай харанхуйд бүртэлзэн байлаа. 

	Тэнгис тийш шурган орсон өндөр уулын бэлд байгаа бул хар хаднууд уснаас ялгаран харагдах нь ямар нэг лут том хүн замбараагүй шидсэн мэт ажээ. 

	Энэхүү хаднууд хоорондоо ихээхэн зайтай бөгөөд мурилзсан олон гарам, ан завсар, хавцал бүхэнд тэнгисийн долгион үргэлж хөөсрөн бургилан үсчиж байв. Эдгээр хадан хавцлын нэгэнд нь «Тэнгисийн хайгуулч» гэдэг хөнгөн онгоц тал бүхнээсээ хадан цохиогоор халхлагдан зогссоор байлаа. 

	Үүр шөнө хагацах үед салхи гэнэт намдсан боловч, тэнгисийн долгио бас л хүчтэй, их хэвээр байв. Хөнгөн онгоцны зогсож байгаа газраас нэлээд хол хадан хавцлыг давлагаа хүчтэй цохилоход, цалгисан ус хөнгөн онгоцонд хүрээд хөнгөн онгоц өргөгдөж, сууж байв. Хөнгөн онгоцны бяцхан тасалгаанд дэслэгч Корольков жижигхэн толины өмнө суугаад сахлаа хусаж байлаа. Тэнгисийн долгионд онгоц найгаж, дотор нь байгаа хүн тааз хүртэл үсчиж байгаа энэ үед хурц хутга бариад сахлаа хусаж байгааг нь гаднын хүн харахад тун ч аймшигтай биз. Гэвч Корольков давлан донслоход дассан учир тэнгисийн давлагаа түүнд саад болсонгүй, тэр ч байтугай Корольков, тэнгисийн шуурганд ч сахлаа хусаж чаддаг аж. 

	Толин дотроос түүний хөгжилт нүд өөдөөс нь харж байв. Энэ өглөө бол түүний амьдралд хамгийн жаргалтай сайхан өглөө байлаа. Корольков, германы усанд шумбадаг онгоцыг живүүлсэн бөгөөд сахлаа хусаад номхон зогсож, энэ тухайгаа, бага дарга Макаровтай хамт агуйгаас одоохон хүрч ирэх, өөрийнхөө дарга ахмад-дэслэгч Снигиревт илтгэнэ. Корольков, ахмад-дэслэгчдээ ойртож очоод: «Нөхөр ахмад-дэслэгч, таны тушаалыг биелүүлсэн» гэж хэлнэ дээ. Ахмад-дэслэгч өрөөсөн хөмсгөө дээш болгон «Ямар тушаал бэ, Корольков аа?» гэж асуухад нь «Агуйд таны асаасан гал, тохойд байгаа дайсны усанд шумбадаг онгоныг живүүлэхийг надад тушаасан юм. Усанд шумбадаг онгоц живсэн» гэж хариулна даа. 

	«Ингэхээр надад юу гэж хэлэх бол?» гэж Корольков бодоод: «Тэгнэ ч байх гэж би итгэж байсан, нөхөр Корольков» гэж надад хэлнэ дээ. Үгүй, үгүй... «Манай гялалзсан гавшгай дайчид давшилтад орж, хараалт дайсныг хөөж байгаа энэ үед Корольков та миний итгэлийг биелүүлж өндөр амжилт үзүүлэв» гэж хэлнэ. Үгүй дээ, тэр ингэж унжирсан урт яриа дэлгэхгүй, зүгээр л: «Баярлалаа, Корольков аа» гэж хэлнэ. Сэтгэл түвшин үедээ гэр, үргэлж л жирийн байдлаар баярлалаа гэдэг, «Баярлалаа Корольков аа» л гэнэ. 

	Элсэн Хошууны дэргэд хий дэмий сахиж, итгэж ядан сэжиглэн байсан хэдэн өдрийн дараа, тохой дотор байгаа дайсны бэхлэлт рүү, дайсны усанд шумбадаг онгоныг сөнөөхөөр амь хайргүй дайран орж, өөрийнхөө ахмад-дэслэгчийн «Баярлалаа» гэдэг үгийг сонсох нь жаргал биш үү?

	Корольков энэ баярт мөчийг хүлээн сахлаа яаралтай хусна. Сахлаа хусаж амжихаас өмнө ахмад-дэслэгч ирчих вий гэж тэр айж байв. 

	Сахлаа хусаж дүүрээд, санаа нь амарч хутгаа арчаад гадагшаа тавцан дээр гарлаа. 

	«Үүр цайж байна, тэд ч ирэх болж байна даа» гэж тэр бодов. 

	Агуй тийш очиж явахдаа Макар Макарычийн сонссон, холын буудлагын дуу тэнгисийн шуугианыг нэвтлэн түүнд сонстов. Тэгэхэд энэ буудлагын дуу өчигдөрхөн чимээгүй нам гүм байсан уулын тэндээс дуугарч байна гэж Макар Макарычийн адил мэдэв. 

	«Манайхан шөнө давшилтад орж, германчуудыг уулын цаагуур элдэж байна даа!» гэж тэр бодлоо. Түүнээсээ болж Германы усанд шумбадаг онгоц живүүлснээ дахин дурдан санав. Усанд шумбадаг онгоц сөнөөсөн нь яасан бүтэмжтэй болов оо! Хэрэв тэр онгоц энд хэвээр байсан бол манай давшиж байгаа цэргүүдэд нэлээд аюул учруулж чадах билээ. 

	— Хүүе хадан дээр байгаа хүн, сайн хараарай! гэж тэр хашхирав. 

	Ахмад-дэслэгчийн ойртож ирэхийг хараад урьдчилан мэдэгдэх үүрэгтэй харуулыг онгоцны хажуу дахь хадан хавцлын оронд гаргасан байжээ. 

	— Сайн харъя! гэж хадан дээрээс хариулав. 

	— Сонсоорой!

	— Сонсож байна аа!

	— Дөнгөж үзэгдэхтэй нь зэрэг надад мэдэгдээрэй!

	— За, мэдэгдье. 

	Хадан дээр тогооч, тэнгисийн их бууч хоёр хэвтэж байв. Тэр хоёр харанхуйд бүдэг бадаг харагдах эрэг рүү нүд цавчилгүй ширтэнэ. Цагаан завь аль хэдийн Том Чулуунд байсныг хөнгөн онгоц дээр гаргажээ. Ахмад-дэслэгч, Макар Макарыч, Катя гурав эргээр явж энд ирэх ёстой байлаа. 

	— Хараач, тэнд хүн явж байх шиг! гэж тэнгисийн их бууч хэлэв. 

	— Тэд нар уу? гэж тогооч асуув. 

	— Үгүй, харахгүй байна уу чи? Ганц л хүн байна. 

	— Ганц ий! гээд тогооч автоматаа шүүрэн авч шагайв. 

	— Боль! Энэ чинь манай хөгшин наймалж байна, гэж их бууч хэлэв. 

	Нэг хаднаас нөгөө хад дамжин, тэдэн тийш алгуурхан яваа Макар Макарычийг тогооч сая л олж тод сайн харав. 

	— Яагаад энэ ганцаар ирж явна?

	— Бүү мэд... 

	— Дэслэгчид илтгэх хэрэгтэй. 

	Гэтэл Корольков хэдийн тэдний зэргэлдээ хадан дээр гарч бүгдийг харсан ажээ. Макар Макарыч согтуу хүн шиг гуйвлаж, алхам бүрдээ бүдрэн, доройхон алхална. Заримдаа зогсож, том алгаараа духаа арчина. Дараа нь дахиад л хөнгөн онгоц тийш чармайн явна. 

	— Шархтчихсан юм биш байгаа даа? гэж тогооч хэлэв. 

	Тэгж явснаа Макар Макарыч гэнэт хадан дээр суугаад, өвдөг дээрээ толгойгоо тавилаа. 

	Корольков, их бууч, тогооч гурвуул чулуунаас чулуун дээр үсрэн түүн тийш гүйв. 

	— Макар Макарыч гээд Корольков түүний мөрөн дээр гараа тавилаа. 

	Макар Макарыч толгойгоо өндийлгөн, Корольковыг хараад яаралгүй босохыг оролдсонд:

	— Суу, суу! Юу болов? Та шархтав уу? гэж Корольков хашхирав. 

	— Үгүй, шархтаагүй... толгой эргээд ер болдоггүй, гэж Макар Макарыч хэлэв. 

	— Юу эргээд гэж?

	— Бүгд эргэлдээд байна... Тэнгис ч эргэлдээд л, эрэг ч эргэлдээд л... эргэлдээд л байна. 

	Хаа байгаагаа ч тодорхой мэдэхгүй байгаа бололтой. 

	— Юунаас болоод ингэчхэв ээ, Макар Макарыч? гэж тогооч зүрхшин асуув. 

	— Уул дээрээс дэвхэрснээс болоод, уулын хажуу руу би гулгаж, өнхөрсөөр яваад буучихлаа... тэгээд одоо юм бүхэн эргэлдээд л байна... 

	— Уул дээрээс яах гэж дэвхрэв ээ?

	— Тэдэнд баригдахгүй л гэж тэр дээ. 

	— Таныг барих гээ юу? гэж Корольков асуув. 

	— Барих гэсэн. 

	— Хэн бэ?

	— Германчууд, тэд миний хойноос хөөсөнд, би тэднийг аль болохоор хол аваачихыг хичээн улам улам дээшээ авирсан юм. Дараагаар би уул дээрээс дэвхрээд гулгасаар, өнхөрсөөр, буучихсан... Тэгээд тэд намайг алдсан боловч, тэр үеэс эхлээд бүх юм эргэлдээд л байна. 

	— Тэгээд та агуйд очив уу? Ахмад-дэслэгчийг олов уу?

	Макар Макарычийн царай баргар болж:

	— За даа, энэ ч та нарт хэдийн илэрхий шүү дээ... гэлээ. 

	Ийм жигтэй хариуг дуулаад бүгд гайхацгаав

	— Энэ чинь юу ярьж байна вэ? Бидэнд яагаад илэрхий болдог билээ? гэж тогооч шивгэнэж асуухад:

	— Үүний толгой нь эргээд самуурч байх шиг байна гэж Корольков түүнд хэлэв. 

	Макар Макарыч, гэнэт өврөө уудлан ахмад-дэслэгчийн малгайг гаргаж!

	— Үүнийг хар даа, гээд Корольковт өгөв. 

	Малгайд байгаа нүхийг Корольков шууд үзэж, түүний учрыг мэдэв. За даа усанд шумбадаг онгоцыг сөнөөсөн тухай ахмад-дэслэгчид илтгэх цаг түүнд хэзээ ч ирэхгүй нь дээ! Корольков, малгайгаа авч толгойгоо бөхийлгөв. Макар Макарыч босож, мөн адил толгой бөхийв. Ингэхэд нь тэнгисийн их бууч, тогооч хоёр ч өнгөрчээ гэж тааварлав. Аажим алгуур гэрэлтэж байгаа огторгуйн дор дөрвүүлээ толгой бөхийн амь үрэгдсэн даргынхаа духай бодож удтал зогсжээ:

	— Цааш нь юу болов? гэж эцэст нь Корольков асуув. 

	— Тэд биднийг амьд барих гэхэд би гранат шидсэн... Тэгээд юу болсныг та нар мэднэ шүү дээ... гэж Макар Макарыч хэлэв. 

	— Дахиад л биднийг мэднэ гээд байх шив дээ! гэж тогооч гайхан дуу алдав. 

	— Та жаахан самуураад байна даа. Макаров гуай, за энэ ч яах вэ... Таны толгой эргэснээс болж байна даа, гэж Корольков хэлэв. 

	— Миний толгой эргэхээ больжээ, гэж Макар Макарыч буруушаан хэлэв. 

	— Тэгвэл та яагаад биднийг мэднэ гээд байгаа юм бэ?

	— Яах юу байх вэ, та нарт тэр цөмийг ярьсан хойно. 

	— Тэр гэдэг чинь хэн бэ?

	— Яагаа вэ, надтай хамт явсан охин. 

	Ингэж хэлээд тэр, гэнэт Корольковын царайг харж, тааварлан мэдэж, дуу алдан:

	— Үгүй, үгүй та нар намайг бүү айлга! Би тэр охиныг зугтуулахын тулд ихэд оролдсон! Германчууд миний хойноос хөөхөд би тэднийг бүтэн цаг харанхуй дотор дагуулж явсан. Тэгээд тэд намайг барих гэхээр би урагшаа дэвхэрсэн. Би ч гулсаж, надтай хамт чулуу ч гулсаж, намайг цохиход би: «зүгээр зүгээр, хөгшин наймалж, одоохондоо чи хуягласантай адил, харин тэр охин маань хэдийн хөнгөн онгоц дээрээ очоод дэслэгч маань түүнийг унтуулж байгаа... » гэж бодож байсан гээд дуугай болж, Корольков өөд аймшигтайгаар харж байв. 

	— Тэр охин энд ирээгүй шүү Макар Макарыч, түүнийг лав замаас нь барьж авсан байх гэж Корольков хэлэв. 

	Бүр гэгээтэй болж, дайсанд эзлэгдсэн эргийн дэргэд хөнгөн онгоц байх нөхцөлгүй болов. Корольков, хөнгөн онгоцыг Том Чулуунуудын бөглүү хавцлаас гаргахыг тушааж, ургах нарны зүг тэнгисийн уудамд залав. 

	Энэ бол түүний амьдралын хамгийн баяр баясгалангүй өглөө болсон билээ.


НЭЭЛТ

	 

	Катя яачхав аа?

	Катя агуйгаас үсрэн гарч, Макар Макарычийн тушаасан ёсоор зөрөг замаар уруудан гүйжээ. Нэлээд хэдэн алхам газар холдож явтал, хоёр дахь гранат дэлбэрэхийг сонсоод зогсжээ. 

	Макар Макарычийг хойноосоо ирнэ гэж Катя бат итгэж, түүнийг хүлээхээр шийдэв. Агуйн амсар дахь талбай дээр явах хөлийн чимээ хүртэл түүнд сонсогджээ. 

	Гэвч удсангүй дуулдахаа болив. 

	Катя удаан чагнан хүлээв. Ингэж хөлөө чилтэл удаан зогсжээ. Гэсэн ч уулын цаадах холын буудлагын дуу, ногоон дотор царцаахайн цар цар дуугарахаас өөр юу ч сонстохгүй байлаа. Макар Макарыч ирсэнгүй. 

	Юу болов оо? Алагдчихав уу? Аль шархтав уу? Эсвэл олзлогдов уу? Бай байсаар Катягийн сэтгэл зовж эхлэв. Түүнд туслахыг оролдолгүйгээр, түүний яасныг мэдэхгүйгээр цааш явж болохгүй гэж Катя шийдэв. 

	Сүүлдээ тэссэнгүй агуй тийш буцаж аяархан явав. Катя алхам бүрдээ зогсож чагнасаар болгоомжтой алхална. Гэвч хуучин хэвээр чимээгүй байлаа. Катя, уулын хажуу дахь хадны ирмэгээс сэмхэн гэтэж, чагнан, агуйн өмнөх талбай дээр очлоо. Талбай дээр хэн ч байсангүй. Агуйн амсар дахь хүрэн ягаан гэрлийн туяа арай бага болон бүдгэрсэн боловч, мөн ч гэрэлтсээр байлаа. 

	Катя удтал агуйд орох эсэхээ шийдсэнгүй. Тэнгэр аажмаар хаяарч, оддын гэрэл бүдгэрч байлаа. Түрүүхэн харагдахгүй байсан эрэг ганга, хад хавцал бүүр түүр харагдах болов. Үүр цайх ойртож байгаа нь түүнийг сандаргаж:

	Өдрийн гэгээ орохоор яаж хөнгөн онгоцондоо очно доо? Яаравчлах хэрэгтэй гэж бодоод Катя агуй руу болгоомжтойхон шагайж харав. 

	Нүүрс бас л уугьж байвч, түрүүчийнхийгээ бодвол нэлээд бүдэг болжээ. Гэвч, түүдгийн дэргэд хэвтэж байгаа хоёр германыг Катя энэ бүдэг гэгээнд олж үзэв. Тэр хоёрын гар хөл хачин жигтэй сарвайж хөдлөхгүй байсан нь үхсэн ажээ. 

	Катя, үхсэн хүнийг урьд өмнө ийм ойрхноос огт үзээгүй тул аймшигтай санагджээ. Макар Макарыч ч мөн адил энэ хавьд, эдний дэргэд, гэрэл хүрэхгүй газар хэвтэж байгаа болов уу? Эсвэл амьд боловч явах тэнхэлгүй болчихсон байгаа болов уу... Гэвч агуй дотроос ямар ч дуу чимээ сонсогдсонгүй учир Катя дотогш орлоо. 

	Катя хананд наалдан, хүүрээс холуурхан цааш явахыг хичээлхийлнэ. Энд агуйн амсар дахь гэрэлтэй хэсэгт Макар Макарыч байсангүй. Иймд тэр харанхуй мухарт нь байдаггүй байгаа даа? гэж бодов. 

	Катя агуйн мухарт очиж огт үзээгүй ажээ. Тэнд бүр, хамгийн тунгалаг нартай өдөр ч мөнх харанхуй байдаг тул Катя тийшээ очиж тоглохоо айдаг байжээ. Гэтэл одоо тэр харанхуй руу очих л хэрэгтэй болов. 

	Катя газраас, шатаж дуусаагүй модны гишүү олж галд шургуулав. Жижигхэн шаргал гал гишүүтэй авцалдан асав. Асаасан гишүүгээ өргөн барьж, агуйн харанхуй мухар тийш аажимхан явав. 

	Чулуун хана хоорондоо ойртон, дээвэр нь намхан болж Катя энэ нарийхан хонгилоор явахдаа одоо л энэ агуйн мухар болох нь дээ гэж бодож байлаа. Гэсэн ч хонгил нь улам цаашилсаар зүүн тийшээ бага багаар мурийж байв. Эргэж харвал агуйн амсар дахь нүүрс цог үзэгдэхгүй болжээ. Тэгтэл агуйн хана нь дахин тал бүр тийшээ салсанд Катя гайхав. Катя явсаар байгаад гэнэт газар доорх том тасалгаанд орчхов. Энэ тасалгаа бол ихээхэн уудам, гишүүний үзүүрт асаж байгаа шаргал гал түүний зөвхөн өчүүхэн хэсгийг гэрэлтүүлж байлаа. Хана, нүүрс зэрэг нь харанхуйн дотор үзэгдэхгүй болжээ. Энд чийгтэй хүйтэн, зэвүүн байлаа. Мөн гадна сэрчигнэх салхины чимээ ч дуулдахгүй, тэнгисийн усны цалгих ч сонстохгүй, хачин чимээгүй байдал Катяг зовоож байв. Тэгтэл гэнэт энэ үхээрийн зэвүүн чимээгүйн дунд сулхан бүдэг ёолох чимээг Катя тодхон сонсов. 

	Катя сэрдхийн цочиж ухарлаа! Гэвч холдсон ч үгүй хэд алхаад зүрх гаргаж зогслоо. 

	Сулхан бүдэг ёолох чимээ дахин гарна. Ямар нэг хүн түүний хажууд харанхуйд гиншиж байв. Катя шатаж дуусаж байгаа бамбараа өндөр өргөн ёолох чимээ гарч байгаа зүг болгоомжтой явав. 

	Чулуун ханын хажууд нэг хүн цаашаа хана руу харан газар хэвтэж байв. Бүх биеийг нь бүдүүн олсоор битүү хүлжээ. Катя ойртон очиж түүний дээрээс бөхийв. 

	Энэ бол тэнгисчин офицер юм, түүний китель цамцны товч гялалзаж байв. Царайг нь харвал сахал нь ургасан тийм ч залуу биш, үл таних хүн байлаа. Тэр хүний аманд нь даавуу чихсэн байв. Тэр хүн ганц ч дуу гарч чадахгүй зөвхөн нүдээр ширвэн Катяг анхааралтай ширтэв. 

	Тэр хүн, өөрийгөө зовоож байгаа олсыг тастах гэж хамаг хүчээрээ чармайн оролдоно. Катя бөхийж, гишүүнийхээ галыг олсонд хүргэсэнд, олс шатаж гэнэт тасрав. 

	Тэнгисчин дахин бүх биеэр хүчдэн хөдөлтөл олс бүхлээрээ биеэс нь мултран ойчив. Тэр хүн яаралгүй босож хана налж суугаад, амнаасаа хүзүүний урт ноосон ороолт татан гаргалаа. Тэгээд сэтгэл нь тайвшран шүдээ хавирав. 

	— Та хэн бэ? гэж Катя асуув. 

	Тэр хүн юу ч хариулсангүй. Үнэхээр энэ хүн ярих ч тэнхэлгүй байх бололтой. Ер Катяд түүний хариу ч хэрэггүй байв. Тэртэй, тэргүй Катя энэ бол Манягийн аав гэж мэдэж байв. Катягийн барьж байсан гишүү шатаж дуусаад унтарсан тул пад харанхуй боллоо. 


ХӨНГӨН ОНГОЦ ЯВЧИХЖЭЭ

	 

	— Та явж чадах уу?

	— Чадна. 

	Ахмад-дэслэгч Снигирев босож, Катягийн мөрийг түшин доголсоор агуйгаас гарах тэртээ амсрыг чиглэн, харанхуй дотор түүний хойноос дагаж явав. 

	Тэд нэг нэгэндээ элдэв юмаа тоочин хэлж хүүрнэж амжжээ. Десантын үед ахмад-дэслэгчийн хөл, толгой шархтаж, хөнгөн онгоц дээрээ очиж чадахгүй болсон учир: улаан флотч Казаченко түүнийг зоригтой хамгаалан үлдэж, санамсаргүй дайралдсан энэ агуйд авчирсан, германчуудын шатаасан тосгоноос хадат ууланд гарч зэрлэгшсэн хонийг алж, түүдэг гал дээр мах шарж идсэн, германчуудын усанд шумбадаг онгоц, хоргодож байгаа газрыг Корольковт мэдэгдэхээр Казаченког ахмад-дэслэгч илгээсэн, Макар Макарыч, Катя хоёрын ирэхээс хэдхэн минутын өмнө дөрвөн герман ирж ахмад-дэслэгчийн зэвсгийг хурааж, баривчлан хүлээд, аманд нь юм чихэж агуйн мухарт аваачсан зэргийг Катя сонсож мэдлээ. 

	Катя түүнд Манягийн тухай мэдсэн бүхнээ ярьжээ. 

	— Хөнгөн онгоцны команд түүнийг асран сувилж, тэжээж байсан гэж чи хэлэв үү? гэж тэр хүн асуув. 

	— Макар Макарыч, түүнд том боодолтой юм аваачиж өхийг би өөрөө үзсэн, гэж Катя хэлэв. 

	Ахмад-дэслэгчийн шархтай хөл муу байсан учир тэд их л аажим гэлдэрнэ. 

	— Толгойн шарх ч гайгүй, сум малгайг минь цоолж намайг хөнгөн шархтуулсан, харин хөл одоо болтол өвдөөд байна, гэж тэр хүн хэлэв. 

	Тэр хүн байсхийгээд зогсож амрах нь түүний хөл өвдсөнөөс биш, олс биед нь шигдэн орсноос болж шархиран өвдөж байжээ. Аажимдаа түүний алхаа чангарч, найдвартай явах болов. 

	Тэгсээр явж нэг булан өнгөртөл агуйн амсар тэдэнд харагдлаа. Гадна бүр гэгээтэй болжээ. Өдрийн гэгээ агуйн өмнөд хэсгийг бүгдийг гэрэлтүүлнэ. Нүүрс унтарч хар овоо болон хэвтэнэ. Түүний дэргэд үхсэн хоёр герман байлаа. Катя аймхайгаар тэднийг тойрон гарахыг хичээсэн боловч ахмад-дэслэгч түүнийг тэдэн тийш аваачин, үхсэн германы нэгийн нь винтов, нөгөөгийн нь гар бууг авлаа. 

	Дараа нь тэд агуйн өмнөх талбай дээр гарлаа. Нар арай гараагүй боловч, түүний туяа галын гэгээ мэт тэнгэрийн хязгаараас сацарч байлаа. Ахмад-дэслэгч энэ хурц гэрэлд гарч ирээд, Катяг анхааралтай ширтэв. Тэр, Катяг сайн харж ажиглахын тул мөрнөөс нь барьж хэд хэдэн удаа тал бүр тийш нь эргүүлэв. 

	Тэр хүн ямар нэг хачин юм үзсэн мэт түүнийг гайхан харлаа. 

	— Хм, охин ч ёстой охин байна даа. Ийм охиныг манайхан хаанаас олов? гэж тэр хэлэв. 

	Катя жаахан зовлоо. Түүнийг тэгж онцлон ширтэх нь эвгүй байлаа. Гэтэл ахмад-дэслэгч гэнэт түүнийг анхаарахгүй болж нүүрээ эргүүлж, уулын цаанаас сонстох буудлагын чимээг чагнав. 

	— Сонсож байна уу? Орой ийм юм байгаагүй, юу болохыг мэдэж байна уу? Манайхан фронт сэтэлж, германчуудыг уулын цаана хөөж байна даа! гэж тэр хэлэв. 

	Тэр инээж, талбайн захад очин доошоо хараад:

	— Хараач! гэж хашхирлаа. 

	Доошоо харвал талбайн яг дор тэнгис байлаа. Харин баруун талд нь эргийн хэсэг газар, алс тийш зурайсан том зам харагдав. 

	Ачааны машин, их буу, танк, ногоон шинельтэй цэргийн цуваа эмх замбараагүй яаралтайгаар баруун тийш цувж энэ замаар дүүрчээ. 

	— Германчууд эргээс зугтаж байна. Тэд хядуулахаасаа айж ухарч байна! гэж ахмад-дэслэгч хэлээд дуугай болсноо:

	— Бид хоёр ч гэсэн эндээс зайлах хэрэгтэй. Тэд манай агуйг мэдэх учир сүүлчийнхээ удаа энэ рүү харж шагайж ч магадгүй! гэж хэлэв. 

	— Танд л хэцүү байна. Гэсэн ч би танд тусалъя. Миний мөр дээр сайн тулаарай, бид хоёр яаж ийсээр ой ширэнгийг туулж онгоцондоо хүрнэ дээ, гэж Катя хэлэв. 

	— Онгоцондоо хүрэх ий? гэж тэр инээгээд:

	— Манай онгоц хаа байгааг хараач! гэлээ. 

	Нарны аварга том мандал тэнгисийн цаанаас мандаж, хөнгөн онгоц түүн тийш долгион дээгүүр үсчин холдож жижгэрсээр байлаа. 


БАЙШИНГИЙН ЗАДГАЙ САРАВЧИНД

	 

	Өглөө ер бишийн нам гүмд хотынхон сэрэв. 

	Үнэндээ дуу чимээгүй яаж байх вэ дээ. Царцаахай цар цар дуугарч, шувууд жиргэн, нохой хуцаж, толгодын дээр хоньд майлан, автомашин түржигнэн дуугарч байв. Гэсэн ч хотын оршин суугчдад энэ нь тэнгисийн ёроолд байгаа мэт чимээ аниргүй санагдаж байв. Фронтын тасралтгүй нижигнэсэн чимээ үгүй болж, германчууд хотоос зайлан баруун тийш зугтаж байв. 

	— Сайхан байна! Өнөөдөр нарны гэрэл хүртэл нэг л сайхан санагдаж байна. Гэсэн ч нэг л эвгүй байна. Аймшигт явдалтай би дасаж, би ер нь үнэндээ айдаг хүн үү, үгүй юу гэдгээ ч мэдэхээ больжээ. Тэгтэл гэнэт чимээ аниргүй тайван болж, хэн ч буудахгүй болбол хэн ч айх хэрэггүй... гэж Лидагийн ээж Марья Васильевна хэлэв. 

	Улаан флотч Казаченкогийн бие өнөө өглөө дээрдэж мэдээ оров. Доктор түүнийг госпитальд аваачуулахаар хоёр санитарчийг дамнуургатай илгээжээ. Дэслэгч Корольков түүнийг эргэхээр ирж, түүнтэй удаан ярилцав. Ахмад-дэслэгчтэй хамт агуйд яаж байснаа Казаченко, Корольковт ярив. 

	Корольков, хөнгөн онгоцны экипажийнхан, усанд шумбадаг онгоцыг сөнөөж, дээд командлалын талархлыг хүлээснээ түүнд ярив. Гэсэн ч Корольков, Макар Макарычийн аялсан тухай, буун суманд цоологдсон офицер малгайн тухай юу ч дурссангүй, учир нь Казаченкогийн бие муу болохоор доктор түүний сэтгэлийг хөдөлгөхийг хоригложээ. 

	Марья Васильевна өглөө Лида, Петя хоёрыг дагуулан, ахмад-дэслэгчийн байшин тийш, Маня дээр очихоор явлаа. Лида огт тэсэж чадсангүй, хамаг юмыг эхдээ хэлчихсэнээс ийм хэрэг гарав. 

	— Юу ч гэсэн Лида минь би гайхах юм. Чи ч гэсэн энэ нууц гэдгийг өөртөө халдаачхаж. Энэ нэг охинцор ганцаар байдгийг мэдмэгцээ надад хэлэлгүй байна гэдэг яаж болох вэ! Тэгээд тийм охин ганцаар суух, бас тэгээд ийм аюултай үед шүү. Бас хөөрхий тэр охин, эргэн тойрон хамаг амьтан өнчирснийг мэдэхгүй байдаг, болох уу даа. Хэрэв чи тэр дороо надад хэлсэн бол би тэднийд аль хэдийн очихгүй юу даа, гэж Марья Васильевна хэлэв. 

	Марья Васильевна, ахмад-дэслэгчийнд очоод, юуны өмнө гал тогооны нь газрыг янзалж, хоол хийлээ. 

	Тэгээд шалыг нь угааж, сандал ширээг нь хөдөлгөв. 

	Макар Макарычийг цэцэрлэгт орж ирэх үед задгай саравчны шал угааж байв. Лида довжоон дээр суугаад оймс нөхөж байлаа. Петя чавхаа бариад цэцэрлэг дотуур гүйнэ. Харин Макар Макарыч хөмсгөө буулган их л гунигтай байлаа. Дэслэгч Корольков түүнд онц хүнд даалгавар өгсөн нь: тэр Маняд эцгийн нь амь үрэгдсэн тухай бүх үнэнийг хэлэх ёстой байжээ. 

	Лидаг хармагцаа таньж, түүнтэй мэндлэв. 

	— Энэ миний ээж, гэж Лида хэлэв. 

	Марья Васильевнагаас, 

	— Маня хаа байна гэж Макаров асуув. 

	— Маня тасалгаандаа байна. 

	Гэтэл Маня дээр шууд орохоор зүрхэлсэнгүй, задгай саравчинд нэлээд удаан хоргодож, Корольков ямар даалгавар өгснийг Марья Васильевнад ярьжээ. 

	— Заавал өнөөдөр биш, дараа түүнд хэлж болохгүй юу? гэж Марья Васильевна асуув. 

	Марья Васильевна алчуураа барин цэх зогсож, нүүр лүүгээ унжсан үсээ шуугаараа хойш илэв. 

	— Болохгүй болоод л хэцүү байна, гэж Макар Макарыч хэлэв. 

	— Яагаад?

	— Яагаад гэвэл германчууд зугтаж байхад энд бидэнд хийх юм алга. Өнөө орой манай хөнгөн онгоц баруун тийш хол явна. Бид Маняг энд хэрхэвч үлдээж болохгүй. Дэслэгч Корольков өнөөдөр Маняг Баку руу, авга эгчийнд нь явуулах гэсэн юм. 

	— Тэр авга эгчээ огт танихгүй гэж надад ярьсан шүү, гэж Лида хэлэв. 

	— Тиймээ, тэр авга эгч нь ямар шүү янзтай угтаж авах нь хараахан мэдэгдээгүй байна. Авга нар янз янз байдаг. Хэрэв миний гэр, эхнэр, хүүхэд байдаг сан бол... би ч яах вэ, хөгшин наймалж, зэвэрсэн төмөр шиг хатуу ширүүн надад хэн ч байхгүй... гэж Макар Макарыч царай барайлган хэлэв. 

	Макар Макарыч зүрхээ чангалан тасалгаанд орлоо. Хаалга хаагдсан дараа Марья Васильевнагийн сэтгэл туйлын хөдөлж задгай саравч дотуур хий дэмий хөлхөж байв. 

	Дараа нь дахин шалаа угаасан боловч байн байн зогсож, хаалганы цаанаас сонсогдох тэдний дууг чагнана. Макар Макарыч, Маня хоёрын дуу түүнд сонсогдоно. Манягийн ярих нь тайван хөгжилтэй байв. 

	«Үгүй, тэр хүн одоохондоо хэлээгүй л байна. Хэдийд хэлдэг бол доо? » гэж Марья Васильевна бодож байв. 

	Түүний хэлэхийг Марья Васильевна их удаан хүлээв. Тэгтэл хаалга нээгдэж, Макар Макарыч задгай саравчинд гарч ирэв. 

	— Яав? гэж Марья Васильевна асуув. 

	— Чадсангүй, явж дэслэгчдээ очиж, чадахгүй нь гэдгээ илтгэе, гэж Макар Макарыч хэлэв. 

	Хэлж чадсангүй юу тэгээд?

	— Хэлэн хэлэн алдсан боловч, хэлж чадсангүй, зүрх хүрсэнгүй. 

	— Харин тэр охин өөрөө... тааварласангүй юу?

	— Бүү мэд, заримдаа тэр охин бүгдийг мэдсэн юм шиг уйтгартай байснаа, дахиад л хөгжилтэй болох юм. Бүү мэд... гэж Макар Макарыч бодлогошрон хариулав

	Тэгээд хэсэг дуугай байснаа Лидагаас:

	— Маня өнөөдөр папирос хийв үү? гэж асуулаа. 

	— Хийсэн, гэж Лида хариулав. 

	— Тэгвэл бас л хүлээж байгаа юм байна. 

	Макар Макарыч явган хаалга тийш очиж, хэдэн алхам явснаа зогсож:

	— Ямар ч л гэсэн авга эгчдээ очих болно доо  гэж хэлэв. 

	— Ямар ч авга эгч дээрээ тэр охин очихгүй гэж Марья Васильевна хэлэв. 

	— Очихгүй ий? Энэ хотын байшинд энэ охин ганцаар сууж чадахгүй шүү дээ! гэж Макар Макарыч гайхан хэлэв. 

	— Маня энэ хотод ганцаар байхгүй, хоосон байшинд ч суухгүй, гэж Марья Васильевна хэлэв. 

	— Хаа суух юм бэ тэгээд? гэж Макар Макарыч асуув. 

	— Манайд. 

	— Танайд уу?

	— Тийм ээ. Энэ бол аль хэдийн шийдсэн юм. Тийм ээ Лида аа?

	Лида эх рүүгээ гайхан харав. Марья Васильевна Маняг гэртээ аваачна гэдгийг Лида одоо л дуулж байгаа ажээ. 

	— Ай даа, би энэ тухай чамд л хэлэхээ мартчихаж дээ! гээд Марья Васильевна үгээ үргэлжлүүлэн, — Гэсэн ч би мэдэж байна. Чи их баярлана. Миний нөхөр ч фронтоос эргэж ирээд мөн л баярлана... гэлээ. 

	— Та их сайн эмэгтэй байна. Энэ тухай би дэслэгчид илтгэнэ, гэж Макар Макарыч гэнэт хэлэв. 

	Макар Макарыч явж, Марья Васильевна гал зуухны тасалгаа руу гүйж ороход, Лида ганцаар үлдлээ. Лида уйтгарлаж шанална. Хот даяар баяр баясгалантай байгаа өдөр, түүнд их л гунигтай өдөр байлаа. Германчуудын эзэлж байсан эргээс Катя буцаж ирээгүйг Лида мэдэж байв. 

	Лида задгай саравчнаас эргэж хараад усан үзмийн модны навчсын сүүдэрт довжоон дээр сууж оймс нөхнө. 

	Хэнтэй ч уулзаж, хэнтэй ч ярилцахыг хүсэхгүй байлаа. Шатны тэндээс, тоглоомын үсэрхэг баавгайтайгаа Манягийн ярилцах нь Лидад санамсаргүй сонстов. 

	Маня задгай саравчинд гарч ирсэн боловч, Лидаг ажигласангүй. 

	— Хүн бүхэн над руу уйтгартай харж, өвчтэй хүнтэй ярьж байгаа юм шиг энхрий зөөлөн ярих юм баавгай минь, гэж Маня сүрэл сандал дээр хуучин хэвээр сууж байгаа тоглоомын баавгайдаа ярина. Макар Макарыч хүртэл намайг саатуулан: нэг ярьж, нэг ажиглаж, дуугай болж, санаа алдаж байна. Бакугийн тухай, нагац эгчийн тухай ч үг цухуйлгана. Нагац эгч рүү явсан ч, яваагүй ч надад адилхан, хэрэв... чи мэдэж байна уу, баавгай минь, түүний юу хэлэх гэж байгааг би мэдэхгүй байгаа юм шиг тэр санаж байна. Би түүний нүдийг хараад л шууд тааж мэдсэн. Тэд миний аавыг ирнэ гэж хүлээхээ больсон боловч, надад хэлэхээсээ зовж байна. Тэд намайг өөрсөдтэйгөө адил итгэж хүлээхээ болино гэж бодож байна. Харин би... чи мэдэж байна уу баавгай минь, өнөөх охин Катяг? Тэр охин надад: «Чиний аав эргэж ирнэ, хүлээ» гэж хэлсэн. Одоо би тэр Катятай уулзах юм сан. Тэр охин надад ямар ч гэсэн: «хүлээ» гэсэн дээ. 

	— Тэр охин: «Хүлээ» гэж л хэлэх сэн гэж Лида давтан хэлсэнд Маня дөнгөж сая түүнийг харав. 

	— Аа чи чинь энд байгаа юм уу? Чи тэр Катяг сайн мэдэх үү? гэж Маня хашхирав. 

	Маня шатан дээр гарч Лидатай зэрэгцэн суув. 

	— Тиймээ, би түүнийг сайн мэднэ, гэж Лида хэлэв. 

	— Тэр гайхалтай сайн охин гэж үнэн үү?

	— Тийм ээ, гайхалтай сайн охин. 

	— Би түүнтэй үерхэхийг их хүсдэг юм. Катя чи бид гурав үерхэнэ дээ. Макар Макарыч ярихдаа Катя тэдэнтэй хамт тэртээ эрэг дээр очиж, тэр хоёул миний аавыг эрсэн гэдэг, энэ үнэн болов уу?

	— Катягийн тухай үүнээс өөр юм чамд тэр хүн хэлээгүй биз? гэж Лида асуув. 

	— Өөр юу ч яриагүй. Харин чи өөр юм дуулаа юу?

	Яг энэ үеэр гал зуухны тасалгаанд Марья Васильевна дуугарч:

	— Маня! гэх нь сонстов. 

	— Яв яв, миний ээж чамайг хоолоо ид гэж дуудаж байна, гэж Лида яаран хэлэв. 

	— Чи Катягийн тухай өөр юм дуулаа юу? Тэр юу болоо бол? гэж Маня сэтгэл зовсон байдалтай асуув. 

	— Манечка? гэж Марья Васильевна хашхирав

	— Оч оч, чамайг очихгүй бол ээж гомдоно, гэж Лида давтан хэлэв. 

	Маня ч явлаа. 

	Лида уйтгарласаар л байв. Хөөрхий Катя... Лида тэссэнгүй босож, оймсоо цааш тавиад, гудамжаар тэнүүчлэн явлаа. 

	Задгай саравч удаан хоосон байлаа. Зөвхөн Петя л хааяа түүний дэргэдүүр гүйж: «аттаклаад!» гэж хашхиран чавхаараа харваж байв. 

	Дараа нь явган хаалга нээгдэж Корольков, Макар Макарыч хоёр цэцэрлэг дотор орж ирэв. 

	— Үгүй үгүй, Макаров тэгж болохгүй. Энэ хэргийг нэгэн тийш болгохгүй бид явж болохгүй. Бид бүхний, ахмад-дэслэгчийнхээ өмнө хүлээсэн үүрэг ёсоор, түүний охиныг заавал тохинуулах ёстой. Марья Васильевна онц сайн эмэгтэй гэдгийг би үнэхээр итгэж байна. Гэвч юуны өмнө Маня өөрөө хаа суухыг хүсэж байгааг асуух хэрэгтэй, Ингэж асуухын тулд түүнд цөмийг ярих хэрэгтэй. 

	Корольков задгай саравч өөд шийдэмгий алхална. 

	— Энэ явдал хэцүү гэдгийг би мэдэж байна. Гэсэн ч хатуужих хэрэгтэй, гэж үргэлжлэн хэлэв. 

	— Хатуужъя, нөхөр дэслэгч ээ! гэж Макар Макарыч хэлэв. 

	Тэд шатаар өгсөв. 

	— Хэрэв та чадашгүй бол би өөрөө түүнд хэлнэ, гэж Корольков хэлээд, — Тэр охин хаа байна гэлээ. 

	— Лав тасалгаандаа байгаа биз. 

	Корольков хаалган дээр ирээд, тонших гэснээ харин, хаалганы өмнүүр алхасхийсээр хөлөө сэлгэн зогсов. 

	— Яасан хэцүү юм бэ, Макар Макарыч, гэж Корольков хэлэв. 

	— Их хэцүү, нөхөр дэслэгч ээ! гэж Макар Макарыч хэлэв. 


ЯЛАЛТ

	 

	Өчигдрөөс аваад хотын гудамжнуудаар хүмүүс хөгжилдөж байлаа. Гэсэн ч хэмхэрч нурсан байшингууд энд тэндгүй хуучин хэвээр овооролдож байв. Хотын ардууд үлэмж олон болж, цөм гудамжинд гарч, зугаацах болжээ. Байлдааны өмнөхтэй адил хөгшин авгай нар хаалганыхаа дэргэдэх сандал дээр сууцгаана. Хотын хүүхэд тийм цөөнгүй шиг санагдав. Гол гудамжаар германчуудаас олзлон авсан хар тоонолжтой танкийг авчраад хойноос нь бөөн багачууд даган гүйлдэнэ. Тэд хотын дэргэд шөнө эхэлсэн их тулалдааны тухай фронтыг цөмлөсөн тухай, германчууд хэдийн 60 километр газар ухарсан тухай ярилцана. Тохойд байсан германы бэхлэлтийг цөм цохиж, усанд шумбадаг онгоцыг живүүлсэн тэнгисийн хайгуулч гэдэг жижигхэн хөлөг онгоцны гайхамшигт ялалтын тухай их л ярилцана. Энэ бүхний тухай ярихдаа бүгдээрээ өөрсдийн нүдээр үзсэн мэт тодорхой ярилцана. 

	Лида гудамжаар явахдаа, ер юу ч харахгүй явахыг хичээнэ. Хэрэв Катя түүний хамт байгаа сан бол хоёул хэчнээн их баясгалантай байх билээ. Гэтэл Катя байхгүй, Катятайгаа энэ булангийн энд ч, тэр булангийн тэнд ч гэсэн дайралдахгүй болжээ. 

	Лида огт ажиггүй явсаар Дракондидийн хэмхэрхий байшин дээрх том гутлыг хүрчээ. Лида хүн харж байгаа бол уу гэж эргэн хараад -Катя ингэдэг байлаа -хаалгаараа орлоо. 

	Урьдынтай адил түүнээс үргэсэн шувуу нисэж дээврийн цоорхойгоор гарлаа. Лида хөгжилтэй нарны гэрэлд дүүрэн гийгүүлэгдсэн танил цэцэрлэгтээ орж навчсыг гараар ярж явлаа. 

	Энэ цэцэрлэгийг Катя тэр хоёр өөрийн цэцэрлэг гэж тооцдог байжээ. Энд тэр хоёр өдөр болгон уулздаг, энд байгаа чулуу, өнцөг булан бүхэн тэдэнд их дотно сайхан ажээ. Модны навчис одоохон ярагдаж, гялалзсан нүдтэй, хархан үстэй, туранхайвтар нарийхан Катя харагдах шиг санагдана. Гэсэн ч энд Катя байсангүй, хэзээ ч энд дахин ирэхгүй биз. 

	Лида гудамжинд гарсан боловч нүдний нь нулимс бүрхэж, бараг юу ч харалгүй буцаж, Манягийн байшин өөд явлаа. 

	Лида явган хаалганы дэргэд зогсоод, хашаа дээгүүр задгай саравч өөд харж, гайхсанаасаа болон арай л унасангүй. 

	Задгай саравч дээр өндөр биетэй тэнгисчин офицер зогсож, түүнтэй зэрэгцэн Катя зогсжээ. 

	Лида хашхирах гэхэд дуу гарсангүй, гүйх гэхэд хөл хөдөлсөнгүй. 

	— Та надад амласнаа мартаагүй биз гэх Катягийн дуу Лидад сонстов. — Та өөрөө, үргэлж сууж байсан зөөлөн сандал дээрээ, хаашаа ч яваагүй юм шиг тайван байдалтай суугаарай гэнэ. 

	— Харин би байдаг тэнхээгээрээ «Маня!» гэж хашхирмаар л байна, гэж офицер хэлэв. 

	— Яах нь тэр вэ, яах нь тэр вэ, та намайг бүр сүйдлэх нь! гэж Катя сандарсан байдалтай тэр хүн өөд гараа сунгав. 

	— За за, би тоглосон юм. Би өөрийнхөө амласныг хэзээ ч буцахгүй, нэгэнт л амласан хойно яриа алга, гэж офицер хэлэв. 

	Тэгтэл Лида хөлөө сая захирч чадах тэнхээтэй болов. Явган хаалгыг онгойлгон, цэцэрлэгт гүйн орж «Катя» гэж хашхирахыг завдав. Гэтэл Катя түүнийг мэдэж уруулаа хуруугаараа дарсанд Лида хашхирсангүй. 

	— Чимээгүй, хайрт жаалхан Лида минь чимээгүй! гэж Катя шивнэсээр түүн тийш гүйн ирж тэврэв. — Энэ офицер бол...  За энэ одоохондоо нууц, бид уул давж шууд манай давшиж байгаа цэрэг тийш очиж, тэгээд наашаа ирлээ. Дуугүй бай! Хэрэв чи хашхирвал намайг бүр сүйд хийх нь тэр! Би гайхалтай юм бодож олсон. Энэ тухай хэн ч юу ч мэдэхгүй байг. Гэнэт биднийг үзээд гайхацгааг! гэлээ. 

	Энэ үеэр задгай саравчны хаалга нээгдэж, босгон дээр Корольков гарч ирэв. Корольков цаашаа харж тасалгаа дотор өмнө нь байгаа Манятай ярилцаж байлаа. 

	— Миний явах цаг боллоо. Харин явахынхаа өмнө би чамд заавал ч хэлэх, би чамд хэлэх ч ёстой... Юу гэвэл манай хайрт дарга, чиний эцэг гээд Корольков хэлж ядан түгдэртэл:

	— Аав минь ирчихээ юу, гэж Маня хашхирав. 

	Маня хаалганы завсраар, зөөлөн сандал дээр сууж байгаа офицерыг хараад, түүн тийш гүйн очиж, хүзүүдэн тэврэв. 

	Корольков ч эргэн харав, Түүний царай гайхсан баярласнаас болж гялалзаж байлаа. Корольков дуугарч ч чадахгүй, хөдөлж ч чадахгүй байлаа. Түүний хажууд Макар Макарыч, Марья Васильевна хоёр бас л дуугарч ч чадахгүй, хөдөлж ч чадахгүй зогсоно. 

	Нэлээд хэсэг болсны дараа Корольков сэхээ орж Манягийн аав тийш чанга алхлан ойртоод малгайн саравчны тушаа ёслон:

	— Нөхөр ахмад-дэслэгч зөвшөөрнө үү: таны тушаалыг биелүүлсэн. Усанд шумбадаг онгоцыг сөнөөсөн. 

	Манягийн аав зөөлөн сандал дээрээс босож:

	— Баярлалаа, Корольков аа! гээд Корольковын мөрөн дээрээс барьж өөртөө ойртуулан татаж үнслээ. 

	Катя, Маняд шивгэнэж хэлсэн нь:

	— За харав уу, би чиний аавыг олно гэж чамд амлаад, түүнийг оллоо гэхэд, 

	— Чи энэ ертөнц дээр хамгийн сайн охин! гэж Маня догдлон хэлэв. 

	— Манягийн аав, Катягийн толгой дээр гараа тавьж:

	— Энэ охинд ганцхан л дутагдал байна. Энэ охин нууцад хэтэрхий дуртай юм, гэлээ. 

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

